
        
            
                
            
        

    
	АЛЬБЕРТ ЛИХАНОВ

	 

	НАР ХИРТСЭН НЬ

	(Солнечное затмение) 

	 

	“Улсын хэвлэлийн газар” 1982 онд эрхлэн хэвлүүлсэн “Зөвлөлтийн зохиолчдын туужис” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НАР ХИРТСЭН НЬ

	 

	Урьд хотын дүүрэг ийм байсан нь үгүй. Гэтэл одоо хотын дүүрэгт чулуу тоосгон байшин барилга чигжиж орхив. Холоос харахад бас ч гайгүй, юу гэвэл утаа униар дундаас мөнөөхөн үлгэрт гардаг орд харш адил олон нүдтэй дун цагаан байшин цайран ярайна. Гэтэл ойроос харахад ердөө л нэг чулуун хашаа хороо. Хотын захад гарах санаатай нэг байшин өнгөрөөд за одоо л уужим цэлгэр болж, хээр тал, багваахай цэцэг газар шороо харагдана даа гэж бодтол юуны багваахай цэцэг, цаана нь дахиад л нэг байшин гараад ирнэ. Ер хотын захад гарах гэвэл хамаг тамир барна шүү. Бас нэгэн жигдийн бор барагшинаас ондоо нүд хужирлах юм үгүй... 

	Энэ газар бол хэрхэвч хотын дүүрэг бус, хотын төв хотын захын шинэ барилга хоёрын дундын зааг газар болжээ. Энд урьд бүр дайны өмнө үеийн хуучин модон байшингууд байдаг байв. Энд газар шороо, багваахай цэцэг харагддаг байв. Хавар цаг хөгшин монос моддын цэцгийн дэлбэ банз дэвсмэл явган замын дээгүүр дүүрэн хийсэн байдаг байв. 

	Тийм газар хүний санаа амар, сэтгэлийн дотор баяр ургах бөгөөд заримдаа их шуугиант том хотод байгаа биш хөдөөгийн нэгэн багахан шиг суурин газар байсан шиг санагддаг билээ. Хотын төвөөс тор, цүнх барьсан хүмүүс троллейбуснаас буугаад хуайс моддын цаанаас гарч ирэхийг үзвэл нэг л тайван яаралгүй алхах нь үзэгдэх агаад мөнөөхөн хуайс модны хажуугаар ургасан бут сөөгийг тойрон олон жил ижил дасал болсон хуучин сууриндаа орж ирэхтэйгээ зэрэг гэнэт тэдний алхаа гишгээ нь хүртэл алгуур тайван болж, ямар нэг ондоо газар хүрээд ирсэн юм шиг ийш тийш их л сэргэлэн харах нь бий. Энэ бол аргагүй юм. Энэ хэсэгхэн газар олны хөл үймээн, дуу чимээнээс өндөр өндөр улиангар, бут сөөгөөр тусгаарлагдсан ондоо амьсгалтай, ондоо айзамтай анир чимээгүй нам гүм газар. 

	Харин ганцхан Федягийн аав л шуудхан «дөрөвдүгээр араагаараа» туусаар ирнэ. Мөнөөхөн хуайс модны цаанаас гарч ирээд тоос татуулан гэрийн зүг давхина. 

	Федя хүү тагтааныхаа байраас эцгийгээ нүд салгалгүй дагуулан харж байхыг үзвэл эцгийгээ өөд татах гэж хичээж байсан мэт харагддаг билээ. Гэвч хүүгийн хичээл зүтгэл тэр бүрий тусыг эс олно. 

	Эцгийн нь замд долгиотсон шар вааран дээвэртэй нэг сарампай модон мухлаг байна. Тэр мухлаг бол тэрүүхэн хавьдаа хамгийн орчин үеийн барилга гэж байгаа. Тэр мухлагт үргэлж пиво зарах тул дандаа эрчүүл харчуул бөөгнөнө. Харчуулын тэр усан эргүүлэг үдэш харанхуй болсон хойно сая хаана. Энэ бол Федькийн хувьд хамгийн гунигтай газар байв. Тэр хотод үл барам түүний амьдралд хамгийн гунигтай газар байв... 

	Ай даа, амьдрал аа гэж!... Федька бол амьдралд бас ч бүтэлгүй явдал гаргаж гуньж явлаа. Хүүхдийн “гурвын дунд” шавхуурдаж орхиод айлын хүүхэдтэй зодоо хийж, эцэгтээ ороолгуулж ч явлаа. Хүүхэд бол явдал эс гаргах нь үгүй. Гэтэл тэр бүх бүтэлгүй явдал нь тэр муу ёрын пивоны хэрүүлийг бодвол ч юу ч биш «түй» гэж нулимаад арчиж орхих хэрэг юм. Федька бол өөрийн тэр олон бүтэлгүй явдлыг эс тооно. Харин тэрхүү пивочид л муухай. Муу нэртэй эцэгтэй явахаас бэрх юм хүнд үгүй. 

	Гэтэл Федькийн эцэг тоос дарсан шаахайгаар замын тоос бужигнуулсаар гэрийн зүг алхан явах нь харагдана. Өнөө сайхан монос мод, өвс ногоог хүний урамд эс анзаарна. Ямар нэг сүрхий юм бодож явсан шиг газар шагайн шагайн алхална. Федька ч тэгж явахыг нь нүд салгалгүй ширтээд байна. Тэгж харж харуулддаг нь заримдаа тус болсон удаа ч бий юм. Гэтэл өнөө пивоны мухлагийн хажуугаар өнгөрөнгүүт шал тэнхээ тасарсан шиг зогсож байх нь үзэгдэнэ. Федька тэр байдлыг нь нүд салгалгүй ширтэж байвч нүд цавчрах юм уу, тэртээ өндөрт годройтон нисэх тагтаа шувууг харахын төдий эцгийнх нь явдал эхэлнэ дээ, хөөрхий. 

	— «Хүүе! Жон Иванович аа! нааш ирээч! гэх юм уу түүнээс ч бүр дор «Хүүе, америк аа! Наашаа гүйгээд ир» гэж ямар нэгэн бүдүүн дуутай хүн дуудах нь тэр. Пивоны мухлагийн дэргэд олон харчуул адуу янцгааж байсан мэт хөхрөлдөхөд Федькийн эцэг тэдэн дээр очиж «Хэн намайг хочлов?» гэж их л шазруун бархирч байх нь дуулдана. Гэтэл согтуу улс түүнийг тэврэн авч үг ярилцан, «Боль доо Гера! Алив нэг аваад хаячих!» гэж урихад Федягийн эцэг таг дуугүй болж тэр мухлагийн хажууд үдэш орой болтол шахцалдсаар байдаг авай. Чингээд үдэш орой харихад нь гэр дүүрэн пиво ханхлах нь бий.

	Федькийн эх бол энэ талаар нулимсаа барсан хүн. Эцэж тураад бүр банз шиг хавтгай биетэй, эмгэн хүний дүртэй болчихсон эх нь Федькийн эцгийг аягүй харахад цаадах нь эрх биш буруу харж шаахайгаа тайлах гэж янцаглан байхдаа биеэ өмөөрч, 

	— За яав даа, Тоня. Би ямар согтсон биш, ганцхан аяга пиво олж уугаад л ирлээ шүү дээ гэнэ. 

	Хэрэв гэм халгүй юм бол нэг, гурав, таван аяга уу, нэг лонх юм уу ямар хамаа байх вэ золиг! Федька бол үүнд дургүй хүрэх нь үгүй, гагцхүү эцгийн нэр муутайд, түүнийг улс шоо үздэгт дургүй нь хүрнэ. Түүний эр хүний шинжгүй, тэсвэр тэвчээргүйд нь дургүй нь хүрдэг байв. 

	Федькийн аавыг Жон Иванович гэж нэрлэдэг байв. Жон Иванович бол дайны өмнө гучаад онд төрсөн хүн. Тэр үед чамин нэр нэг ёсны маяг байжээ. Одоо бол тийм биш. Одоо бол гутал шаахай л маяг болсон тул жишээ нь Федькийн суудаг сууринаас хол бус байдаг гутлын дэлгүүрт аймшигтай их дараалал байдаг. Гэтэл урьд бол хачин чамин нэр их маяг байжээ. Гадаад нэр их маяг моод байжээ. Эцэг эх нь түүнийг америк хүн адил Жон гэж нэрлэдэг байжээ. Федорын эцэг нэрээ зуун янзаар солино. Хүнтэй танилцахдаа миний нэр Георгий гэхэд нь нутгийн улс уг жинхэнэ нэрийг мэдэх учраас инээлдэж шоолдог авай. Эхийн ярих нь, Федькийн эцэг бол энэ сууринд, энэ байшинд хар багаасаа суусан тул хүн бүхэн түүнийг мэднэ. Тэр архичид бол түүний багын найзууд юм гэнэ. 

	Федор энэ тухай үргэлж бодно. Уухай тийм юм бий! Тэр таягтай буурал толгойт манай эцгийн багын ходий байх нь. Тэр шар толгойт, тэр бүдүүн халзан хүн ч мөн адил! Тэд пивоны хөөсийг үлээж, эцэгтэй нь тулгаж байх нь үзэгдэнэ. Федор тагтааныхаа байраас тэднийг харж байхдаа эд бага хүүхэд байхдаа ямар шуу байсан бол гэх төсөөлөн ядна. Ер бага хүүхэд байсан юм гэж үү? Хачин юм! Балай юм. Тэд багадаа найз байсан бол байг л дээ. Зуун жил ч хамаагүй нэг дор сууж, бие биеэ мэдэж байг... Гэтэл нэгийгээ хочилдог нь ямар ёс вэ? Манай эцэг тэдний өмнө ямар буруутай юм бэ? Тэр буурал хүнийг Иван Степанович Платонов гэх боловч түүнийг нэрээр нь дуудаж байх нь эс үзэгдэнэ. Тэр хүнийг нэргүй юм шиг дандаа Платонов гэж овгоор нь дуудна. Халзан хүнийг бол Егорь гэнэ. Эцгийг нь америк гэнэ. Хохь нь дээ. Америк, Жон гэнэ шүү! Том улс байж дандаа тэгэх юм... 

	Ай даа аав минь!... Ондоо хүн бол тэр хүн хочилдог, багынхаа явдлыг мартдаггүй улсыг хэдийн орхих байсан даа. Тэгээд гүйцээ. Тэгээд л бусдын адил тэр муу пивоны мухлагийн хажуугаар огт тоохгүй өнгөрөн явдаг байвал барав. Гэтэл Федорын эцэгт өөрийн нь нэг нууц гэх юм уу даа, биеэ барьж чаддаггүй нэг сул тал байх шиг байгаа юм. Федькийн эцэг булангийн цаанаас гарч ирээд их л бодол болсон янзтай уруу хараад алхаж явав. Гэтэл пивоны мухлагийн хажуугаар гарахтай зэрэг, 

	— Хүүе, америк Жон! Сэм гуай!, Нааш ир! Миний цалин буусан шүү гэж дуудах нь тэр. Федькийн эцэг сая сэхээ авсан шиг минутын хэртэй зогсож байснаа дүүрсэн хэрэг, өнөө мухлагийн тийш очиж, «Хэн намайг Сэм гуай гэв?» хэмээн бархирахад мухлагийн хажууд байсан улс учир тоймгүй хөхрөлдөв. Өнөө багын найз гурав нь бол ч бас яах вэ, цаадуул нь цөм шоолж инээлдэхийг яана! Хүний инээдэм доог болохоос ондоо юмгүй амьтан!

	Эцгийгээ мухлагийн тийш эргэмэгц Федор хөмхий зууж, сүхээ гуалинд ууртайяа зоож орхив. «Яавал яаг! Тавь хүрсэн хүнийг сургаж болдоггүй, таван нохойг тууж болдоггүй!» Энэ бол эхийн нь хэлдэг үг. Гэвч Федька дандаа тэгж хэлдэг байв. Тийнхүү жаахан харж байгаад ийш тийшээ бас эргэн харж ажилдаа оров. 

	Федька бол ер бусдаас ихэд хөндий байдаг болой. Гагцхүү өөрийн явдлаар оролдоно. Бусад хүүхэдтэй нийлэх нь үгүй. Яагаад гэвэл эцэг шигээ америк хүн байхыг үл хүснэ. Федька бол хэзээ ч америк хүн гэж хэлүүлэхгүй агаад хэрэв хэн ч бай түүнийг америк хүн энэ тэр гэвэл дор нь шүдийг нь булга шаах байлаа. Гэвч тэр бээр тэртэй тэргүй бусад хүүхэдтэй эс нийлнэ. Энэ нь эцгийн нэгэн адил хочлуулна гэж айсандаа биш гагцхүү эцгийнхээ өмнөөс ичдэг байв. Бусад хүүхдийн эцгүүд огт архи уудаггүй биш, балгадаг хүн байх нь байдаг. Гэтэл тэднийг Федькийн эцэг адил дарлаж шоо үзэх нь үгүй. Эл учир «Энэ миний эцэг» гэж бусад хүүхдэд хэлэхээс зайлсхийхийн үүднээс ганцаар явдаг билээ. 

	Федор бол ер ганцаар байж сурсан хүүхэд. Бусдаас хөндий гав ганцаар өөрийн явдлыг оролдон сууна. Юм л бол мод банз цавчиж харуулдаж сууна. 

	Хуучин муу сайн банз цуглуулж (хоёрын зэргийг барилга дээрээс сугалжээ), хуучин төмөр тор олоод амандаа дуу аялан ажлаа оролдон суув. 

	Федькийн аялдаг дуу бол хуучны нэг хөгийн дуу юм. Тэр дууг киноноос буюу радиогоор олж сонссоноо үл мэднэ. 

	 

	Туркийн эрэг надад хэрэггүй 

	Африк ч бас хэрэггүй... 

	 

	Үүнээс өөр үгийг мэдэхгүй боловч тэр дуу, сайхан санагддаг ажээ. Үнэндээ жаал хүүд Туркийн эрэг ямар хэрэг байх билээ? Африк ч гэсэн дээ? Федькад бол тэрүүхэндээ байх нь л сайхан. Тэнд бол зуны цагт дулаахан, анир чимээ ч үгүй. Тагтаа шувуу бахуугаа унжуулан хүд хүд дуугараад, алтан шаргал эр тагтаанууд эм тагтааны өмнө сүүлээ дэрвийлгээд байна. Бас шалиглах дуртай шүү! Ай даа сайхан золигууд! За гайгүй жаахан тэсэж үз. Тагтааныхаа шинэ байрыг барьж дуусвал та нарыг цөмийг оруулна. Тэгэхдээ аль нэг байшингийн дээвэр дээр барихгүй, газар дээр тусгай, дөрвөн хөлтэй, дээрээс бороо гоожихгүй дээвэртэй байр яг номоор нь барих болно. 

	Дахин эцгийн тухай бодтол гар нь суларч алхаа алдав. Гар хуруу ч хөрөөд ирэв. Ер ямагт тэгдэг билээ. Ондоо элдвийн юм бодож байгаад эцгийн тухай бодохтой зэрэг гар хуруу хүртэл хүйт оргин, сэтгэл санаа гунигтай болно. 

	Федька мухлагийн тийш эргэн харвал эцэг тэндээс харьж явав. Хаашаа ч яарсан шинжгүй тэргүүнээ бардам дээгүүр өргөөд улс амьтанд харуулах гэсэн шиг ийш тийш сэлбэлзэн явна. Түүнийг юуг нь харах билээ дээ? Федор дахин ажил явдлаараа оролдон сууна. Харуулын зоргодосноос сайхан үнэр анхилан, тэр сайхан үнэрээс сэтгэл санаа сэргэх шиг болов. Тунгалаг хөх огторгуйд годройтон нисэж яваа тагтаа шувуунуудыг их л зугаатай харав. Тэнгэр огторгуйд хязгаар хярхаг гэж байдаг болов уу? Федька модон төмөр тор барьж хадаж суухдаа ч хүртэл тэнгэр өөд байн байн харна. Нисгэгч хүн юу юунаас илүү тэнгэр огторгуйд дуртай байдаг гэж ярьдаг. Энэ бол тэдний мэргэжил юм. Гэтэл үүнийг Федор эс зөвшөөрнө. Нисгэгч хүн биш харин тагтаа тэжээдэг хүн тэнгэр огторгуйд илүү дуртай байдаг гэж тэр бодно. Нисгэгч бол дуртай цагтаа тэнгэрт ниснэ. Тэгвэл тагтаа тэжээдэг хүн газарт юм уу байшингийн дээвэр дээр зогсоод тагтаа шувуудаа исгэрэн дуудаж байхдаа, тэрхүү огторгуйд дүүлэн яваа шувууг харахдаа сэтгэлийн дотор баяр ургана. Тийм үед тагтаа шувуу биш, өөрөө агаар тэнгэрт дүүлэн нисэж явсан шиг санагдана. Тэгэхдээ элдэв мотор хөдөлгүүргүйгээр өөрийн далавчаа дэлгэн дэвэн нисэж явсан шиг санагдана. Федька бол энэ талаар хэнд ч үнэнээ хэлсэн нь үгүй. Энэ талаар ярих ч хүн биш, ер яаж ч ярих билээ? Федька шонгийн мод түшээд тэнгэр өөд өлийн зогсож байхдаа тэртээ өндөр огторгуйгаас толгойгоор доош шумбан хальж явна гэж бодохоос айдас хүрч аюулхайн дор өвдөх шиг болдог билээ. 

	 

	* * *

	 

	Лена охин гэртээ гарч ирснээс хойш долоо хоног тувт тэр хөвүүнийг ажигладаг байв. Түүний нэрийг ч мэднэ. Хөвүүний барьсан тагтааны байр бараг байшингийн хоёрдугаар давхарт, тэдний цонхон тушаа харагдах бөгөөд хөвүүний ганцаар ярих үг, тэр ч байтугай шивгэнэх дуу нь охины өрөөнд илхэн дуулддаг байв. 

	Тэгэвч тэнд Лена гэдэг нэг охин байдгийг хөвүүн огт ч мэдээгүй байв. 

	Салхинд цонхны хөшиг сөхөгдөж, гаднаас шинэхэн зоргодосны үнэр орж ирэх бүрий тэр үнэр бол охины хувьд огт үзээгүй шинэхэн үнэр байх тул Лена тэрхүү уул овоо адил овоорсон зоргодос дээр ойчиж, тэрхүү хорхой хүрэм сайхан үнэрийг толгойгоо эргэтэл үнэртэн амьсгалах юм сан гэж машид хүсэх бөлгөө. Уг нь энэ бол нэн ч амархан хэрэг. Орой эх юм уу эцгийгээ ажлаас ирэхтэй зэрэг тэр зоргодосноос зөндөөг авчирч өгөөч гэж хэлбэл барав. Гэвч Лена, тэгж хэлдэггүй байв.

	Лена охин өглөө сэрээд гудамжны чимээ чагнавал тагтааны байранд тагтаанууд хүд хүд дуугарч байна. Бас холын трамвайн тойргоос хонхны дуу жингэнэн, зам төмөр дээгүүр төмөр дугуй харшлах чимээ сонстоно. Троллейбусны туйван бөөн хуайс, модны цаанаас эс үзэгдэх боловч цахилгааны шугам утасны харшлах чимээ мөн дуулдана. Гэвч Федорыг гарч ирэхтэй зэрэг Лена охины хувьд тэр бүх чимээ алга болж, гагцхүү мод харуулдах, цавчих чимээ, тагтаа шувуу далавчаа дэвэх дуун сонстоно. Гэтэл Федька гэнэт хэнд ч зориулалгүйгээр

	 

	Туркийн эрэг надад хэрэггүй 

	Африк ч бас хэрэггүй

	 

	гэж аяархан дуулах нь сонстоно. Лена охин явган тэргээрээ цонхны дэргэд хүрч хөшгийг сөхөж хөвүүнийг харж суух боловч Федькийн толгойгоо өндийлгөх төдий нуугдана. Тэр бээр Федорт харагдахыг эс хүснэ. Тэр хөвүүнээс нуугдаж байх гэдэг түүнд аятайхан санагдана. Үүнд инээд нь хүрэх боловч үнэндээ магадгүй инээд хүрч байгаа биш, ондоо юм боддог байж болох юм. 

	Энэ өдрүүдэд Лена охин нэг л хачин байв. Эмнэлгээс гараад төрсөн гэртээ ирсэн боловч гэртээ нэг л идээшихгүй, идээшиж чадах ч үгүй байлаа. Лена охины хувьд бол дотуур байртай сургуулийн хажуугийн цэцэрлэг, Лена мэтийн арван охины суудаг нийтийн өрөө, асрагч Дуся онц дотно санагдах бөгөөд тэр сургуулийн цаана хотын захын модон дотор бас нэг дотуур байртай сургууль байдаг болой. Нийтийн байр яагаад тийм энхрий дотно санагддаг вэ? гэвэл танд байхад үргэлж дуу шуугиантай агаад хааяа нам гүм байвч ингэж орь ганцаар гянданд байсан адил суухтай огт адилгүй. Тийм нам гүм болоход нийтийн өрөөний охид ямар нэг гунигт явдал ярилцан, түүнээсээ болж цөм уйлцгаадаг байв. Тэд ийм гунигт болсон явдал ярилцах дуртай бөгөөд энэ бол тэдний өөрсдийн тухай түүх намтар байв. Дуся асрагч бяцхан өрөөндөө зүүрмэглэн, бусад багш нар гэр гэртээ харьсан хойно тийнхүү сэмхэн уйлалдахад тэдний урам зориг сэргэдэг бөгөөд гунигт явдалд ч бас хүний урмыг сэргээдэг жигүүр байдаг ажээ. 

	Харин тийм явдал орой үдэш унтахын өмнө болдог байв. Түүнээс бус өглөөгүүр бол гуниглан байх зав байхгүй. Цөм өөр өөрийн дуртай хувцас хунараа өмсөцгөөн, явган тэргэндээ сууж ийш тийш мөлхөх нь мөлхөж, хазганах нь хазганаж, бие биеийн хувцсыг засаж чангааж, инээлдэн шуугилдан өнгөрнө. Заримдаа мөн уйлцгаах боловч өдөр бол зөвхөн чанга, яагаад ч юм хөгжилтэй уйлцгаана. Өдөр гунигтай уйлахыг өөрснөө хориглосон байв. 

	Гэтэл энд тийм биш. 

	Лена охин өдрийг ганцаар, хоосон өнгөрүүлнэ. Гагцхүү үдэш орой улс ажлаас тарж ирсэн хойно, аав ээж нь харьж ирсэн хойно шуугиантай болно. 

	Лена өдөр ганцхан Федькийг харж зугаацна. Федька бол өдөр дуу дуулж, тагтаануудтайгаа ярьж, мод харуулдаж өнжинө. Харин явган тэрэгтэй нэгэн охин, цонхоор, хөшигний завсраар түүнийг харж байдгийг үл мэднэ. 

	Явган тэрэг ээ гэж! Сургуулийн дотуур байранд өөр шигээ болсон найз нөхдийн дунд байхад Лена охины хувьд явган тэрэг гэдэг бол зоригийг хөгжөөгч эд болж байлаа. Зарим үед явган тэрэгтэйгээ үг ярьж ч болно. Тэд байрандаа байхдаа өөрсдөд тохиолдсон гай зовлонг огт мэддэггүй байв. Тэдэнд тохиолдсон гай зовлон тэдний эрэмдэг зэрэмдэг болсон учир явдлыг наймдугаар ангийн эмэгтэй хүүхдэд учирлан ярих хэрэгцээгүй атал тэдгээр охид өөрсдийн талаар хэзээ ч юм боддоггүй мэт билээ. Тэд бүхэнд тохиолдсон хорт муу полиомиелит, гараг саа өвчин харин ч тэднийг нэгэн дор ойр дотно болгож байсан шиг санагдана. Арван ортой тэр өрөө тасалгаа бол муу өвчинд нэрвэгдсэн тэдгээр охидын хувьд энгүүн нэгэн өрөө биш, шал өмнөө газар байлаа... Лена охины найз Зина бол хөл гар татанхай тэдний дотор хамгийн хүнд өвчтэй нь байв. Зина нэг өдөр бидний энэ суудаг өрөө тасалгаа бол хандмаа нарын хийд юм аа даа гэхэд цаадуул нь цөм таг дуугүй болж билээ. Хийд! Энэ үгэнд ямар нэг битүү далд, орхигдсон утга нуугдаж байв. Хэрмэл хандмаа нар бол битүү ой тайгад суудаг байв. Тэд хүний амьдралаас дайжин тэнд бүгж суудаг байв. Эл учир энэ үг тэдний хувьд огт зохихгүй үг байв. Тэгэхээр нь Лена, 

	— Энэ бол хийд биш тасалгааны анхан шатны байгууллага гэжээ. 

	Цаадуул нь баярлалдав. Лена үгийн сүлжээний ямар нэг ховор үг олсон шиг, ямар нэг хүнд хэцүү бодлогын хариу олсон юм шиг түүнд баярлалдаж байсан билээ. Үнэндээ тэдний суудаг тасалгаа юуны хийд! Тасалгааны туурганд бүр адар хүртэл дандаа гоё гоё хатгамал өлгөж хадсан байдаг билээ. Тэд хашаачин Степа гуайг гуйж хадуулсан билээ. Тэд бас өөрсдийн дуртай жүжигчдийн өнгөт гэрэл зураг, голдуу Вячеслав Тихоновын зургийг хаддаг байв. Бас нохойн хошууны улаахан жимс хэлхэж өлгөжээ. Шинэ жилээр гэр орноос нь ирүүлсэн гоё зурагтай ил захидал хаджээ. Мөн Лениний хөрөг зураг байна. Тэд нэг жилийн өмнө комсомолын гишүүнд элсэж, Лениний зургийг худалдан авч хадсан билээ. 

	Тэрхүү нийтийн байранд юм бүхэн өвөрмөц агаад хэн харавч тийм эрэмдэг зэрэмдэг улс гэхээргүй, гуньж гутрахыг мэддэггүй дандаа сэргэлэн зутаатай байдаг тэгш эрхт, ил шулуун хүмүүсийн өвөрмөц амьдралаар бялхаж байдаг болой. Тэд цөм гуньж гутрах явдалтай хайр найргүй тэмцдэг байв. Тэднийг зургаадугаар ангид байхад Вера Ильичнина гэдэг эмэгтэй багшаар ирсэн билээ. Одоо бол тэд Вера Ильичнинаг ангийн ээж гэж нэрлэнэ. Вера Ильичнина анх ирээд ухаан жолоогоо олохгүй байв. Ямар ч учир шалтгаангүй, ердөө тэр охидыг хараад л мэлмэртэл уйлдаг байв. Гэтэл бас тэр охидыг хараад гайхан бишрэх сэтгэл төрдөг байжээ... Тэр багш бол жирийн нэг сургуулиас шилжин ирсэн бөгөөд утга зохиолын нэг хичээл дээр «Залуу Гвардийн» тухай ярьж өгөхийг охид шаардав. «Залуу гварди» гэдэг ном бол тэдний хамгийн дуртай ном ажээ. Тэд бүр тавдугаар ангид байхаасаа тэр номыг ээлжлэн уншсан байв. Чингээд тэр хичээл дээр уг номын талаар охидын ярилцахыг үзээд Вера Ильичнина бүр мэл гайхжээ. Үг ч дуугарсангүй тэдний өөр хоорондоо ярилцахыг бишрэн чагнаж суув. Эцэст нь та нар энэ номын талаар гайхалтай сайн мэдэж байна. Жирийн сургуулийн наймдугаар ангийнхан энэ номыг тийм сайн мэддэггүй. Тэр ч байтугай Ульяна Громова, Любовь Шевцова хоёрыг хүртэл хооронд нь хутгадаг юм. Яагаад тэгдэг вэ гэвэл тэр хөнгөмсөг аальгүй охид ном уншдаггүй, дандаа бүжиг эргүүлж Бродвейн (хотын нэг гудамжийг тэгж хочилдог байв) гудамжаар сэлгүүцэн явдаг гэж Вера Ильичнина ярив. Гэтэл өнөө эрэмдэг охид шагшин шуугилдахын оронд таг дуугүй болчхов. Тэд юм бүхнийг айхавтар нарийн соргог тусган авдаг байжээ. Тэгэхэд Лена охин

	— Вера Ильичнина таныг бид ангийнхаа ээж болгосон шүү дээ. Та их сайн хүн, гэхдээ танд нэг дутагдал байна... гэчихжээ. 

	Багш нь нүдээ том болгоод яаж ч чадахгүй мэгдэн хоцрохыг Лена ажаад

	— Биднийг өрөвдөх явдалгүй шүү гэв.

	Вера Ильичнина үтэр түргэнэ ээ толгой дохив. Түүнээс хойш тэр багш уйлахыг больсон бөгөөд ядахдаа тэр охидын нүдэн дээр уйлахыг больсон билээ. Бас нөгөө эрүүл саруул хүүхдийг зэмлэн ярихдаа тэдний тийнхүү дутагдал гаргадаг шалтгааныг огтхон ч дурдахгүй болов. Гэтэл үнэндээ бол өнөө жирийн сургуулийн наймдугаар ангийн «Залуу гварди» гэдэг номыг уншдаггүй явдаг нь бол бүжиг эргүүлж, гадуур сэлгүүцдэгийнх юм шүү дээ. 

	Тэр өдөр бусад охид нь ангиас гарч явахад Вера Ильичнина Лена охины хамт үлдсэн билээ. Ленаг явган тэргэнд нь хамжиж суулгаад унтдаг өрөөнд нь түрж аваачиж өгөв. Тэгэхэд багш нь ямар нэгэн зүйлд санаа амаргүй явдгийг Лена охин олж мэдсэн нь зөв байжээ. 

	— Чи надад яагаад тэгж хэлсэн бэ? гэж Вера Ильичнинаг асуухад Лена, 

	— Бид багш болгонд тэгж шуудхан хэлдэг юм гэжээ. 

	Вера Ильичнина таг дуугүй болж, өөртөө бас нэг дүгнэлт хийх мэт болсон билээ. 

	— Түүнээс гадна бид таныг ангийнхаа ээж гэж цөм зөвшөөрөн хүлээсэн шүү дээ гэж Ленаг хэлэхэд Вера Ильичнина, 

	— Баярлалаа! гэж арайхийн дуугарав. 

	— Тэгвэл ээж минь, зогсож бай, наашаа бөхий гэж Лена тушаах мэт өгүүлэв. 

	Вера Ильичнина бөхийтөл Лена хүзүүгээр нь чанга тэвэрч үнсэхэд багш нь тэссэнгүй нулимс бөмбөрүүлэн Ленагийн ард орж нуугдсан нь бий. Тэгэхэд Лена их л зэмлэнгүй санаа алдаж, 

	— Би таныг үнсэхдээ хожим тав тавиулахын тулд тэгж байгаа юм биш шүү. Үүнийг та ойлгоорой. Би танд хайртай болоод үнсэж байгаа юм гэжээ. 

	Энэ үгийг Лена зургаадугаар ангид байхдаа хэлсэн нь бий. Тэр одоо наймдугаар ангид сурдаг. Ангийн ээж гэдэг хүндэт алдрыг хүлээсэн Вера Ильичнина тэр нэгэн өдрийн яриаг ихэд гайхаж биширсэн үнэнээ Ленад хэлж, 

	— Тэгэхэд би чамайг өөрөөс эгч юм гэж бодсон шүү гэхэд Лена, 

	— Тэгэлгүй яах вэ. Би эгч шүү дээ. Үүнийг чи одоо хүртэл ойлгоогүй яваа юм уу? гэж билээ. 

	Тэд бол үнэхээр ер бусын амьдардаг байлаа. Тийм амьдралын дотор явган тэрэг юм уу суга таяг, эрэмдэг зэрэмдэг юм уу, гоо сайхан ямар ч ач холбогдол байдаггүй. Хүний сайн сайхан чанарыг ондоо хэмжүүрээр, өөрөөр хэлбэл хайр сэтгэл, чин үнэнчийн хэмжүүрээр хэмждэг байлаа. Гэтэл энд... 

	Төрсөн гэртээ ирээд ганц хоноод байхад юм бүхэн ондоо болжээ. Цонхоор харвал гадаа гудамжнаа дандаа хэвийн эрүүл саруул улс явна. Жаахан охин олс дээсэн дээгүүр харайн тоглож байна. Нэг хөгийн ногоон нүдтэй хөвүүн банз харуулдаж мод цавчиж, заримдаа гэнэт:

	 

	Туркийн эрэг надад хэрэггүй, 

	Африк ч бас хэрэггүй

	 

	гэж дуулна. 

	Тэр дууг сонсоод Лена инээд алдах боловч мөнөөхөн дотуур байранд байсан шигээ ил чанга инээх нь үгүй. Бусдад дуулдахгүй гэж дэрээр амаа таглаж байгаад инээнэ. Түүний ийнхүү инээхийг хэн ч үл сонсоно. Тэрхүү ичмээр муухай явган тэргэнд сууж байгааг нь хэн ч үл харна. 

	 

	 

	* * *

	 

	Федор тагтаануудаа байрандаа нисэн орохыг хүлээн их л ажилсаг янзтай тоолж торыг татаад дахин банз харуулдах гэтэл, 

	— Федька! Миний хүү! гэж ээж нь дуудав. 

	Өндөр дээрээс ээжийгээ хараад Федорын зүрх шимшрэв. Туранхай дал мөр урагш шонтойж, нүүр нь шөвийгөөд дороос дээшээ харж байхыг үзвэл Федор хүү минь одоо чи л надад тус болох ёстой болов гэсэн шиг харж байв. 

	Федор тагтааны байшин дээрээс бууж ирвэл ээж нь сонинд боодолтой юм өгөв. Задлан үзвэл хоёр зүсэм хиамтай талх байлаа. Энэ бол үдшийн хоолыг гэртээ идэх явдалгүй, гэрт ороод ч тэсэхийн аргагүй гэсэн үг болохыг хүү ойлгов. Үүнийгээ батлах гэсэн шиг ээж нь, 

	— Энд чинь модны зоргодос үнэртээд яасан сайхан юм бэ! Жаахан сууя! гэв. 

	Чингээд тагтааны байшин өөд гардаг шатны гишгүүр дээр суугаад, 

	— Би хөвүүн болж төрөхгүй яасан юм бол? Чамтай тагтаа шувуу хөөцөлдөж байх юм сан гэв. 

	Эх нь дуугүй болов. Эхийн хэрхэн таг дуугүй суухыг хараад Федор орилмоор санагдав. Та нар том улс гэхэд юунд ингэж сууна вэ? Ингэж аж төрж бүтэхгүй, болохгүй гэдгийг ойлгоход миний өчүүхэн ухаан ч хүрмээр юм. Тэнгэр огторгуй хөхрөөд, улиангарын навчис сэрчигнэн, тагтаа шувуу хүд хүд хүржигнээд үүгээр түүгээр хүмүүс алхлан ямар сайхан байна вэ? Ийм сайхан байдлын дотор сайхан аж төрж болохгүй байна гэж үү? Бие биетэйгээ аятайхан сайхан харилцаж, хамт баяр хөөр болж, хайрлан дурлан жаргалтай аж төрж болохгүй байна гэж үү? Федор ингэж бодохоос уйтгар гунигт дарагдан юм идэх ч дургүй байв. Федор өөрийн төлөө биш, эхийнхээ төлөө тийнхүү гашуудан суув. Эх нь бүр жигтэйхэн ондоо болчихжээ. Гэрт өлгөөтэй буй зургийг үзвэл ээж нь бугуйн чинээ бүдүүн гэзэг өвөр лүүгээ унжуулсан, хархан нүдтэй ямар сайхан ээж байна вэ! Тэр зураг хэдийн он цагийн эрхээр баахан шарлаж бүдгэрсэн авч ямар ч зовуурьгүй, сэтгэл цатгалан, сэргэлэн зугаатай, жаргалтай ээжийн зураг харагддаг билээ. 

	Федор эхийн авчирч өгсөн хиамыг дуртай дургүй зажлах зуур, 

	— Тагтаагаа худалд гэж байна. Энэ зэргэлдээ хороололд нэг халагдсан хурандаа хүн ирж орсон байна. Их баяжих дуртай хүн гэж улс ярилцана. Тэр хүн үүгээр ирж миний шувууг сонирхоод явлаа гэв. 

	Эх нь санаа алдаж, 

	— Шувуу зарах нүгэл, хүү минь! Тэд чинь амьтай голтой, дураараа нисдэг амьтад гэв. 

	Чингээд дахиад санаа алдаж буруу харахад нь ээжийгээ уйлав гэж Федор мэдээд, 

	— Та бас л өөрийнхөөрөө... 

	Эх нь толгой хаялан эргэн харахыг үзвэл нүднээс санчиг хүртэл, хамрын угалзнаас уруулыг хүртэл гүн гүн нугалаа суужээ. Гэвч эх нь уйлсан нь үгүй, ширүүн хурц харцаар харж. 

	— Наашаа энд суу. Хоёулаа юм ярья гэв. 

	Федор дуртай нь аргагүй хажууд нь очиж, ногоон дээр, зоргодос дээр суув. 

	— Эцэгтэй чинь үг яриад нэмэргүй юм гэж эх нь уучлал эрсэн мэт инээвхийлж, 

	— Тэгэхлээр хоёулаа тухтай ярилцъя. Намайг уйлна байх гэж чи бүү ай, би уйлахгүй гэхэд нь хүү толгой дохиж, эхийн эрүүл бус бор нүүр өөд харав. 

	— За хүү минь, дуулж бай. Чи бол одоо комсомолын гишүүн, ухаан суусан том хүн боллоо. Миний буруу бол бурууг минь хэл, зөв бол зөвийг хэл, надад тус бол... Цаашид ингэж суухыг би хүсэхгүй байна. Чадал алга... Энэ чинь амьдрал биш дөнгө болоод байна. Чамд ч гэсэн тийм аятайхан биш байгааг би мэдэж байна. Гэвч би... бүр туйлдлаа. Тэснэ тэснэ гэхэд тэсэхгүй боллоо... гээд дуугүй болж хүүгээ эрс чанга ширтэхийг үзвэл харц нь улам хуурай, ширүүн болжээ. 

	— Одоо эндээс явъя, холдъё, гэхдээ бас л буруу харж, — Энэ хорвоод ондоо хот суурин мундсан биш. Эмээ дээрээ очъё! гэв. 

	Федор эхээс нүд салгаж буруу харснаа тагтааныхаа байшинг харав. 

	— Тагтаа шувуугаа хайрлаад байна уу? гэж эх нь асуув. 

	Федор толгой сэгсрэв. 

	— Эцгийг... гэхдээ тэр арай америк хүнийг гэж хэлсэнгүй. 

	Эх хариу үг дуугарч амжаагүй байтал эцэг нь газар дороос ид шидийн аргаар гараад ирсэн мэт хажууд нь зогсож байв. Эцэг нь их л ажилсаг янзтай алхсаар Федькийн хажууд ирж суугаад хүзүүгээр нь тэвэрсэнд хүү гарыг нь буулгав. Эцэг дуу алдаж, 

	— Ингэдэг л юм даа! Насаараа шүү! Би эдэнд зүрх сэтгэлээ өгдөг байхад эд ингэж хамар сөхдөг улс. Надаас хаашаа гарах юм бэ? гэв. 

	Эх нь түүний ирснийг огт мэдээгүй хүн шиг ондоо тийшээ хараад сууж байв. 

	— За та нар тэнгэрийг бодож хэлээд аль. Би та нарт яагаад таарахгүй болов? Би юугаараа муу хүн юм? Би тийм айхавтар архичин гэж үү? Ямар ч гэсэн цагдаагийн газар очиж ганц хонож үзээгүй хүн дээ! Тэр харчуулыг хар! Ундуй сундуй ойччихсон хэвтэж байна. Гэтэл би! Жаахан пиво балгадаг, тэгээд юу гэж? Таньдаг сайн нөхөдтэйгөө ганц хоёр үг ярихад юу нь нүгэл байгаа юм?

	Эх дуугарсангүй. Федор эцгийгээ харав. Энэ хүнийг хаяад явъя гэж эх нь хэлж байдаг. Хөгшин эмээ дээр очъё, ондоо хотод очъё гэж байдаг. Гэтэл Федор бол эцгийгээ орхиж түвдэхгүй юм. Эцэг нь агсам согтуу ч бай, хүний шинжгүй зодооч нүдээч ч бай бас ч хөөрхий шүү дээ. Одоо бүр тураад хацар нь хонхойж, хацар нүүрт нь зарааны үс шиг ширүүн хар сахал өрвийжээ. Ямагт бусдаас, хүн болгоноос өршөөл гуйж байсан шиг гөлгөнөж явах болжээ. Одоо ч тийм харагдана.

	Федор бас эхийгээ харав. Гэтэл эх нь жишим ч үгүй сууна. Энэ ч бас зөв юм. Эцэг энэ, ямар ч ашиггүй үгээ хэчнээн удаа ч хэлэв дээ. Дандаа л ашиггүй хоосон өнгөрдөг дөө!

	— Аав аа... гэж Федор үг ярих гэтэл үг гарсангүй. Эцэг нь таг дуугүй болж ямар ч үг хэлсэн сонсоход бэлхэн янзтай байв. Хараана уу, хайрлана уу ямар ч гэсэн хүүгээсээ, эхнэрээсээ нэг үг дуулъя гэсэн янзтай байв. Гуйлгачин хүн бусдаас юм горилж байсан шиг тэдний үгийг сонсоход бэлхэн янзтай сууж байв.

	— Аав аа, та бол ингэхэд, дүүрчихсэн архичин хүн биш. Зүгээр л нэг... хэн ч биш болжээ.

	— Хэн ч биш гэнэ ээ? Яагаад хэн ч биш гэж? Дахиад хэлээч.

	Федор дуугүй болов. Нүдний булангаар эхийгээ харвал эх нь урдаас нь хальт харав. Сонирхон харж болох юм. Америк хүн гэж бусдын хочилдог эцгийгээ өрөвдөөд байна гэж тэр дөнгөж сая эхдээ ярьж байтал эцэг нь салхинд алгадуулсан мэт хүрээд ирсэн билээ. Хэн ч биш... Ингэж хэлэх хэрэгтэй юм...

	Эцэг нь босоод найгалзаж байхад согтуу биш атал яагаад тэгнэ вэ гэж Федька гайхаж байв. Эцэг нь цааш эргэж модны ёроолд очиж мод түшиж зогсов. Гэтэл дал мөр нь учиргүй чичирч байхыг Федька гэнэт олж харав. Уйлж байна аа! Бүр цурхиртал уйлж байна. Замаар явсан улс зогсоод харж байв. Өнөө Платонов тагт дээрээсээ

	— Хүүе, Гера! Чамайг хэн гомдоов? гэж орилж байв.

	Федька тэссэнгүй. Эцгийгээ учиргүй өрөвдөөд жаахан хүүхэд адил чарлаж байгаад учир тоймгүй уйлж гарав. Бүр яасан ч сатаарахгүйгээр байдгаараа бархирах завсраа эхдээ, 

	— Та нар яаж байна аа?! Хүүхэд биш том улс байж яаж байгаа тань энэ вэ?! гэж бархирав.

	Эх нь өөрийн эрхгүй бөмбөрөх нулимсаа арчиж орхиод Федькийн хажуугаар шурхийн модны ёроолд зогсож буй эр нөхөр дээрээ гүйж очоод мөрөн дээгүүр нь гараа тохоод тэр олноос ичих ч юмгүй тэр олны нүүрэн дээр гэр лүүгээ хөтлөн явав.

	Федор нулимс бүрхсэн нүдээр хойноос нь харж зогстол эцэг эх хоёр нь хоёулаа нэн ч хөөрхийлөлтэй, нэн ч гомдолтой, нэн ч шившигтэй харагдав. Юунаас болж ингэнэ вэ? Яагаад ингэнэ вэ? Ямар зэрлэг юм бэ? Хоёр том улс байж бие биедээ хайртай дуртай байж ингэж нэг нэгнийгээ зовоож тарчилгаж байх гэж дээ. Юунд тэгнэ вэ? Энэ бүхэн ганц тэр пивоны мухлагаас болж байна гэж үү? Эцгийн Жон Иванович гэсэн балай нэр зүүсэн нь ганц тэр мухлагаас болж байна гэж үү? Энэ бол шал дэмий юм биш гэж үү? Гурвын гурвуулаа тайван сайхан аж төрөхөд ганц тэр садаа болж байна гэж үү? Эцэг эх хоёр нь бие биедээ түшиг болж, улам нягт зузаан ойртож, энэ ичгүүрт явдлаа таягдан хаяж бусдын адил аж төрж болохгүй байна гэж үү? гэж Федор цөхрөн бодов.

	Чингээд сүх, харуул, алх бүх новшоо хурааж дээш шатаар гарч тагтааныхаа байшинд оруулж хаяад үүдийг оньслон, газарт дэвхрэн буухдаа хазгай гишгэж үхэтхийн унав. Тийнхүү ойчихдоо дээш харвал тагтааны байшингийн өнцгөөр цэлмэг хөх тэнгэр үзэгдэн нэгэн цонхны өнцгөөр айж мэгдсэн хэн нэгний нүүр зурсхийн харагджээ. Федор тэндээс босож бүр дайны өмнө үеийн хоёр давхар муу модон байшин тийш доголсоор эцэг эхийн орсон харанхуй нүхэн хаалгаар дотогш оров.

	 

	 

	* * *

	 

	Лена бол бусдын хэрэлдэхийг тайван сууж харж чаддаггүй зантай байжээ. Бүр дотуур байранд байхдаа ч охид хүүхэд гар далайлцан хашхиралдаж байвал явган тэргээрээ давхин очиж

	— Зайлцгаа! гэж бархирдаг байв.

	Бас том улс дээр ч давхин очиж хэн нэгний сэтгэлийг өвтгөж байсан удаа бий. Тийм явдалд хоёр гурван удаа оролцоход хүн болгон учрыг ойлгож салдаг байв. Лена тийнхүү бөөгнөсөн улсыг «тачанкараа» хөөн тараахад хэрэлдэн байсан хоёр салж, дахин гар далайх, дахин хашхирах явдал гардаггүй байв.

	Гэтэл энд... Лена тасалгааны төв голд суугаад тэсвэрлэн чагнаж байтал Федькаг уйлахад тэссэнгүй цонхны дэргэд очиж хөшгийг шийдэмгий ярж ямар нэг үг хашхирах гэсэн боловч хожимдсон байлаа. Томчуул нь хэдийн алга болж, гагцхүү Федька шатаар гулган газар ойчоод босож гэрийн зүг гүйж харагдав.

	Лена хөшгөө татаж, тасалгааны дотуур хэдэнтээ тойрч сэтгэлээ тайтгаруулах гэсэн боловч санаа тайтгарсан нь үгүй.

	«Хүн болгоны дотор нэг юм байдаг, нэг хөндүүр юм байдаг юм байна. Эд хорвоод гэр оронтой, гэр бүлтэй байж зүгээр журмаараа сууж болдоггүй юм байж дээ? Журамтай, жаргалтай, амар тайван сууж болдоггүй юм гэж үү? гэж Лена бодов.

	Лена туурганд өлгөөтэй гэрэл зургийг харав. Тэр зураг дээр Лена эцэг эхийн хамт байв. Ноднин, эргэлтийн бүтэн сайн өдөр сургуулийн дундуур аав ээжтэйгээ зугаалан явж байгаад энэ зургийг авхуулсан билээ. Тэгэхэд нэг үнэгний хоншоор адил хамартай зулмайсан, долигонуур хүн хаанаас ч юм хүрээд иржээ. Сул биетэй хүүхдүүд, тэдний эцэг эхчүүл огт анзаарсангүй байтал тэр хүн гэнэт сайхан зан гаргаж, та нар тус тусдаа сайхан зогсож бай, би гэр бүлийн дурсгалын зураг авч өгье гэжээ. Эцэг эхчүүл бүр гайхаж хоцров. «Дурсгалын зураг» гэдэг үгийг дуулаад Ленагийн эцэг эх нэн ч мэгдэн байхыг Лена ажиглав. Хүн бүхэн юу ч хэлж чадсангүй. «Юуны дурсгалын зураг байдаг билээ?» гэж тэгэхэд Лена бодож билээ. Гэвч үг дуугарсангүй. Гэтэл өнөө үнэгний хоншоор адил хамартай хүн Ленагийн эцэг эх хоёрыг түүний явган тэрэгний хоёр талд зогсоож, хэдэнтээ шад шад хийлгэн зургийг авах нь тэр. Тэр дурсгалын зураг гэдгийн нэг хувь нь энд туурганд өлгөөтэй байв. Нөгөө хувийг Лена дотуур байрны том тасалгаанд орныхоо дээр хадсан ажээ.

	Тэр гэрэл зургийг хараад Лена инээвхийлэв. «Энэ дурсгалын зураг гэж үү? Ердөө л... дурсгалын л юм даа! Лена бол хэдийнээс хүний үгийг тогтоогоод авдаг заншилтай болсноо өөрөө боловч мэднэ. Бусад хүний хувьд бол ямар ч ач холбогдолгүй, зүгээр сонсоод өнгөрөх төдий үг Ленагийн хувьд гүн гүнзгий юм бодохын уг үндэс нь болдог байв. «Дурсгалын» гэдэг үг хэдий хэтэрхий гоё үг авч бас ч яг хэлсэн үг болой. Зураг дээр харвал ээж нь дугариг цагаан царайтай, цэнхэр нүдтэй эхнэр байна. Ленагийн ээж бол одоо хүртэл ганц ч үрчлээ нугалаа суугаагүй агаад хөндлөнгөөс харахад их л амгалан тайван байдаг шиг атал нүдийг нь харвал нэг л ондоо. Нүдээ дандаа анивчиж, цавчирч байдаг болой. Бие муу байвал нүдээ анивчиж байна. Хүнд хэцүү явдал тохиолдвол нүдээ цавчирч байна. Сайн өдөр, эцэг эхийн эргэлттэй өдөр Ленагаа эргэж очоод юуны түрүүнд нүдээ цавчирч байх нь үзэгдэнэ. Тэгсэн хойно сая барьж аваад учиргүй үнсэнэ. Эцсийн удаа уулзаж байсан шиг учиргүй энхрийлэн таална.

	Үүнд нь Лена дургүй билээ. Ээжийгээ тэгдэг болохоор ирэхтэй зэрэг унтууцаж эхэлдэг билээ. Ээж нь бага зэрэг хатуу ширүүн зантай байдаг бол уг нь Ленад амар байжээ. Тэр жил зургаадугаар ангид байхдаа санасан үгээ багшдаа шуудхан хэлсэнчлэн энэ тухайгаа хүн болгонд ямагт шулуухан хэлдэг байв. Лена бол ээжтэйгээ ч гэсэн эрээ цээргүй шулуун шударга ярьдаг боловч ээжийгээ уяруулж чаддаггүй байв. Хорвоод ганцхан Ленагийн ээж л түүний хэлсэн үгийг чихнийхээ хажуугаар өнгөрөөдөг хүн байв. Тийм учраас ч үргэлж нүдээ цавчирч байдаг болов уу? Түүнийгээ өөрөө яагаад мэддэггүй юм бол?

	Харин Ленагийн аав бол шал ондоо хүн. Ёстой хүн шиг хүн. Гэвч Лена бол ээжийгээ хүн шиг хүн биш гэж бодох нь огт үгүй. Ер нь тэр нүдээ анивчдаг барьдгийг нь л хэлж байгаа хэрэг. Харин аав нь бол аргагүй л хүндлэн үзэхгүй бол болохгүй хүн юм. Петр Силыч гэдэг нэрд нь хүртэл нэг л гүн утгатай санаа байх шиг санагдана. Петр Силыч бол Ленагийн бахархал юм. Их авьяас билигтэй геологич хүн. Сибирьд дэцийн орд нээсэн хүн. Ер дандаа тийшээ явчихдаг хүн. Тэндээс гэрэл зураг, ил захидал, энгэрийн тэмдэг тэргүүтнийг дугтуйлаад Ленад ирүүлдэг байв. Гэрэл зургийн ард ямагт «Уренгой. Энд төмөр замын «Удокан» гэдэг том өртөө бий болох юм. Энэ бол зэсийн асар их нөөцтэй орд газар. Миний нөхөд энэ бүсэд хайгуул шинжилгээнийхээ ажлыг үргэлжлүүлж байгаа. Охин минь, чи энэ голыг хараач! Хэчнээн сайхан өргөн гол вэ! Энэ голыг чамд зориулан Лена мөрөн гэж нэрлэсэн юм шүү дээ» гэж томоор нямбай гэгч бичдэг билээ.

	Лена тийм зузаан гэгч захидал ирэх бүрий дуу алдан, бусад охидод чанга уншиж өгнө. Чингээд эцгийн бэлэглэсэн «Дэлхийн газрын зураг» хэмээх зузаан ном дэлгэж, тэр «Уренгой, Удакан» гэдэг газрыг эрэхийн хамт Лена мөрнөөр илчит галт онгоцоор зугаацан явж байна гэж боддог байв.

	Ленагийн эцэг бол юм бүхнийг ухаардаг, юм бүхнийг ойлгодог хүн. Тэр сургуулийн сурагчдад үг хэлж өгөөч гэж Ленаг гуйхад өөрийн мэргэжлийн тухай тун ч сонирхолгүй албан ёсны хэдэн зүйл ярьсан билээ. Лена аавынхаа хэлсэн үгийг сэтгэл дүүрэн сонссон бөгөөд тийм нарийн ухаантай эцэгтэйдээ баярлаж байв. Өвчтэй хүүхдэд ялангуяа эрэгтэй хүүхдэд геологийн ажил сайхан гэж ярих юм бол үнэндээ нүгэл болно. Эцэг нь сургуулийн байранд үг хэлсний дараа охинтойгоо хамт цэцэрлэгийн дотуур зугаацан явав. Намар орой болж, намрын дунд сар гарсан байсан тул гадаа усан тоос адил бороо шивэрч дарагдсан навчны үнэр ханхалж байв. Эцэг нь охиныхоо араас түрээд явж байхдаа ханиалгаж,

	— Чи намайг энд яагаад үг хэл гэж албадав, би огт учрыг ойлгосонгүй гэхэд Лена,

	— Яагаад гэвэл нэгд, би ямар эцэгтэй болохоо бусдад мэдүүлэх гэсэн юм. Хоёрт гэвэл, бид энд байлаа ч гэсэн амьдралаас тасарч болохгүй шүү дээ гэжээ.

	Эцэг нь бас ханиалгаж, Лена инээмсэглэж байв. Лена энд өвчтэй байх хугацаандаа ганцхан юмтай эвлэрч чаддаггүй байв. Юу гэвэл хүн ард нь зогсоод юм ярихад тэсэж үл чадна. Гэтэл энэ удаа аав нь түүний ард зогсоод үг ярьж байхад Лена сэтгэл дүүрэн байв. Лена эцгийн нүүр өөд харалгүйгээр гагцхүү түүний бөглүү ханиалгахыг сонсож байвч царайг нь илхэн харж байв. Лена ямар нэг дэл сул үг хүртэл санаандаа тогтоон авдаг нь учир утгагүй юм биш байлаа. Дэмий сул үгний цаана том утга байдаг. Мөнөөхөн үнэгний хоншоор адил хамартай долигонуур хүн дурсгалын зураг гэж хэлсэн билээ. Тэд үнэхээр дурсгалын зураг гэж боддог гэж үү? Ленагийн амьд мэнд явж наймдугаар анги хүрсэн нь ёс бус, гажуу хэрэг юм. Лена мөд алга болж ч болно. Тэгвэл эцэг эх нь айх болно. Тэр дурсгалын гэдэг санамсаргүй хэлсэн үгийг дахин хэлэхээс айх болно. Ингэхэд тэр хэний дурсгал юм бэ? Лена охины л дурсгал болно шүү дээ.

	Лена сайх зургаас холдон тасалгааны төв голд очив. «Ганцаар гэдэг бол энэ мөн. Хүнгүй бол өрөө тасалгаа ч ганцаар юм. Би бол дотуур байранд байхдаа хамгийн дураараа чөлөөтэй охин байв. Иймэрхүү юм огт боддоггүй байв. Гэтэл одоо бол бодно. Тэгэхдээ бас хар амиа бодно. Гэтэл энд Федор нэртэй нэгэн хөвүүн байх юм. Тэр хэдий гар хөл бүрэн бүтэн ч гэсэн амар хөнгөн байдаг гэж үү? Ер нь энэ хорвоод элдвийн хэл амгүй, элдвийн зааг зааваргүй үхэн үхтлээ жаргалтай суудаг хүн байдаггүй гэж үү? Тийм ч юм байх гэж дээ! Үгүй, бий дээ бий!» гэж охин бодов.

	Үүдний цоож түржигнэн дуугарч эх нь туйлын баяр баясгалантай орж ирэв. Хойноос нь аав нь инээмсэглэсээр бас орж ирэв. Лена явган тэрэгнийхээ дугуйг үүдэн тийш эргүүлж урдаас нь бөмбөрүүлэв.

	— Лена охин минь, би бүр жигтэйхэн их сонинтой ирлээ. Би ажлаасаа гарах боллоо! гэж эх нь дуу алдав.

	Лена явган тэргээ дор нь зогсоов.

	— Яагаад тэр вэ?

	— Яагаад ийгээд гэж шүүн ярилцахыг больё, та минь!

	— Шүүмжлэн ярилцахыг гэж аав нь залруулан хэлэв.

	— Тийм, тийм шүүмжлэн ярилцахыг больё. Намайг техникийн боловсролтой хүн гэж хүн бүхэн хаанаас мэдэх юм...

	Ленагийн дотор хорсох шиг болов. «Эд чинь юм бүхнийг аль хэдийнээс мэдэж учрыг ойлгосон байх нь. Харин гагцхүү түүнийгээ хэлдэггүй юм байна. Миний байдал янз ондоо болсныг ойлгожээ. Миний юу бодож явдгийг мэддэг байна шүү» гэж бодов.

	— Ээж ээ, би хараахан сонгуулийн эрхтэй болоогүйгээ ойлгож байна. Гэвч хувийн асуудал шийдэхэд намайг оролцуулж байхыг гуйя гэж Лена үгээ зөөж байгаад хатуухан хэлэв.

	Ээж нь тортой савтай юмаа барьсан хэвээр амаа ангайн зогсохыг үзвэл тэрхэн агшинд ухаан солиотой хүн шиг харагдав. Лена үл мэдэг мушилзаж,

	— Хэрэв та ажлаасаа гарах юм бол намайг та нар яс муутай, биеэ эзэмдэж чаддаггүй, хэнд ч хэрэггүй, арчаагүй тахир татуу амьтан гэж үздэг юм байна гэж би бодох болно.

	— Чи галзуурав уу! гэж ээж нь хашхирав.

	— Эсхүл... эсхүл та Зохион бүтээх товчоондоо буцаж оч, эсхүл намайг гэрт минь хүргээд аль.

	— Хаашаа?

	— Сургуулийн дотуур байранд гэж Лена залруулан хэлэв.

	Чингээд уг асуудлыг шийдэв. Үүнийг Лена мэдэж байлаа. Лена бол ер Зинагийн хэлснээр хүмүүсийг «эргүүлж» чаддаг хүүхэд байв. Тэгж чаддаг нь өөрийн бие өвчтэйнх биш, харин түүнийг өвчтэй гэж үзэхгүй байхыг хатуу шаардаж чаддагийнх юм. Харин энэ удаагийн яриа бол аль хэдийн тодорхой болсон байлаа. Үүнийг ээж нь санаанаас зохиосон гэдэг бол ойлгомжтой юм. Түүндээ бас эцгийг нь ятгасан шиг байгаа юм. Яагаад гэвэл эхийн санаанаас зохиосон тэр зүйлд эцэг нь эргэлзсэн янзтай, дуугүй дүлгэнэн зогсож байх нь илт мэдэгдэж байв. Эцэг нь зориуд ханиалгаж,

	— Лена! Гэвч чиний уушгины хоёр тал сахуулайт өрөвсөлтэй шүү дээ... гэв.

	— Өөр юу байна? Ондоо тоолох юм байна уу?

	— Өөр юмгүй дээ...

	— Нөхөд эцэг эх нар минь, дахин ийм яриа үүсгэхийг үүнээс хойш үүрд цэглэе! Үүрд шүү! гэж Лена туйлын авзаатай өгүүлээд өөрийн хэлсэн үгийн аялгуунд өөрөө боловч аягүй болон байв.

	Эцэг нь санаа алдаж, эх нь нүдээ анивчин уйлахыг завдсанд эцэг хориглов.

	Эцэг эх хоёр нь гал тогооны өрөөнд дув дуугүй орж, авчирсан тортой савтай идэх юмаа дув дуугүй уудлан хөргөгчийн тагийг байн байн тас тас хааж нээж байх нь дуулдана. Чингээд дараа нь хоёулаа нэгэн зэрэг уртаар санаа алдахад Лена инээд алдав.

	— Лена, чи тэнд юу болоод байна? гэж эцэг нь дуугарав.

	— Аль хэдийн ингэх ёстой байсан юм гэж Лена хариу дуугараад өнөө саяын яриаг болохыг болив. Харин Федор санаанд нь орж, айл бүхний юм болгон ингэж амархан нэг тийш болдог болоосой гэж бодов.

	Удалгүй цайгаа ууж суугаад,

	— Ээж, ээ, би нэг саваагүй юм гуйвал та биелүүлэх үү? гэв.

	Эх нь бас юу болов гэсэн шиг хэмээн нүдээ түргэн түргэн цавчирч байхад Лена

	— Надад нэг гоё урт даашинз авч өгөөрэй гэв.

	Федор нэлээн оройхон сэрэв. Тагтааныхаа байранд очих гэж яарна. Урьд шөнө унтаж чадахгүй их л удаан эргэн хөрвөж сүүлдээ унтсан боловч аймар муухай зүүд зүүдэлжээ. Ээжийн нь исгэсэн гурил хөөрч савнаас халиад шалан дээгүүр урсан улмаар хөөж их болоод Федькийн бүр хоолойгоор татаж байх шиг санагдана. Гэтэл тэндээс гарч болдоггүй ээ! Ер яаж гарах билээ? Сэлэх гэхээр өтгөн юм чинь зууралдаад болохгүй, дээгүүр нь алхаад явах гэхээр шингэн чинь шигдэн орно...

	Федор сэрээд харвал гэр нь эзгүй, тохьгүй. Эцэг эхийн нь ор дэр ундуй, сундуй, гэрээр дүүрэн гутал хувцас тараан хаяжээ. Ширээн дээр зүссэн зүсээгүй талх, угааж арчаагүй таваг сав овоорно. Гагцхүү нарны туяанаас ондоо сэтгэл баясгамаар юм даанч алга. Нарны туяа угаагаагүй бохир шал, цэвэрлээгүй ширээн дээр тусаж ямар нэг юм санагдуулах шиг болов. Федька нэг юм санаж орноос ухасхийн босов. Тэр бүхнийг цэвэрлэх цэгцлэх бол тун ч амархан хэрэг! Жишээ нь бохир ширээ байна. Түүнийг цэвэрлэе гэвэл юухан байх вэ дээ. Алчуур хаана байна? Тэр байна. Алчуур авч хэдхэн зүлгэтэл хоолны ширээ шинэхэн хулдаас дэвссэн адил гялалзаад ирэв. Федор урьд нь хувинтай ус авчирч тавьсан байв. Одоо түдэлгүй гэрийн шал ч шинэхэн будагтай юм шиг гялалзах болно.

	Энэ бүхэн бол тун юмгүй хэрэг. Гагцхүү хийе л гэж санавал гүйцээ. Юмыг бодох хэрэгтэй. Федор аль хэдийнээс нэг ингэж цэвэрлэе гэж хүсэж байсан боловч чухам өчигдөр орой л ингэж хийе гэж бодсон билээ. Тэр өдөр нь өнөөдөр юм. Орой аав нь цоо эрүүл ирэх болно. Гагцхүү энэ бүхнийг хийе л гэж бодвол барав.

	Өрөө тасалгааны дотоод байдал цэвэр цэмцгэр болсоор байв. Федор өөрийн орыг хураагаад аав ээжийнхээ орыг хураав. Тэдний ор дэрийг бүр ч нямбай хураав. Сав суулга угааж, ширээгээ шинэ бүтээлгээр бүтээгээд дээр нь ваар тавьж, гадагш цэцэрлэгийн дотор гүйж гараад хэдэн замбага цэцэг зулгаан авчирч өнөө ваартаа хийж тавив. Пянз тавигчаа нойтон даавуугаар сайтар зүлгэж хэдэн пянз шилж гаргаад эцэгтээ зориулан «Амар мөрний долгио» гэдэг дуу тавихаар зэхэж орхив. Эцэг нь урьд Алс дорнодод усан цэргийн алба хааж байв. Амар мөрөн бол тэр Алс дорнодод байдаг болохоор эцэгт нь аятайхан санагдах болно. Федор гэр орноо янзлаад сэтгэл дүүрэн харж, халаасандаа будаа, талхны хог хийж тагтааныхаа байшинд очихоор гарав.

	Тагтаанууд нь урдаас нь хүд хүд гүвтнэнэ. Оройтсон болохоор тэд тийм ууртай гүвтнэж байгаа ажээ. Федор шувуундаа будаа цацаж, талх үйрүүлж өгөөд онгоцонд нь цэвэр ус хийж тавив. Чингээд одоо бахаа ханатал зугаацагтун гэж хаалгыг нээтэл тагтаанууд нь шурд шурд гэж нисэн хөөрч агаарт эргэлдэж байв. Федор чанга чанга исгэрэн хойноос нь хүзүүгээ чилтэл харж зогсов. Сая хажуу тийш эргэн харвал тагтааны байшингийн тушаа байдаг цонхны хөшиг хөдлөх шиг болов.

	Өчигдөр орой эцэг эх нь уйлж унжин хэрэлдэхэд тэдний хойноос гүйх гэж яарч яваад хазгай гишгэж унах зуур өөдөө харвал тэр цонхон дээр нэгэн охин харагдсаныг Федор санав. Хөвүүний сэтгэлд хамгийн түрүүнд харамсах сэтгэл төрөв. «Тэр охин өчигдөр оройн явдлыг цугийг нь сонссон байх нь» гэж бодов. Гэтэл тэр цонхоор урьд нь ямар ч охин эс харагддаг билээ. Тэнд эр эм хоёр суудаг байв. Эр нөхөр нь геологич хүн. Түүнийг Петр Силыч гэж Федор мэдэх билээ. Петр Силыч заримдаа тагтааны байшингийн дэргэд ирж, аль нь годройтон нисэхдээ бусдаасаа илүү вэ гэх зэргээр асууж шалгаадаг байлаа. Тэгвэл юун охин байдаг билээ?

	Федор аяархан исгэрэв. Цонхны хөшиг эс сөхөгдөв. «Сая тэр цонхны хөшиг салхинд хөдөлсөн юм болов уу?» гэж бодтол «Тэгвэл өчигдөр яагаад хөдөлсөн байх вэ?» гэж бодогдов.

	Тэр ямар шуу царайтай охин байсан билээ? гэж сэтгэлдээ ургуулан бодохыг хичээсэн боловч огт болсонгүй. «Эзгүй л айл юм даа».

	— Хүүе охин оо! гэж аяархан дуудав. Хөшигний цаана ямар ч чимээ имээ алга. «Өчигдөр эднийд хүн ирсэн юм байлгүй дээ» гэж бодоод харуулаа гарган нэг банз харуулдаж гарав. Тэр зуураа бас өнөө цонх өөд хялайн харсаар байв. Гэвч хэн ч эс үзэгдэв. Хэдий тийм боловч тийш хармаар санагдах ажээ. Тархинд нь нэг хачин бодол орж, харуулаа орхиод,

	— Хүүе бүсгүй ээ, намайг хараад байгааг чинь би мэдэж л байна. Яагаад намайг хараад байна вэ? гэв. Мөн л таг чиг. Чи яагаад хөшигний завсраар шагайгаад байгаа юм бэ? За тэгвэл одоо ус гоожуурын хоолойгоор дамжиж гараад чамайг байна уу үгүй юу харна даа гэж цамцны хормойг өмдний заханд шургуулан газар буугаад хормойд наалдсан зоргодсыг гүвж дээш харвал цонхны хөшиг нээгджээ. Өнөө охин цонхоор харж байв. Федорын зүрх түг түг цохилов. Хонгор шар гэзгээрээ толгойгоо ороож тогтоосон цайвар цагаан царайтай, жигтэйхэн хөөрхөн охин байв. Федор мэгдэж,

	— За би хэлээгүй юу гэв.

	— Юу хэлээгүй юу гэж?

	— Таныг энд бий гэж.

	— Би энд байна аа, тэгээд юу гэж?

	Федор ичиж дал мөрөө хавчаад,

	— Юу гээ ч үгүй, таныг энд бий л гэсэн юм.

	Өнөө бүсгүй ичиж, цайвар цагаахан царай нь аяндаа улайж ирэхэд Федор өөрийн эрхгүй хараа буруулав.

	— Та яагаад намайг хараад байдаг юм бэ?

	— Намайг битгий «та» гээд байгаарай гэж өнөө охин санаандгүй эрс чанга хэлээд, — Би тийм албархуу хүнд дургүй юм гэж зөөлөн дуугарав.

	— Юу гэнэ ээ? За яах вэ. Гэвч чи урьд нь тэгж хэлсэн биш дээ.

	— Чамайг зүгээр л хардаг юм. Болдоггүй юм уу?

	Федор инээд алдав. Энэ бүхэн түүнд тун ч инээдэмтэй санагдав. Түүнийг инээхэд охин ичиж хоцров. Охин хөшгөө хаах гэсэн мэт эрс хөдлөхийг Федор ажиглав. Гэвч хөшгөө татсангүй.

	— Чи гадуур гарч зугаалж баймаар юм. Миний тагтаануудыг барьж үзмээр юм санж. Миний тагтаа сайхан шүү гэж Федор хэлэв. Чингээд тэр охинд чадвараа үзүүлэхийг хүсэж өөдөө харж байгаад их л уран сайхнаар хангинатал исгэрэв.

	— Федя, чамд тэр тагтаа шувуу чинь л хэрэг болно доо.

	Федор уруу харчхав. Энэ өчигдрийн бүх яриаг чагнасан байх нь. Федор ч таг дуугүй болов. Өнөө охин ч дуугүй болов.

	Федор санамсаргүй дуу гарч,

	— Тэгээд юу гэж. Хүн болгонд өөрийн сонирхол байдаг. Үүнд инээдэмтэй юм юу ч алга. Харин ч их гунигтай явдал юм. Гэвч өнөөдрөөс эхлэн юм бүхэн миний шийдсэн ёсоор болно доо гэв.

	Өнөө охин өөд дахин хартал зүрх нь бас түргэн түргэн цохилов.

	— Чиний нэрийг хэн гэдэг вэ?

	— Миний нэр Лена.

	— Лена, чи хараарай. Өнөөдөр оройн зургаан цагт бид энэ явган замаар, танай цонхон доогуур явна. Хараарай л даа! гэж Федор уруу харж муухай ярвайв. Энэ Лена охин гэртээ суугаад бусдын яриаг хэрхэн чагнадаг бол гэж бодов. Эхийн нь яриаг, эцгийн нь яриаг хэрхэн чагнадаг бол. Түүний уйлахыг хэрхэн чагнадаг бол гэж бодов.

	Федор тэр охин өөд дахин харсангүй. Тагтааныхаа байшин дээр гарч тагтаануудаа байранд нь оруулж, аж ахуйгаа хааж орхиод газар харайн бууж сая Ленаг харвал өнөө л газраа ямар нэг савхин бүрхүүлтэй зөөлөн сандалд өнөө л янзаараа шигдэн суугаад Федорыг нэлээн сандарсан янзаар харж байв. Федор толгой дохин тал өгөөд инээвхийлэн гэм буруутай мэт,

	— Чиний бусдын яриаг чагнадаг чинь дэмий л хэрэг дээ гэж дахин хэлэв.

	Лена охин нэлээн бодож байгаад

	— Зүгээр. Би үүнээс ондоо юм ч мэднэ гэв

	Федор санаа алдаж, тэндээс зайлан хэд алхаад,

	— Хүүе чи миний тагтааны байшинд орж үзээрэй гэж хашхиран цааш гүйв.

	Гэтэл Ленаг хариу дуугарахгүй байхад эргэн харж,

	— Чи ирэх үү? гэв.

	Лена холоос толгой дохиж байхыг хараад Федорын зүрх базлав. Тийм хөөрхөн охиныг Федор сургууль дээрээ ч, гадаа гудамжинд ч хаана ч олж үзээгүй билээ.

	Федор тэр өдөр халуун хумх өвчин туссан мэт өнжив. Дэлгүүрт очиж хиам, өндөгний дараалалд зогсож, сүү талх худалдан аваад гудамжаар явж байхад тэр бүхэн зүүд шиг санагдан, түүний нүдэнд үргэлж Лена харагдана.

	«Энэ юун охин бэ? Хаанаас гараад ирэв ээ? Тэнгэрээс унасан биш байгаа даа?» гэж бодно. Түүнтэй нэгэнт ярилцсан байж учир байдал бүхнийг асуугаад авч чадсангүй юу гэж Федор өөрийгөө зэмлэнэ. Тэр бүхнийг дэлгэрэнгүй асууж мэдэж Федор үнэндээ чадсангүй. Тэр охин бол жирийн нэгэн охин биш, туйлын хөөрхөн охин юм.

	Федорын санаанд ямар нэг хэлж үзээгүй хачин үгс орж байв. Тийм үгээр хэзээ ч ярьж байгаагүй, тийм үг хэзээ ч сэтгэл санаанд нь орж байгаагүй билээ. Түүний амьдралын хамгийн сайхан юм бол тагтаа шувуу, сэтгүүлд гардаг Рафаэлийн зураг байлаа. Гэтэл хүн, тэгэхдээ бүр хөөрхөн охин яагаад санагдах болов?

	Федорын дотор ямар нэг юм орооцолдож, ямар нэг юм эвдэрч байв. Түүний хувьд байсан ямар нэг хэрэм замхран нурж, оронд нь ондоо шинэ юм бий болов. Энэ нь сайн буюу муу болохыг тэр бээр ойлгож мэдэхгүй байлаа.

	Түүний нүдэнд гагцхүү Лена тусна.

	Тэр ч байтугай дэлгүүрт ороод нэг хөгшин эмгэнийг дайрч орхижээ. Цаадах нь «сохор» юм гэх зэргээр зөндөө загнахад Федор тэнэг юм шиг урдаас нь инээж байхад эмгэн гайхан хоцорчээ. Тэр өдөр бол үнэхээр ид шидийн өдөр байв. Юмыг гагцхүү хүсэх хэрэгтэй гэдэг бодол тэр өглөө Федорын санаанд орсон билээ.

	Оройн дөрвөн цагт гэр орноо жин тан болгоод троллейбусанд сууж эцгийн ажил хийдэг барилга дээр очив.

	Эцгийн нь барьдаг экскаватор том шанагаар шороо утгаж, ачааны машины тэвшинд овоолж байв. Ямар бяр чадалтай машин бэ? Нэгэн зэрэг хэчнээн шоо метр шороо утгана вэ! Тэр машиныг эцэг нь хүүхдийн тоглоом адил амархан жолоодож байв. Дорой амьтан. «Хэн ч биш» гэж өчигдөр орой түүнийг Федор нэрлэсэн билээ.

	Тэр явдал эцэс төгсгөл болох цаг болжээ. Федор одоо бусдын адил хэвийн эцэгтэй болно. Түүнийг Жон Иванович гэвэл гэж л байг л даа. Гагцхүү америк «Сэм гуай» гэхгүй л байвал барав.

	Федор ээлж солигдохыг хүлээж хөндийхөн сууж байв. Эцэг нь хуучин навтсаар гараа арчсаар зам дээр гарч ирэхийг үзвэл урьдынтайгаа адилгүй, жирийн нэгэн ажилчин харагдана. Ямар ч алиа хөгийн явдал янзгүй, ямар ч архичин хүний шинжгүй ердийн нэгэн хүн харагдана.

	Федорыг хармагц зогтусаж ямар нэг юм асуух гэсэн авч асуусангүй. Тэр учир бүгдийг ойлгож байв. Уртаар санаа алдаж,

	— Чи өөрөө хүрээд ирэв үү? гэв.

	— Ээж явуулсан гэж та бодов уу?

	Эцэг нь хоёр ч удаа толгой сэгсэрч, троллейбусны зогсоол хүрээд бас дахин толгой сэгсрэн, гингэнэж гаслах шиг болов.

	Харин троллейбусанд ороод ихэд сэргэж, царайгаа төв болгоод гэнэт

	— Федор чи их зөв юм боджээ. Чамд баяр хүргэе. Энэ бол миний хувьд шалгалт болно гэв.

	— Аав та юу хэлнэ. Та биднээс... хэний ч дор орохгүй шүү дээ.

	Эцэг нь дахин хэнгэнэн гаслав. Тэд троллейбуснаас буугаад бусдын адил яаралгүй алхлав. Чулуун байшингууд өнгөрмөгц мөнөөхөн хуайс модны цаана гэр нь ойртон харагдана. Тэнд өвс, ногоотой, хэнз дорой багваахай цэцэг дэлгэрсэн газар болно.

	Пивоны мухлаг ид ажиллаж өнөө Буурал, өнөө Платонов шахцалдан харагдана. Тэд Федорыг, Федорын эцгийг эргэж харав. Федор хамаг биеэ хөвчлөн зангидаж, тэр пивоны мухлагийг тэр эцгийн багын найз нарын хамт авч чулуудахад бэлхэн явав. Эцэг нэг юм мэдээд явах шиг санагдана.

	— Аль вэ гараа нааш нь гэж Федорын зангидсан нударганаас атган хөтлөөд явав. Хэн нь хэнийгээ, Федор эцгийгээ юм уу, эцэг нь Федорыг хөтлөн яваа алин болох нь эс мэдэгдэнэ.

	Пивоны мухлагийн хажуугаар хээвнэг тайван өнгөрч дагширсан тоостой замаар орж явав.

	Баруун гар талд Федорын тагтааны байшин харагдаж байв.

	— Чиний тагтаанууд юу болж байна? гэж эцэг асууна. Федор бол түүний үгийг бараг дуулсан ч үгүй, тагтаа шувуу, тагтааныхаа байшинг харсан ч үгүй гагцхүү хажуу тийш мөнөөхөн цонх руу харсаар явав.

	Лена цонхон дээрээ сууж байв. Федорын дотор оволзон, толгой дохив. Федор өглөөнөөс хойш, тэр охинтой хэдэн үг сольсноос хойш дэлгүүрт очиж, бас бус хэргээр гадагш явсан боловч тэр цонхны ёроолоор огт яваагүй ажээ.

	 

	* * *

	 

	Федор эцэгтэйгээ хамт цонхны доогуур өнгөрөн толгой дохиод гэртээ орчхов. Лена цонхноос холдож, хөшгийг татав.

	Тэр өдөр Ленагийн хувьд их солиотой, инээдэмтэй, хачин өдөр болов.

	Лена явган тэргээрээ тасалгааны дундуур дугуйран тойрч, өнөөдөр их солиотой өдөр юм гэж санахдаа инээд алдав. Анхандаа аяархан хэг хэг инээж байснаа сүүлдээ бүр тас тас хөхрөв. Федор гэж жигтэй хүү байна! Энэ хөвүүнд Туркийн эрэг хэрэггүй, Африк ч хэрэггүй бололтой. Харин яриангүй сайн хүү байна. Эмгэн хумсыг гэрээс нь татаж гаргах адил намайг ил гаргав. “Эмгэн хумс, эмгэн хумс эврээ ил гаргаач, зүсэм бялуу өгнө шүү. Бороо юу хувин уу?” гэж хүүхдийн наргиантай дуу байдаг. Энэ дууг Федор дуулав. Ондоо үгээр боловч дуулав. Тэнэг эмгэн хумс сандарч эврээ ил гаргаж орхив гэж Лена бодно.

	Уг нь Лена гэртээ бараг сар шахам нуугдаж, Федорын дуу дуулах, банз харуулдах, мод тогшихыг дандаа далдаас сэм чагнадаг байв. Гэтэл түүнд баригдав. Федор бол яриангүй дайчин хүү юм. Бас их ухамтгай юм.

	Лена ингэж бодож суухдаа өөрийн үгийг чимэх, үнэ цэнтэй болгохын тул үлгэр туулийн дотроос энгүүн сайхан үгс дурсан санаж байв. Чингээд бас л инээв. «Хүүе, охин оо!» гэнэ шүү! Эй зайлуул! Бас сүүлд нь «Чи дэмий л бусдын явдлыг чагнасан байна» гэсэн. Тэгээд үүнээс хойш тийм явдлыг тас цохино гэж дохиогоор мэдэгдсэн. Тэгэхлээр эцгийгээ жаахан хүүхэд адил ажил дээрээс нь хөтлөн ирж байх болж байна уу?

	Энэ бол ялангуяа Лена мэтийн хүнд нэн ч ойлгомжгүй зүйл байлаа. Яагаад гэвэл Ленагийн аав ээж хоёр түүнийг ямагт одон дагуул адил тойрон эргэлдэнэ. Сургуулийн дотуур байранд бол тэдний ангийн нь ээж Вера Ильичнина цаглашгүй үнэнч хайраар асарна. Дуся эгч бол «Миний хөөрхөн хонгорууд!» гэж үргэлж өхөөрдөнө. Ихэд өрөвдөнө... Тэгвэл харин одоо үзвэл тэр Федорыг л заримдаа тийнхүү өхөөрдөж өрөвдөж баймаар санагдана.

	Лена бол тэр хүнийг пивоны мухлагийн хажууд зогсож байхыг олонтоо харсан билээ. Гудамжны адагт байдаг тэр эрчүүлийн усан эргүүлэг бол Ленад ямар ч хамаагүй зүйл байв. Ленагийн аж байдалд огтхон ч хамаагүй шал харш ондоо амьдрал байв... Гэтэл тэр харь, харш явдал түүний сэтгэлийг хөндөв...

	— Ямар учраас? гэж Лена амандаа үглэн тасалгааны дундуур бас нэг тойроод,

	— Ийм учраас! гэж толинд нүүрээ харж инээгээд. — Ийм учраас, ийм учраас! гэж толинд нүүрээ улам ойртуулав.

	Дотуур байранд байхад толины өмнө удаан эргэлдэхийг хориглодог билээ. Тэнд бол ердөө л үс гэзгээ самнахын төдий толинд харж болно. Толинд биеэ харах бол сайн сайхан сэтгэл төрүүлэхгүй гэж тэд үздэг байв. Зина «Бид толинд хараад яах юм. Бид ямар эхнэр биш, бага залуу охид биш. Бид бол хэн ч биш» гэж их л гунигтай өгүүлдэг авай. Энэ талаар тэд их л удаан шүүмжлэн хэлэлцсэн нь үгүй. Лена бол Зинаг бодвол өөрийн онцгой бодолтой охин байсан боловч тэд эвгүй бодолд улам гүнзгийрэн орсон нь үгүй.

	Анхандаа Ленаг нэн хөөрхөн охин гэцгээхэд Лена инээд алдан, зайлан оддог байв. Гэтэл хожим нэг удаа хичээлийн эрхлэгч Михаил Иванович мөн тэгж хэлсэнд Лена «Хүн царайгаараа ус олж уухгүй шүү. Тэгвэл намайг хөлтэй болгоод аль» гэж эрс тэс хариулаад бусдад дуулдахаар «Баавгай» гэж хочилсон билээ. Түүнээс хойш тэр өвгөн насан турш тийм хочтой болсон юм. Харин Лена хагас цагийн дараа хичээлийн эрхлэгч өвгөнд уучлал гуйж очиход цаадах нь, «Хаанаас даа Леночка! Тэр бол миний буруу юм. Нүгэлт намайгаа өршөөгөөрэй» гэжээ. Гэвч тэгэхэд Лена өөрийгөө өөдгүй амьтан гэж бодож билээ. Үнэнийг хэлбэл тэр явдал өвгөнөөс ч болсон биш өөрөөс нь болсон хэрэг. Яг үнэнийг хэлснээс болсон хэрэг. Лена бол үнэхээр хөөрхөн охин юм. Гэвч хөөрхөн байлаа гээд яах юм. Тэглээ гээд сэтгэл төвшин суух сан уу даа. Эрэмдэг зэрэмдэг байлаа ч ялгаагүй.

	Гэтэл энэ удаа толинд нүүрээ улам ойртуулаад өөрийгөө ширтэв. Анхандаа хорсох сэтгэл төртөл гэнэт инээд алдаж, сүүлд нь уйлав. Гэвч тийм ч гашуун нулимс гарсангүй, харин ч сэтгэл хөнгөрөх шиг болжээ. Лена нүүр царайгаа их л тайван тогтоож харав. Гэзэг үс яах вэ, алтан шар өнгөтэй сайхан л гэзэг харагдана. Нүд гэвэл нэлээн том, эл учир царай баахан туранхай юм шиг харагдана. Нүүр царайны ерөнхий зураг байдал зөв. Өөр? Гар уу? гар яах вэ бусдын л гартай адилхан харагдана. Өөр? Өөр юу байх вэ!

	Лена ихэд ууртай толиноос холдоод төрсөн гэртээ байх дэмий юм гэж бодов. Дэмий юманд уйлна. Толинд биеэ харна. Ер ганцаар байх гэдэг зохисгүй ажил, тэсвэрлэшгүй юм.

	Ганцаар аа? Федор яагаа вэ? Өглөөгүүр үг ярихад түүний царай яагаад улайсан бэ? Тэгээд өдөржин өнөө тагтааныхаа байшин дээр ч гарсангүй, гадуур ч үзэгдсэнгүй. Гэртээ нуугдаж орхив уу? Тэгвэл яагаад эцэгтэйгээ цонхны доогуур өнгөрсөн юм бэ?

	Иймэрхүү дэмий балай юм бодогдоод байхаар Лена нэг ном авч уншив. Гэтэл хэдэн хуудас уншаад нэг ч үг ойлгосон юмгүй хий уншаад өнгөрчээ. Зурагтаа асаав. Зурагтаар хөл бөмбөгний тэмцээн харуулж байна. Гайхуулах юмаа олж ядсан шиг гүйж чаддаг, бөмбөг өшиглөж чаддагаа үзүүлнэ. Зурагтаа унтраагаад, жижиг хүлээн авагчаа асаав. Янз янзын дуу хоолой, янз янзын хэл үг холилдон сонстоно. Хөгжим хангинана. «Нарны дугуй тэнгэрийг тойрон» гэж жаал хүү хангинатал дуулна. «Энэ бүхнийг цөмийг дуулсан» гэж Лена гунигтай бодож хүлээн авагчаа орон дээр чулуудаж орхив. Энэ мэтээр байвал солиорч ч болно. Дахин нэг хэдий байх юм бол хатаж үхмээр юм. Сургуульдаа, дотуур байрандаа очвол дээр. Уушгины хоёр тал сахуулайтай гэж бүтэн жил ганцаар сууж, нэг анги өнжих гэдэг бол яах аргагүй аймшигтай зүйл... Сахуулайтсан бол сахуулайтай л биз. Айх юу байна? Тэр ч байтугай хэрэв...

	Лена нударга зангидан цонхны тавиур шаав. Бас өнөө муу ёрын бодол ороод ирлээ. Энэ бол хойд насны тухай бодол мөн. Юмыг сайнаар бодох юм сан. Гэтэл сургуульдаа, найз охид дээрээ очъё гэж бодъё. Федор яах билээ? Тэр яаж байх билээ?

	Лена «Федор!» гэж аяархан гингэнэ ээд гэнэт тэр хөвүүн ямар хамаатай юм? Би бас ямар юмаа боддог болов? гэж бодон, явган тэргээ толин тийш эрс эргүүлж,

	— Ээ зайлуул сайхан хүүхэн Елена чи... хонгор минь, чи хэн нэгэнд сэтгэлтэй болох нь энэ үү! гэж ганцаар өөрийгөө жигшин хашхирав.

	Чингээд зурагтаа асааж, дууг нь хамгийн чанга дээр тавиад бас жижиг хүлээн авагчаа асаав. Хүлээн авагчаар жааз хөгжим хангинана. Лена нэг ном авч аль тааралдсан хуудсыг сөхөж аль байдаг чангаар ингэж уншив.

	— «Тэртээ дор дүүжлэгдсэн саран жаргал гавал адил харагдаж байв. Заримдаа муухай хар том үүл гарч урт тэмтрүүлээрээ сарыг халхална. Гудамжнаа дэнлүүний гэрэл цөөрч, сүйх тэрэг улам давчуу, гунигтай гудамжаар орж явав. Хөтөч нэг удаа замаас төөрч дахин буцаж замаа олж оров. Эцсэн морьд шалбаагийн усан дундуур туучин, шалбаагийн уснаас уур баагина. Сүйх тэрэгний хажуугийн шил гаднаасаа бор манангаар нягт бүрхэгдэв. «Сэтгэлийн өвчнийг сэрлээр эмнэгтүн, сэрэл бол сэтгэлийн өвчнийг анагааж чадмуй» гэсэн үгс Дорианы чихэнд хадсаар байлаа. Энэ хүн бол сэтгэлийн үхлүүд өвчинтэй хүн юм. Нээрэн сэрэл тэр өвчнийг эдгэрүүлж чадах болов уу?».

	Лена ийнхүү байдгаараа хашхиран уншиж, зурагтаар хөл бөмбөгний хорхойтой олон мянган хүн мөн байдгаараа бархиралдан, хүлээн авагч байдгаараа хангинаж байхад Ленагийн сэтгэл хөнгөн болов.

	Нэг мэдвэл эх нь ирчихсэн зогсоо зайгүй цавчирч байв. Бас аавын нь буурал санчиг харагдав. Аав нь шууд очиж, зурагт радио, хүлээн авагчийг нэгэн зэрэг унтрааж.

	— Охин минь чи яав?! гэж сүрхий асуусанд Лена айж хоцров Лена бол амьдралдаа хэзээ ч хэнээс ч айж үзсэн нь үгүй. Айх гэж юу байдгийг мэддэггүй байв. Гэтэл анх удаа аягүй айв.

	Ээж нь нүдээ анивчсаар охины толгойг барьж үзэв. Лена инээж,

	— Би Оскар Уайльдын зохиол уншиж байна. «Сэтгэлийн өвчнийг сэрлээр эмчлэгтүн, сэрэл л сэтгэлийн оёгийг анагааг!» гэж бичсэн байна гэв.

	— Би ажлаасаа гаралгүй горьгүй нь! гэж эх нь хэлэв.

	— Тэр дэмий. Хүн ер хааяа дүрсгүйтэх эрхтэй шүү. Зүгээр нэг дүрсгүйтэх бол тийм ч хачин юм биш. Энд хүн айх юм ер алга гэж охин туйлын тайван хариулав.

	Ээж нь гал тогооны өрөөнд оров. Аав нь үлдээд гэнэт явган тэрэгний өмнө сөхрөн сууж охиныхоо гарыг барьж үнсэв. Охин учрыг олсонгүй гараа татсанд эцэг нь их л цөхөрсөн аялгуугаар,

	— Охин минь, чи яав юу болов?! гэв. Лена гараа угзран авч эцгийн толгойг тэвэрч биедээ наалдуулан,

	— За уучлаарай... Та айчхав уу? Би ийм л тэнэг амьтан шүү гэв.

	Эцэг нь охины тэндээс холдож буланд очиж зогсоод их л зугаатайгаар,

	— Бид хоёр чамд урт даашинз авсан шүү дээ! гэв.

	— Байзнаарай, бүү үзүүлээрэй. Урьдаар би усанд оръё!

	Лена бол хэн ч зааж өгөөгүй атал шинэ хувцас өмсөхийн өмнө заавал биеэ угаадаг зантай билээ. Түүнээс гадна гэртээ байхад нь аав нь усанд оруулдаг байв.

	Энэ бол аль хэдийний юм. Лена жаахан байсан болохоор ичнэ барина гэж огтхон ч мэддэггүй байв. Эцэг нь өргөж аваачаад онгоцон дотор суулгана. Сүүлдээ Лена том болж, эх нь өргөж даахгүй болохоор бас л эцэг нь өргөж усанд оруулна. Тэрбээр цамцны ханцуйг шамлан, өмдөө норгохгүй гэж эхийн хормогчийг урдуураа зүүгээд охиныгоо ямар ч эхээс дутуугүй сайхан мөлчийтөл угааж өгдөг байлаа. Тэгэхэд Лена эцгээсээ ичдэггүй байв. Яагаад гэвэл, урьд нь хувцас хунарыг нь тайлж барьж байхад Лена өөрийгөө өвчинтэй л хүн гэж боддог байлаа.

	Гэтэл гэнэт л айдаг, ичдэг болчихсон билээ.

	Эцэг нь онгоцонд ус гоожуулж орхиод мөн аанай эхийн хормогчийг зүүгээд Ленаг өргөж аваачихаар өрөөнд нь орвол хувцсаа тайлаагүй сууж байлаа. Эцгийгээ духаараа харахад нь сая учрыг ойлгож,

	— Яах вэ яах вэ. Эх нь оруулна биз гэв.

	Лена нүдээ анив. Тэр солиотой өдөр Ленагийн дотор нэг л хачин байжээ.

	— Байз, байз. Би яасан ч юмгүй гэж Лена шивгэнэн хэлэв.

	Чингээд аав нь хувцас хунарыг хамжин тайлж, өд шиг хөнгөнөөр өргөж онгоцтой усанд аваачиж тавьсанд Лена сая сэхээ орсон мэт.

	— Уучлаарай аав аа, өнөөдөр би нэг л хачин байна гэв.

	— Хачин биш охин минь, чи өсөж том болж байгаа хэрэг гэж эцэг нь инээмсэглэсэнд,

	— Би том болж байна гэж үү? хэмээн гайхсан мэт асууж ичсэн мэт усан дотор лав суучхав.

	Тэд дуугүй болов. Цоргоор бүлээн ус хоржигнон гоожно. Аав нь тавиур дээрээс нугасны гурван дэгдээхэй авч онгоцтой усанд хөвүүлж орхив. Тэр гурван дэгдээхийг Ленаг усанд орох бүрий онгоц дотор нь тавьж өгдөг билээ.

	— Нугасны дэгдээхэй жижигхэн хэвээрээ л байна. Харин манай Лена том болж байна шүү гэж эцэг нь эелдэгхэн өгүүлэв. Лена нүдний нулимс бөмбөрүүлэн,

	— Аав аа! Надад хэлж өг! Би яагаад том болж байна? Намайг хар л даа. Миний бие урган өсөж, дотор биед хүртэл чадал тэнхээ суугаад байна. Миний мээм, гуя, мөрийг хар... Яагаад ингэнэ вэ? Тэгвэл миний хөлийг хар л даа. Саваа шиг

	— Дуугүй бол! гэж эцэг нь гуйв.

	— Хүлээж бай, аав аа! гэж Лена нүдний нулимсыг арчаад, Жаахан тэвчиж үз. Надад тус бол... Та хэлээд аль! Би яагаад том болж байна? Энэ хорвоод эмэгтэй хүн хүүхэд төрүүлэхийн тул төрдөг. Тэгвэл би. Би хэзээ ч эх хүн болж чадахгүй! Би хүнд хайртай сэтгэлтэй болж чадахгүй, хүн надад хайртай сэтгэлтэй болохгүй, та ойлгож байна уу! Тэгэхлээр ямар хэрэг байна? гэж эцгийгээ харснаа доош шумбав. 

	Ленаг уснаас толгойгоо гаргахад эцэг нь уруу хараад сууж байв.

	— Охин минь ээ! гэж охиныхоо нойтон гарыг барьж, — Агшин тутамд хүн амьдралыг орхин оддог юм. Үхэл бол заримдаа зовлонгоос ангижруулах нь бий. Хэрэв би сүсэг бишрэлтэй хүн байсан бол тэнгэрт мөргөе гэхсэн. Тийм биш болохоор би итгэе, өөртөө итгэе, хүчиндээ итгэе гэж хэлэх байна. Бид бол хүмүүс, чи бол хүн. Чи хэдий нас бага боловч ухаантай, зоригтой цэцэн цэлмэг хүүхэд. Чи бүхнийг чадна. Гагцхүү байхаас байхгүй нь амархан байдаг гэдгийг санаж яваарай гэв.

	Лена нүдээ том болгоод,

	— Аав аа! Би танд итгэнэ. Танд бүр ч ихээр итгэнэ. Гэвч тэглээ гээд надад амар хөнгөн болохгүй шүү дээ гэв.

	Эцэг нь мухар сандал дээр найгалзан их л удаан сууснаа,

	— Би чамд худал хэлбэл булай юм болно... гэж бас жаахан дуугүй байснаа, — Тиймээ, амар хөнгөн болохгүй гэв.

	Аав нь гэнэт сэргэж охиныхоо биеийг угааж гарав. Их ширүүн мөртөө их л зөөлөн угааж байв. Лена аавдаа өөрөөр хэлбэл өөртөө туслалцана. Түүний сэтгэл, дотор гэнэт жигтэйхэн сайхан онгойв.

	Эцэг охин хоёр дахиад юу ч ярьсангүй. Эцэг нь охиндоо том гэгчийн зузаан алчуур нөмөргөн өрөөнд нь өргөж аваачаад мөнөөхөн шинэ дээлийг өмсгөн гэзэг үсийг нь сүлжилцэв. Ээж нь хоолоо хийж байв. Тэдний энэ удаагийн угаалгын ажил нэг ёсны баяр ёслол болов.

	Охин гоёж гүйцмэгц ээжийг нь дуудав. Эцэг нь охиноо хэн хэнийхээ сэтгэлд нийлэхээр гоёж чаддаг байлаа. Ленаг толины өмнө түрж аваачтал эх нь орж ирээд охиноо яасан гоё юм! гэж шагшин дуу алдав. Лена ч өөрийгөө толинд харвал тод навчин хээтэй цэнхэр дан дээлтэй том хүүхэн харагдав. Шинэ дээл нь түүний цэнхэр нүд, дал мөрөө давсан алтан шаргал гэзэг, цус хурсан улаахан хацарт нь зохисон гэдэг жигтэйхэн.

	 

	 

	* * *

	 

	Федор гэр орноо сайхан янзалчхаад эцэг ирээд үнэлж, сайшаах болов уу гэж бодож байтал цаадах нь сохор юм шиг харсан ч үгүй, татвалзах өвчтэй юм шиг хоёр булангийн хооронд зогсоо зайгүй холхиж байв. Федька өнөө «Амар мөрний долгион» гэдэг пянзаа тавьсан ч үгүй. «Ээжийгээ ирэхээр тавья» гэж боджээ.

	Гэтэл ээж нь ирсэнгүй. Ээж нь урьд дандаа л эрт ирдэг билээ. Эхийн эзгүйд аав хүү хоёр нэг л ёозгүй. Ярих үгээ барсан юм шиг хоёулаа таг дуугүй сууцгааж байв. Эцэг нь гэрийн дотуур үргэлж холхино. Заримдаа овоо хүн шиг сандал дээр суувч даруй годгонон босож нааш цааш холхино. Тэгснээ,

	— Би салхинд гараад ирдэг юм уу даа? гэв. 

	Федька дал мөрөө хавчив. Эцгийгээ гэрт нь хориод байх гэж уу? Явбал яваг гэж бодтол гадаа гармагц өнөө багын нь найзууд тааралдаад бас л гэж бодоод, 

	— Тэсэж бай! гэж ширүүхэн хэлэв. 

	Эцэг нь амандаа гингэнэн ширээнээ суугаад өнөө цэцэг хатгасан ваарыг хажуу тийш болгохдоо ширээний бүтээлгийг үрчийлгэж, сонин эргүүлж байснаа бас л амандаа гингэнэн, 

	— Чи тусгүй ярьж байна шүү! Тусгүй гэж шазруун дуугарав. 

	Федор үг дуугарсангүй. Эцгийн мөнөөхөн архи балгах хорхой нь буцлаад тийнхүү тогтож сууж чадахгүй холхиж буйг Федя ойлгож байв. 

	Хаалга дуугарав. 

	Федька сая чөлөөтэй болсон шиг санаа алдаад ухасхийн босож өнөө пянзаа тавьсанд вальс хөгжим эгшиглэв. Федор эхийгээ тосож очоод, цүнхтэй юмыг авч, 

	— За аль вэ бүжиглэгтүн! гэж дуу алдав. 

	Гэтэл эцэг эх хоёр нь газар зоож орхисон адил урд урдаасаа хараад яг зогсов. Анх удаа уулзаж байсан шиг харагдана. Эцэг нь гараа унжуулан, хүнд том нударга зангидаад байна. Гараа тэнийлгэж чадахгүй байгаа бололтой. Эх нь үрчийж бөгцийгөөд эмгэн хүн адил зогсоно. Айж байсан шиг инээвхийлнэ. 

	— За аль вэ бүжиг хийгээч! гэж Федор инээв. 

	Гэтэл пянз эргэж дуусав. Федор их л харамсалтайгаар гар сэгсрэн, 

	— Та нар яав? Аль эсхүл бүжиглэхийг мартаж орхисон уу? Та хоёрын бүжиг хийдгийг би мэднэ шүү гэв. 

	— Мартаж орхижээ хүү минь! гэж эх нь ширээнээ очиж, — Гэр орноо яасан сайхан болгоо вэ! Гоё байна. Сайн байна миний хүү! гэж дуу алдахад Федор, 

	— Би биш, манай аав... гэхэд ээж нь инээж, 

	— Тийм үү! Манай аав ч бүр.... гээд цааш юм хэлж чадсангүй эр нөхрийгөө хальт харж уртаар санаа алдав. Эцэг нь хөмсөг атируулан, 

	— Танай аав юу гэж? Ингэж болохгүй юу? Би бүр итгэл алдсан уу? гэж дурамжхан өгүүлэв. 

	Ай даа бас л бүтэхгүй нь, сайнаар үг ярьж чадахгүй болжээ. 

	— Та нар ингэж ярихаа больцгоо! Хоолоо хийж идье гэж Федор гал тогооны тийш очиж өндөг шарахаар завдан, бас цахилгаан данх залгаж цай тавиад таваг гаргаж, талх зүсэж тавив. Аав ээж хоёр нь ихэд сэтгэл зовсон янзтай бие биеэ харж юу ч хийхгүй дуугүй сууцгаана. 

	— Ээж ээ, миний хамгийн хөгшин, өнөө том бахуутай тагтааны сүүлийг юу ч үгүй оготор болгочхож. Байшингийн дээвэр дээр сууж байгаад муурт л тас татуулж дээ гэж яриад, 

	— Аав аа, та надад нэг сайн хутга хийлгэж өгөөч. Танай ажлын газар сайн дархад бий биз? гэв. 

	Эцэг эх хоёр нь амандаа нэг юм гингэнэн толгой дохив. Гэтэл эх, 

	— Гера, чи бид бусдын адил энгийн сайхан амьдарч чадахгүй болжээ. Төсөөрчээ! Ярих ч юм олдохгүй болоо шив? гээд босож өнөө цүнхээ уудлан нэг шил архи гаргаж ирэв. Федорын урам хугарч барьж байсан хутгаа шал дээр алдаж. 

	— Та нар ямар хачин улс вэ! Үүнгүйгээр байж чадахгүй гэж үү?! гэж хашхирав. 

	Федорын уур жигтэйхэн хүрч байв. Ээж минь дээ! Өчигдөрхөн тэсэж сууж чадахгүй нь, эндээс зайлъя гэж байсан мөртөө өнөөдөр болоход лонх архи тавьж байх ч гэж дээ! Федорын нүдний өмнө юм бүхэн өнгөгүй болов. Өнөө сайхан цэвэрлэсэн гэр орон, өнөө гайхамшигтай сайхан өдөр цөм барайгаад явчхав. 

	Шарсан өндөг түлэгдэж утаа хэншүү гарахад Федор хайруулын тавгийг авч ширээн дээр чулуудаж орхиод үүд тийш гүйв. 

	— Хүү минь хаачих нь вэ? гэж эхийн асуухад, 

	— Та нар үхсэн баас. Ёстой харанхуй бүдүүлэг улс байна гэж хашхиран ханын шавар ховхортол үүдийг хаяж гарч одов. 

	Гадаа харанхуй бүрэнхий болжээ. Чимээ анир ч үгүй, тэнгэрт од түгжээ. Федор ууртаа учиргүй гүйж явснаа аяархан алхлав. 

	Энэ өдрийн нь явдал бас дахин бодогдов. Гэхдээ саяын болсон явдлыг огтхон ч дурдан бодсонгүй, тунгалаг огторгуйд дүүлэгч тагтаа шувуу, айлын цонхны хөшигний цаана сууж байсан өнөө охины царай байдал сэтгэлд нь оров. Охины царай байдал нүдэнд тусч ондоо юм бодох завгүй болов. Дүрлийсэн том нүд, толгойгоо ороосон бүдүүн гэзэг харагдана. Тэр цонхны хөшигний цаана лав хэн нэгэн хүн байх ёстой гэж би яагаад бодсон бэ? Тэр охинтой би яагаад үг ярих болчхов оо?

	Өчигдрийн явдлаас ичсэндээ ч биш, ердөө л түүний сэтгэл нэг л хачин болжээ... Тэр охин тийм ялдам хөөрхөн харж байхад эргээд явчхаж болсонгүй, даанч болсонгүй дээ. Нэг үгээр хэлбэл түүний ер бусын харцанд л болсон хэрэг. Амарлингуй охид бол тэгж хардаггүй. 

	Федор тагтааныхаа байшингийн дэргэд очоод дээш харав. Өнөө айлын цонхны хөшигний цаанаас дулаан бүлээн ягаавтар гэгээ тусна. Хүмүүс инээлдэж сүүлдээ бүр чанга чанга инээлдэх нь сонстоно. 

	«Хүмүүс ингэж суудаг байна. Айлын юм бүхэн сайн сайхан, юм бүхэн хэвийн ёсоор байдаг ажээ. Бодвол аав, ээж, охин гурав ширээнээ суугаад цай ууж, инээдэмтэй наргиантай юм ярилцаж байгаа бололтой. Гэтэл миний аав ээж...» гэж Федор бодов. 

	Ингэж бодтол дотор нь хорсоод явчхаж. Бидний явдал эцэстээ юу болох вэ? Хэзээ нэг цагт эцэс төгсгөл болох уу?

	Федор хумсаа гарын алганд шигдтэл нударгаа чанга атгав. Эдэнтэй байлдах хэрэгтэй, тулалдах хэрэгтэй. Эх нь түүний талд ордоггүй юм гэлээ гэхэд ганцаараа үзэлцэнэ дээ! Юм бодно доо!

	Федор өнөө ягаан гэгээтэй, дулаан бүлээн цонх тийш өлийн харснаа гэр лүүгээ гүйв. Хаалга чанга гэгч савж гэртээ ортол аав ээж хоёр нь давхийн цочжээ. Өнөө шилтэй архи нь бараг дүүрнээрээ байв. Федор шилтэй архийг шүүрэн авч цаадуулынхаа яах ийхийн зуургүй онгорхой салхивчаар гадагш чулуудав. Гадаа шил бяцрах бүдэг чимээ гарав. 

	— Ингээд балгацгаа! За одоо намайг зодвол зод, Албал ал! Хүрээд ир! гэв. 

	Эцэг нь тийм юмыг тэвчиж чадахгүй болохоор бөөн хэрүүл шуугиан гарна гэж Федор бодож байв. Гэтэл эцэг эх нь үг дуугарсангүй. Тэр ч байтугай хүний урамд харсан ч үгүй. 

	Хундагатай архийг үзвэл бас дүүрнээрээ байв. «Эд балгасангүй ээ? Шарсан өндөг ч хөрчихжээ!» Үүнд нэг л юм болж дээ. 

	Гэтэл эх нь гэнэт цурхиртал уйлав. Эцэг нь хажууд нь очиж суугаад дал мөрийг нь илнэ. 

	— Бид өрөнд оржээ, одоо яана даа. Гера, Федя минь яана даа? гэж эх нь уйлж байгаад хэлэв. 

	— Юмыг урьдаас угтаж бодох хэрэггүй гэж эцэг нь дуугарав. 

	— Та нар бас юу болов?! гэж Федор хашхирав. 

	Эх нь толгойгоо гэдийлгэн нүүрээ алчуураар дараад, 

	— Манай баазад шалгалт ирсэн юм. Тэгээд надаас мөнгө дутсан... гэв. 

	— Ээж, та чинь хулгайч болов уу?

	— Чи тэгж бодож яаж болох вэ? Би сүүлийн үед дандаа уйлж, унжиж, сэтгэл нэг төвшингүй явдаг болчихлоо шүү дээ... Тэгээд хүнд илүү мөнгө тоолж өгчихсөн шиг байна. Муу санаатай улс тааралдаад тэр чигээр нь ашиглачих шиг байна... 

	Федор эцгийгээ харав. 

	Бүр эгц ширтэв. 

	Ийм явдал болж байгаа вий!

	Эцэг, чи ер юу л хийж байна даа?

	 

	* * *

	 

	Өчигдөрхөн их л дулаахан сайхан байтал өглөө бороо асгав. Ленагийн сэтгэл нэг л төвшин биш байв. Федор тагтааныхаа байшинд ирж өнөө балай дуугаа гингэнэхгүй нь ээ. Аль эсхүл борооны чимээнд дуулдахгүй байгаа юм уу? Тагтаа шувуу нь ч хүд хүд дуугарах нь дуулдахгүй юм. Эсхүл тэнгэр аягүй болохоор чимээ гардаггүй юм бол уу?

	Борооны дусал цонхны шилэн дээр тог тог цохилон ус болон урсана. Гадаа гудамжаар хүн ч үзэгдэхгүй, хааяа нэг шүхэр барьсан, цув нөмөрсөн улс өнгөрөх нь харагдана. 

	Ленагийн шинэ дан дээл өлгөөтэй харагдана. Тэр ээждээ миний шинэ дээлийг битгий шүүгээнд далд хийгээрэй гэсэн байжээ. Цоохор хээтэй хөх дээл нүдэнд нь тусах бүрий Лена өөрийн эрхгүй инээвхийлэн суув. 

	Шинэ дээлээ сургуулийнхаа охидод үзүүлэх юм сан. Шинэ дээлээ өмсөөд сургуулийнхаа үдэшлэгт очих юм сан!

	Сургуулийн дотуур байранд байн байн үдэшлэг болдог байв. Вера Ильичнина багш бусад ерийн сургуулийг бодвол илүү их юм ярина. Танхимд багш асрагч нар цөм цуглана. Харин тайзан дээр гарч чаддаг хүүхэд байхгүй болохоор танхимын тайз үргэлж эзгүй хоосон байдаг билээ. Тэр нь ч шударга юм даа. Жишээ нь, Лена бол тайзан дээр гарч яаж чадах билээ? Бусад нь ч чадахгүй. Тэгэхлээр танхимын туургыг тойроод суух нь сууж, хэвтэх нь хэвтэж, зогсох нь зогсдог байв. Танхимын голын дугуй зай их ч гэсэн зөвхөн хэлбэрийн төдий юм. Тэр зайд гарч тоглох хүүхэд байхгүй. Захирал юм уу, хичээлийн эрхлэгч юм уу, голдуу Вера Ильичнина багш үдэшлэгийг нээх боловч мөн л сууж байгаад ярина. 

	Хэдэн эрэгтэй хүүхэд хийл дардаг байв. Бас Ленагийн нэгэн адил явган тэрэгтэй охин бол нэн ч авьяас билигтэй охин билээ. Тэр төгөлдөр баян хуур дарна. Явган тэрэгтэйгээ хуурын дэргэд очиж, хэдийгээр ямар нэг энгүүн дуу дарах боловч хүүхдүүд учиргүй шагшиж алга ташдаг билээ. Тэр охиныг Жена гэнэ. Ер үдэшлэг дээр дуу дуулах, шүлэг хэлэхдээ хэн ч албадуулахгүй, хэн ч гуйлгадаггүйн дээр үдэшлэгийн «номер» гэж тусгайлан эс бэлдэнэ. Хүүхэд болгон дуу дуулах, шүлэг хэлэх тул заримдаа үдэшлэг шөнө дөл болсон хойно сая тардаг удаа олонтоо. Үдэшлэг дээр шүлэг уншихаас гадна үргэлжилсэн зохиол ярина. Уран уншлага бол хамгийн хүртээмжтэй хэлбэр юм. Бас пянз тавьж хөгжим чагнана. Үүнд энгүүн дуурийн дуунаас аваад Чайковский, Бетховены алдарт хөгжмийг хүртэл чагнадаг байв. Хүүхэд болгон бас бүжиглэхийг хүснэ. Аль хэдийн, нэг удаа, хотоос шинэхэн ирсэн эмэгтэй захирал пянз тавиад вальс хийх хүүхэд байвал хийцгээ! гэжээ. Гэтэл арай гайгүй явж чаддаг хэдэн охид вальс эргэж үзэх гэж байгаад нэг нь ойчиж хамраа няц дэлсэх нь тэр. Эмэгтэй захирлын айсан гэдэг учиргүй, бүжгийг даруй зогсоосон билээ. Маргааш өглөө дуулах нь ээ, сургуулийн ерөнхий эмч өнөө эмэгтэй захирлыг багш нарын конторт аваачиж зөндөө загнасан гэдэг. Түүнээс хойш үдэшлэг дээр зөвхөн багш нар юм уу үдэшлэгт уригдсан зочид л бүжиг хийдэг байв. Харин эрэгтэй эмэгтэй сурагчид тэднийг маш шуналтайгаар сонирхон харж учиргүй алга ташдаг байлаа. Тэгэхэд багш нар, ялангуяа Вера Ильичнина ихэд ичиж байх нь харагдах агаад сурагчид дахин дахин бүжиглэхийг шаардан тасралтгүй алга ташна. Ингээд үдэшлэг голдуу багш нарын бүжгээр төгсгөл болдог байв. Ер багш нар бол дотуур байрны хамаг гол ажлыг гүйцэтгэдэг авай. 

	Тийм үдэшлэгт охид эртнээс зэхнэ. Шинэ хувцас өмсөхийг мөрөөднө. Сургуулийн үдэшлэг бол тэдний хувьд гол зугаа цэнгэл нь байв. 

	Ленагийн ой сайтайг бусад хүүхдүүд гайхан биширдэг байв. Олонх нь айхавтар өвчинд нэрвэгдээд үг ярих хэлэхдээ муу, ухаан мохоо болсон нь бий. Жишээ нь Зина бол шүлэг цээжлэх гэж их л зовох агаад бараг солиорох шахна. Харин Лена бол юм тогтоох цээжлэхдээ гаргууд сайн хүүхэд юм. Түүний хөл муудсанаас биш бусад эрхтэн нь зүв зүгээр ялангуяа ухаан оюун хурц билээ. Ямар ч шүлгийг хоёрхон уншаад л яг цээжилнэ. Ангийн нь ээж нэг удаа тусгайлан Ленагийн үдэшлэг гэж зохиосон билээ. Лена сургуулийн программд ордоггүй Пушкины баахан шүлэг цээжилж, үдэшлэг дээр уншиж хэний шүлэг болохыг бусдаар таалгах нэг ёсны уралдаан зохиосон хэрэг. Лена бүтэн цаг шүлэг уншихад хэний шүлэг болохыг хэн ч таасангүй. Ленад баяр хүргэж хүзүүнд нь цэцгэн хэлхээ зүүлгэхэд Вера Ильичнина тэр олон шүлэг бол цөм Пушкины шүлэг байсныг зарлав. 

	Улсууд дуу алдан, өөрсдийн мэдлэг нимгэнд баахан ичингүйрч байвч Пушкинд буюу Ленад алин болох нь мэдэгдэхгүй баахан алга ташицгааж билээ. Лена бол ер хүн гайхмаар ойтойн дээр сонгодог зохиолуудыг гоц мэддэг ажээ. 

	... Лена одоо бодохдоо би гоё, урт дээлээ өмсөөд сургуулийн үдэшлэг дээр шүлэг уншиж байвал ямар харагдах бол гэж бодно. Лена бол ер нь өөрийгөө янз янзын хүн болов гэж сэтгэлдээ ургуулан бодох их дуртай хүүхэд. Жишээ нь нисгэгч болох юм сан. Дуунаас хурдан онгоц жолоодоод явах юм сан гэх буюу эсвэл гайхалтай сайхан хоолойтой болоод Эрдмийн их театрын тайзан дээр дуулж, үзэгч олныг донсолгож байх юм сан гэж бодно. Аль эсхүл мундаг цаначин болоод эгц өндөр уулын уруу хар хурдаар бууж байх юм сан. Тэгвэл бүр спортын зэрэгтэй эрэгтэй цаначид унаж тусаад байхад унаж тусахыг огтхон ч мэдэхгүй зөвхөн салхи шуугиулан хурдлан чаддаг тийм мундаг гоё, чийрэг хөлтэй болох юм сан гэж бодно.       

	Ай даа, мөрөөдөл, зүүд гэдэг хачин юм даа! Энэ тухай бол бусад хүүхдээс нууцгай гагцхүү өөрийн найз Зина юм уу Валятайгаа сэмхэн ярилцдаг байв. Тийм мөрөөдлийг зөвхөн нууцгай ярилцах хэрэгтэй. Яагаад гэвэл тийм юм тэдний амьдралд яаж байх вэ, үнэн байдалд яаж таарах билээ. Элдэв дэмий хоосон ярих явдал бол бусдыг уруу татаж, догшин хэрцгий зантай болгодог талтай. Үүнийг Лена өөрийн бие дээр мэднэ. Хэн нэгэн нь тийм үл бүтэх юм санаанаас зохион яриад хэчнээн удаа хэрэлдэж, эцэс сүүлд нь уйлцгаадаг байсан билээ. Зина бол үргэлж номын санд сууж ном уншдаг байв. Нэг өдөр Лена дээр ирж, 

	— Хүүе чи сонсож бай. Английн зохиолч, эрдэмтэн Чарльз Перси Сноу ингэж бичсэн байна. «Бид бүхний хувь зохиол бол эмгэнэлт явдал мөн. Бид цөм гань ганцаар юм. Хайрлах, дурлах, ижилдэн дасах, уран бүтээлийн тасалдлын эрхээр бид бүхэн ганцаардмал байдлаа түр зуур мартах боловч энэ бүх ялгуусан баяр бол зөвхөн бид бүхний өөрсдийн гараар бүтээсэн саруул тунгалаг баян бүрд юм. Замын адаг ямагт манан дунд тасардаг. Хүн бүхэн ганц ганцаараа үхэлтэй тулгардаг» гэж бичсэн байна шүү! гэжээ. 

	Зина санаа алдаж дугариг нүдээрээ Ленаг ширтэн, 

	— Чи ойлгож байна уу! Энэ хорвоогийн юм бүхэн мэдээжийн хэрэг. Тэр ч байтугай үхэх гэдэг ч мэдээжийн юм. Гэтэл бид ямар нэг юм санаанаас зохион бүтээж, ном уншиж, элдвийн юм ярих юм. Үнэн хэрэг дээрээ хүн гэдэг ганц ганцаараа юм шив дээ гэв. 

	Лена түүнтэй цөхрөнгөө бартал маргалдсан боловч Сноугийн тэр эшлэлийг тэмдэглэлийнхээ дэвтэрт бичиж аваад ягштал цээжилсэн билээ. 

	Сэтгэл тэнэгэр өдөр (заримдаа ч сэтгэл бухимдах өдөр ч бий) Зина их л цовоо сэргэлэн болдог тул тачигнатал хөхөрч байх нь үзэгдэнэ. Тийм үед Лена Сноугийн эшлэлийг чихэнд нь шивгэнэдэг билээ. Тэд учиргүй инээлдэнэ. Тийм үед эмгэнэлт юм тийм ч эмгэнэлтэй биш, харин ч инээдэмтэй мэт санагдах нь бий. Ижилдэн дасах, хайрлан дурлах гэдэг бол хүнд заавал байна! Тэд ч гэсэн ижилдэн дасах, хайрлан дурлахгүйгээр амьд явж чадахгүй юм. 

	— Эрүүл улс юмыг амархан боддог, бидэнд бол тийм зав зай байхгүй гэж Валя тэдний яриаг дэмжинэ. Валя бол мөнөөхөн Сноугийн санааг дэмждэг ганц охин байв. Чингээд тэд ер уйлж болохгүй, үл бүтэх мөрөөдөл, элдвийн зүүд ярихгүй, цөхрөл гунигт унаж болохгүй гэж тогтсон билээ. 

	Лена хөшгөө татаж Федорыг олж харав. Федор тагтааныхаа байшинд сууж байв. Тэнд бороо дусахгүй атал Федор шалба норсон харагдана. 

	Лена түүнийг харж инээвхийлэн цонхоо цэлийтэл нээж, 

	— Тагтаа бороонд нисдэггүй юм уу? гэж асуув. 

	— Нисдэггүй юм аа гэж Федор хавчганатал чичирч байв. 

	— Тийм ёс хаана байна?

	— Ямар ёс?

	— Тагтаа чинь нисэхгүй байхад чи тэнд сууж байдаг. 

	— Зүгээр л сууж байна. 

	Лена тэр хөвүүнийг гэртээ уримаар санагдав. Тэр тэнд юу хийж сууна вэ! Гэвч айгаад чадсангүй. Тэр ч байтугай цонхноос холдов. Үүний урьд Федор түүнийг зөвхөн цонхоор хардаг байсан бол одоо нүүрээрээ уулзах болно. Биеэрээ харах болно. Лена шинэ дээлээ харав. Учир бүхэн тод боллоо. Лена гагцхүү үүний тул шинэ дээл авч өгөхийг аав ээжээсээ гуйсан байжээ. Лена дахин цонхон дээр очиж, 

	— Хүүе чи гурван зуу хүртэл тоолж чадах уу? гэв. 

	— Тэгээд яах юм?

	— Гурван зуу хүртэл тоолоод нэг атга зоргодос аваад ороод ир. Манайх хоёрдугаар давхарт зүүн гар талын эхний хаалга. 

	Лена цонхныхоо хөшгийг дахин татав. 

	Ленагийн гар өөрийн эрхгүй сул унжиж, зөөлөн тэргэн дээрээ агшин зуур хөдлөхгүй сууж байснаа мөнөөхөн шинэ дээл тийшээ дөхөж очоод цамцныхаа товчийг тайлж эхлэв. Хувцсаа солих гэдэг бол тун ч амаргүй ажил байлаа. Дотуур байранд байхад Дуся эгч, бусад охид тусалдаг байв. Гэртээ бол аав ээж нь өмсгөдөг байв. Цамц тайлах бол амархан хэрэг. Хамгийн гол нь хуучин банзлаа тайлж, дээл өмсөх гэдэг яггүй. Үүний тулд эхлээд нэг гар дээрээ, дараа нь нөгөө гар дээрээ ээлжлэн тулж байгаад өмсөх хэрэгтэй. 

	Лена их л яарч тэвдэнэ. Федор тагтааныхаа байшинд гурван зуу тоолох гэж сууж байгаа, Лена гэртээ мөн тоолж байв. Сургуулийн дотуур байранд янз янзын тоглоомоор тоглодог байв. Тэдгээрийн дотроос энэ тоглоом хамгийн ярвигтай билээ. Лена гурван зуу тоолохын хооронд өөрөө хувцсаа сольж амжив. Энэ бол хамгийн дээд богино хугацаа байв. Ямар ч яарах сандрах юмгүй, ямар ч болзоо цаг тавиагүй үед бол ондоо хэрэг. 

	Болзоо гэнэ ээ? Лена ганцаар инээв. Инээж байх зуур өрөөсөн гар дээрээ тулж байгаад хормойгоо буулгав. Гэтэл явган тэрэг ар тийшээ өнхөрч Лена эвгүй муухай атийж шал дээр ойчив. 

	Ийм үед яагаад ч бодсон хүн уйлах ёстой байв. Гэтэл Лена инээд алдав. Хоёр гараараа тулаад явган тэрэг рүүгээ мөлхөв. Өнөө гоё сайхан дээлээрээ шалны шороо арчиж орхив. Лена явган тэрэгнээс барьж өөдөө авирав. Шинэхэн дээл нь сугаараа шажигнана. Гэвч тэрэг өөдөө цоройлсоор байв. Явган тэрэг өнхөрч бултаад авирч болохгүйн дээр бас түших тулах юмгүй бэрх байв. Хамаг хүчээр чангааж, дүүжилж байж сая тэргэн дээрээ гарч суув. 

	Энэхэн үед Федор үүдний хонх тавантаа дарав. Лена яаран хормой хотоо засаж, үс гэзгээ илээд явган тэргээ үүдний тийш эргүүлэн санд мэнд очихдоо бас л ганцаар чанга инээв. Болзоо!

	Ганцаар инээх гэдэг ёс бус юм гэж Лена бодов. Цээж дотор нь том алхаар цохиж байсан шиг зүрх нь түг түг цохилно. Амьсгаагаа дараад хаалгаа нээв. 

	Федор сайх явган тэргийг үзээд ихэд гайхан харснаа дотогш орж их л эелдгээр мэндлэн, нойтон шаахайгаа тайлав. 

	— Чи чинь хөлөө хугалчихсан юм уу? Би бас ноднин хөлөө хугалаад зунжин боолттой, онгоцны далавч адил тал талаасаа тулгууртай явдаг байлаа. Чи «АН» онгоц мэднэ биз дээ? гэв. 

	Федор их л яриа болжээ. 

	— Тийм онгоц мэдэхгүй. Би чинь хөлгүй хүн шүү дээ гэж Лена Федорыг эгц харав. Лена энэ үгээ хэлж аваад агшин зуур тайвширсан боловч бас гунигтай мэт болж, Федор ч яах вэ дээ гэж санагдав. 

	— Хөлгүй гэсэн чинь юу гэсэн үг вэ? Хоёр хөл чинь хоёулаа байна шүү дээ! гэж Федор мэгдэн өгүүлэв. 

	— Хоёр хөл байвч би хөлгүй хүн. Би явж чаддаггүй юм гэхдээ Ленагийн нүүр час улайхыг Федор ажиглав. 

	Сэтгэлийг нь илбэн засах ямар нэг үг хэлэх гэтэл Лена өрсөж, 

	— Чи намайг өрөвдөх явдалгүй шүү! гэж хатуухан хэлэв. 

	Федор мэгдэн сандарч ногоон нүдний нь гал улам бүдгэрч байв. 

	— Би тэнэг амьтан, өчигдөрхөн танд атаархаж байлаа шүү гэж Федорын хэлэхэд Лена, 

	— Атаарх л даа атаарх! Надад хүн атаархах юм үгүй гэж бодов уу? Намайг хэнд ч хэрэггүй тахир татуу амьтан гэж бодов уу? Аль вэ, арав таван мөнгө хайрлаач! гэв. 

	Лена ингэж хэлэхдээ хашхирч чарласангүй. Үгээ нэг нэгээр нь зөөж нэн ч хүйтнээр өгүүлэхэд Федор яах ч ухаанаа олохгүй болов. Өнөө авчирсан зоргодсоо атгасан хэвээр, 

	— Би явах уу даа? гэв. 

	Лена үг хэлж чадсангүй, Федорыг нэвт шувт ширтэн толгой дохиж, 

	— Яв даа гэв. 

	Федор өнөө авчирсан зоргодсоо ширээн дээр тавиад үүдэнд очиж шаахайгаа өмсөөд эргэж харав. Лена суусан хэвээр яльгүй гэдэсхийж цонхоор харав. 

	Федор хаалгыг сэмхэн хааж гарч одов. 

	Гадаа усан бороо цутгаж, шалбаагийн ус хөөсрөн байвч Федор гүйсэнгүй, борооноос хоргодсонгүй. Тэр ширүүн бороог огт мэдээгүй юм шиг хээвнэг алхаж, «Бас гай яа! Бас гай яа!» гэж үглэн явав. Өнөө явган тэрэгтэй хөөрхий охин нүдэнд нь харагдсаар байв. Федорын сэтгэл үймрэв. Ленагийнд ороод хэдэн минут болов? Нэг үү, хоёр уу? Хэдхэн үг солиод л өнгөрдөг байжээ. Одоо тэднийд дахин хэзээ ч орохгүй, түүнтэй дахин хэзээ ч үг ярихгүй болов уу! За яах вэ, миний буруу гэж бодъё. Гэтэл тэр явган тэргийг хараад л сэтгэл донсолсон хэрэг. Би явж чаддаггүй юм гэдэг үгийг дуулаад л сэтгэл донсолсон хэрэг. Би магадгүй нүдээ бүлтийлгээд гайхсан байж болно. Гэвч үүнд аймшигтай юм юу байна? Тэр охиныг биеэр нь анх удаа олж харав. Харах ч учиртай байлаа. Дараа нь... түүнд атаархаж байна гэж хэлэхдээ жинхэнэ ариун тунгалаг сэтгэлийн үүднээс хэлсэн хэрэг. Тэгж хэлэхдээ өөрийгөө бодож, өөрийн золгүй явдлыг бодоод хэлсэн хэрэг. Өтсөн алим, алимын модноос зөөлхөн салхинд удаа дараагаар тасран унадгийн адил надад тийм золгүй явдал удаа дараагаар тохиолдож байгаа юм чинь. 

	Тэр охин бол зөвхөн өөрийн тухай, зөвхөн өөрт тохиолдсон гай зовлонгийн тухай боддог байх нь. Түүний тэрхүү гай зовлон энэ хорвоод олон хүнд тааралдана шүү дээ. Ер нь тэр охин миний үгийг ойлгосонгүй, шууд л биеэ өмөөрөн, довтолж, хамгаалж эхлэв... 

	Федор гэртээ орж ирээд нойтон хувцастайгаа орон дээрээ хэвтсэнээ ухасхийн босож, хувцсаа солиод дахин хэвтэв. Гадаа ч бүүдгэр, эзгүй хоосон, Федорын сэтгэл ч бүүдгэр, эзгүй хоосон болов. Тэр бээр тагтаа шувуугаа эргэхээр тагтааны байшинд очсон билээ. Одоо яах вэ? Дахин тийшээ яаж очих билээ?... 

	Уг нь тэр охиныг магтах хэрэгтэй байж. Та яасан сайхан суудаг юм бэ! Хөлгүй гэж бүү бод! Хөлтэй, хөлгүй ямар ялгаа байх вэ?... гэх зэргээр хэлдэг байж. Өөрийгөө нэг их дөвийлгөдөггүй байж... 

	Федор гарт тааралдсан нэг ном авч хэдэн хуудас уншсан боловч огт ойлгосонгүй орон дээр чулуудав. 

	Би энэ хэдэн өдөр эцэг эхийгээ шүүмжилж байв. Тэднийг бие биеэ ойлгодоггүй, эцгийгээ сайн сайхан амьдрахыг хүсдэггүй. Үүнээс болоод эх гай зовлонд унав... Энэ тэр гэж байв. Гэтэл миний ухаантай нь аль вэ? Тэр охиныд ороод ямар ч учир жанцныг нь ололгүй гараад ирлээ. 

	Федорын эх сэтгэлийн зовлон эдлэн шаналж, харлаж явахад эцэг нь мэддэггүй билээ. Гэтэл Лена бас адилхан биш үү? Тэр охин зовж шаналж байхад би тэр зовлонг нь харсангүй. Миний зовж байхад Федор баярлан явдаг юм байна гэж тэр охин лав бодсон биз? Бас атаархдаг гэснийг яана. Юундаа атаархах юм билээ. Тэгж бодож болдог юм уу?

	Федор гэрийн дотуур нааш цааш холхиж байснаа гайхаж зогсов. Эцгийгээ хэлэлтгүй болжээ. Өчигдөр үдэш эцэг нь тийнхүү аргаа баран холхиж байсан билээ. Дотор нь аягүй байсан хэрэг. Эцгийн дотор яагаад аягүй байв гэдэг бол илэрхий хэрэг. Гэтэл минийх яагаад аягүй болов?

	Гэвч Федорын дотор яагаад аягүй болов гэвэл бас илэрхий юм. Тэр өдөр муухай тэнэг зан гаргав. Нялцгар нялуун хатагтай нар шиг зан гаргав «Би явах уу даа?», «Яв даа!». Лена ондоо юу гэх юм. Хормойноос нь чангааж, Федя минь хүлээж үз, үг ярья, явдал учраа олъё гэх юм уу?

	Ай золиг гэж! Миний л буруу болжээ! Нэг өвчтэй охин гэртээ сууж намайг өрөвдөж хайрлаад гэртээ аваачихад нь би атаархав гэдэг бол бүр шал дор хэрэг болов. Би ч ёстой тэнэг амьтан юм даа!

	Федор цонхны тэнд очиж халуун духаа цонхны шилэнд наалдуулав. Сэрүүцэж дотор аятай болов. «Тэр охин дээр одоо очих хэрэгтэй. Очихгүй бол бүр ч тэнэг балай хэрэг болно. Очиж уучлал гуйх ямар нэг үг хэлэх хэрэгтэй» гэж тэр бодов. Федор цуваа өмсөж, үүдээ чанга хаяж шатаар гүйв. Гадаа бороо улам ширүүсэж, хувингаар цутгаж байсан шиг орж байв. Бороон дунд ойр хавийн байшин бүдэгхэн харагдаж байна. 

	Федор зам харгуй ч гэсэнгүй, шуудхан Ленагийн байшин тийш гүйв. Гэнэт таварцаглан унах шиг болов. Урд нь нэг жигтэй юм харагдав. Тэр жигтэй юм бол Лена болохыг танимагц Федор алмайран мангуурч яваад сондуулд таварцаглан өвдгөөрөө харуулдан унах нь тэр!

	— Солиотой амьтан, чи хаачиж яваа чинь энэ вэ? гэж Федор дөрвөн хөллөсөн хэвээр хашхирав. 

	— Танайд, чам дээр очиж явна. Харин чи хаачих нь вэ? гэж Лена мөн хашхирав. 

	— Би танайд очиж явна гэж Федор босож дэргэд нь очив. 

	Лена аавынхаа майхан цувыг нөмөрчээ. Өнөө гоё урт даашинзны хормой өвдгөндөө хүртэл шалба норчихжээ. Нүүрт нь борооны ус бөнжгөнөнө. Ханцуй нь тохойндоо хүртэл шавар шавхай болсныг үзвэл явган тэрэгнийхээ дугуйг гараараа эргүүлж явсан бололтой. 

	— Чи яаж байгаа чинь энэ вэ? Яаж чадав? Шатаар яаж буув? гэж Федька бархирахад цаадах нь

	— Федя, би бүр яах аргагүй тэнэг амьтан юм. Ердөө шал тэнэг юм! гэв. 

	— Би бас ялгаагүй, бүр чамаас шал дор тэнэг амьтан шүү би! гэж Федор баясгалантай өгүүлэв. 

	Тэд учир дүрсгүй чанга хөхрөлдөв. Азаар гадаа гудамжинд хүн байтугай нохой ч эс үзэгдэнэ. Тэднийг шоолох хэн ч байсангүй. Энэ бол нэг шалтаг байв. 

	Федор инээсэн хэвээр Ленагийн хөлийг хучиж, гарыг далд хийгээд явган тэргийг түрж гэр рүү нь харайлгав. 

	Тэд байшингийн орцод орон ортол инээлдсээр явав. 

	— Би шатны бариулаас барьж доош гулган буув, Одоо яаж өөд гардаг билээ? гэж Лена хэлэв. 

	— Аль вэ гэрийнхээ түлхүүрийг өгөөд орхи гэж Федор шаардангуй өгүүлэв. Одоо бол юм бүхэн түүнд тод болов. Одоо яаж биеэ авч явах вэ гэдгийг бодсон байв. Ер өөрөө хэн болохыгоо ойлгожээ. Даруй ойлгожээ. 

	Федор түлхүүрийг авч хоёрдугаар давхарт гарч Ленагийн хаалгыг онгойлгож ирээд, 

	— Миний хүзүүгээр сайн тэвэр гэв. 

	— Миний гар муухай, шавартай шүү дээ! гэж Лена инээв. 

	— Зүгээр хамаагүй тэвэр!

	Лена Федорын хүзүүгээр тэвэрч, 

	— Зарлигийг ёсоор дагая гэж чихэнд нь шивгэнэв. Тийнхүү шивгэнэхэд үс гэзэг нь хацрыг гижигдэхэд Федорын инээд хүрч байв. 

	Федор тэр охиныг сэвхийтэл өргөөд дээш гарав. Лена их л хөнгөхөн байхад Федор өөрийгөө яггүй бяртай юм шиг бодов. Шатаар өгсөж явахдаа, 

	— Солиотой юм! Явган тэрэгтэй шатаар буух гэж. Бас энэ усан борооноор шүү! гэв. 

	Федор ийнхүү үглэсээр шатаар өгсөж явахдаа хоолой руу нь халуу оргиж, Ленад, энэ ядарсан охинд хайр хүрч, зүрх нь халуун цусаар булгилж байв. 

	— Солиотой юм! Ай бас солиотой амьтан! гэж Федор дахин үглэв. 

	Ленаг өргөж оруулаад буйдан дээр тавьж босвол Ленагийн царай хувхай цайгаад нүдээ тас аниад байна. 

	— Ай бас солиотой юм! гэж Федор бас л аяархан дуугарав. Лена огт дуугарсангүй. Федор айж, Ленаг чанга дуудав. Лена огт дуугарсангүй. Федор бүр сандарч хоцров. 

	Федор бүр тэвдэж, тус болох юм, эм тан юу хаана байна гэж ийш тийшээ харав. Амьсгааг нь чагнав. Лена үл мэдэг амьсгаатай байхад Федор бага зэрэг тайвширч гэдрэг болтол Лена нүд аниастай хэвээр. 

	— Намайг үнс! гэв, 

	— Юу гэнэ ээ?!

	— Тэнэг амьтан! гэж Лена хэлсэн боловч нүдээ нээсэн нь үгүй. 

	Федор ч дуу гарсангүй буйдангийн өмнө сөхрөн суугаад охины нойтон бүлээн уруулыг үнсэв. Лена нүдээ нээж, 

	— Чамаас модны зоргодос үнэртэж байна гэж шивгэнэв. 

	— Чамаас бороо үнэртэж байна гээд Федор бас дахин үнсэв. 

	Гэтэл Лена Федорын хүзүүгээр тэврэн авав. Хоёулаа их л халуунаар, их л эв хавгүй озолдов. Хоёр бие халууцаж аажмаар манан дотор хөвж байсан шиг болов. Борооны чийг даасан цонхоор нарны туяа тусав, Лена сая сэхээ орж, 

	— Өнөөх тэрэг! гэв. 

	Явган тэрэг доод давхрын үүдэнд, гэрийн хаалга дэлгээтэй байв. Федор шалан дээрээс арайхийн босож тэнэг юм шиг инээмсэглэсээр доош бууж тэргийг оруулж, хаалгыг сайтар хаав. Лена буйдан дээр суугаад нойтон цув шалан дээр тавьж эвхэж байснаа буруу харав. 

	— Лена! гэж Федор аяархан дуудаж дөхтөл, 

	— Бид хоёр юу л болж байна даа. Нэг л харанхуй, гэж Лена толгой сэгсрэв. 

	— Маргааш л харанхуй болно доо. Маргааш нар хиртэнэ. Би чам дээр ирнэ. Нар хиртэхийг хоёулаа харна гэж Федорыг хэлэхэд Лена толгой дохиж байв. 

	Федор өнөө охиныг дахин үнсэхэд зүв зүгээр байсан атал дахин дөхөхөд шавартай гараар нүүрээ халхлав. 

	Гар нь нуль шавар, гадаа шалбааг дундуур явахдаа явган тэрэгний дугуйг гараараа эргүүлэн явжээ. Федор шавартай гарыг нь шүүрэн авч хацартаа наалдуулав. 

	Федорын нүд гал цогоор бадарч байв. Ленагийн нүүр өөд баясгалантайгаар харахад Лена ч урдаас нь их л амгалан инээвхийлж байв. 

	Ээж нь юу ч ажигласангүй. Юу гэвэл өрөө тасалгаагаа янзлаад өнөө явган тэрэгний шаврыг арчиж, гоё урт дээлийг толийтол индүүдэж, хуучин байранд нь өлгөсөн байлаа. Федор бол тийм ажилд тун ч чадамгай байжээ. Гэвч эцэгт мэдэгдэхгүй байж болно гэж үү?

	Эцэг нь юуны түрүүн өнөө модны зоргодсыг харж, үүнийг хаанаас авчирсан бэ? гэж шалгаав. Нэг танилтай болсноо ярихаас ондоо аргагүй болов. Эцэг нь дуугарсангүй боловч түүний сэтгэл амаргүй байхыг Лена хэдэнтээ ажиглав. 

	Харин Лена өөрөө ад албин шүглэсэн юм шиг нэг л жигтэй хачин аашилна. Юу гэвэл, нэг бол «Бүргэдийн зулзага дүүлэн сууна» гэдэг дуу аялна. Нэг бол жижиг хүлээн авагчаа асааж Чайковскийн «Уян сэтгэлийн вальс» гэдэг хөгжмийн аяар явган тэргээрээ тасалгааны дундуур эргэлдэн бүжиглэнэ. Аль эсхүл өнөө модны зоргодсыг үнэрлэн, нүдээ дугариг болгоод балай юм шиг инээнэ. 

	Чингээд аав ээж хоёрыгоо дуудаж, Пушкины шүлэг уншив. Шүлэг мэддэггүй хүнд бол огт мэдэхгүй шүлэг байв. Ленагийн хувьд ч тэр шүлэг одоо огт ондоо утга санааг гаргаж байв. Сэтгэл хөдөлснөө ил гаргахгүйн тулд зориуд баашлан, маяглах авч эцэг эхийн байдлыг битүү ажиглаж байгаад, 

	 

	Зоргоор туйлсан залуу насныхаа

	Зугаа цэнгэл нүгэл хилэнц

	Анхилуун цэцэрлэг аниргүй шөнийн

	Амрагийн болзоогоо гэмшивч баршгүй

	 

	гэж уншив. Ээж нь сайхан шүлэг уншив гэж магтаад гал тогооны өрөөнд оров. Эцэг нь үлдээд охиныгоо дахин эгцлэн ширтэж, 

	— За яах вэ сайн байна. Чи нэг хүнд сэтгэлтэй болсон гэж ойлгогдож байна. Тэр хүнтэйгээ танилцуулаарай гэв. 

	— Маргааш танилцуулна. Харин дашрамд хэлэхэд маргааш харанхуй болно... 

	— Юу гэнэ ээ?!

	— Маргааш нар хиртэнэ. Бид хоёр нар хиртэхийг харна. Аав аа, нар хиртэхийг яаж хардаг юм бэ?

	Эцэг нь мэгдэж, 

	— Одон орны тусгай хэрэгслээр л хардаг байх даа. Цаадах чинь одон орны судлагч юм уу? гэв. 

	— Тэгэлгүй яах вэ, Тэр чинь одон орны шинжээч, гүн ухаантан, бас тагтаа үржүүлэгч ер олон талтай хүн юм. 

	Эцэг нь түргэнэ ээ цонхон дээр очиж, өнөө тагтааны байшинг харж духаа алгадан, 

	— Миний санаанд яагаад эс оров. Тэр чинь Федька Америкийн хүү байна шүү дээ гэв. Лена илт унтууцан, 

	— Юуны чинь Федька хүү, тэр чинь Федор байхгүй юу? Ямар америк хүн бэ? гэв. 

	Аав нь инээж, 

	— Түүний эцгийг Жон гэдэг юм. Тэгэхлээр чиний тэр найз чинь Федор Жонович байх нь... гэв

	— Эцэг нь Цолмон гарагийн ч хүн байг хамаагүй, Харин маргааш битгий л бороо ороосой гэж Лена инээв. 

	Маргааш нь жигтэйхэн сайхан өдөр болов. Харин хагас сайн өдөр байсан тул Ленагийн аав ээж ажилдаа явсангүй гэртээ өнжив. Федор айгаад орж ирэхгүй болов уу гэж Лена санаа зовж байв. 

	Лена сэтгэл машид догдлон тасалгааны дундуур эргэн тойрч гадаа өчүүхэн төдий чимээ гарахыг соргог чагнана. Федор тагтааныхаа байшингаас дохио өгч болно шүү дээ. Гэвч Федор айсан нь үгүй. Үүдний хонх дуугарав. Лена ухасхийтэл аав нь түрүүлж хаалга нээв. 

	Федор богино ханцуйтай цагаан цамц, индүүдсэн өмд өмсөж их л гоёчихсон иржээ. Дээд уруулын дээр сахлын ором илт ургажээ. Хархан үс нь далавч адил духыг даган унжих тул үргэлж үсээ гэдрэг илж байна, Ор барь гэхийг хүлээсэнгүй босго алхан их л цовоо дуугаар, 

	— Сайн байна уу! гэж мэндлэв.

	Эцэг нь Федорыг дагуулан өрөөнд оруулсанд ээж нь нүд цавчилсаар орж ирээд ямар нэг хэцүү асуудал шийдэх гэж байсан шиг хамаг биеэ хүчлэн чангалаад зогсож байв. Ленагийн эцэг сэтгэл хөдлөн ханиалгаж, 

	— Бид чинь угтаа танил улс даа. Таныг Федор гэдгийг ч би мэднэ гэхэд, Федор

	— Таныг Петр Силыч гэдэг шив лээ гэв. 

	— За ингээд л танилцах нь тэр гэж Лена инээж санаа амарсан шиг эцэг өөдөө харав. Уг нь охиныхоо найз хүнийг орж ирж байхад аав нь ханиалгахгүй, ээж нь нүд цавчрахгүй байх л ёстой доо. Энэ бол их үйл явдал байв! Аав нь ч тэгж бодсон байх шиг санагдана.

	— Нар хиртэхийг та нар яаж харах юм? гэж Ленагийн эцэг асуув. 

	Федор халаасаа уудлан сонинд боодолтой юм нямбай гэгч гаргаж ирэв. Тэр нь лаа дээр барьж тортог суулгасан хоёр ширхэг ерийн хавтгай шил байв. 

	— Үүгээр л харна даа гэж Федор ичсэн мэт өгүүлэв.       

	— Базарваань, ийм энгүүн юм уу? Би бүр ямар нэг аппарат хэрэгсэл авчрах юм бодож байлаа. Бид чинь их нарийн юман дунд байдаг болоод энгүүн жирийн юмаа бүр мартаж байна шүү! гэж эцэг нь гайхав. 

	Федор цагаа харав. Ленагийн эцэг тэвдэж, 

	— Манай Лена бараг гадаа гардаггүй юм. Хоёулаа өргөөд гадаа гаргая. Тэгээд та хоёр тэр нарныхаа хиртэлтийг хар гэв. 

	— Яагаад нарныхаа байдаг билээ? гэж Федор ичингүйрэн инээмсэглэв. 

	Ленагийн эцэг ичиж дал мөрөө хавчаад дахин ханиалгаж уучлал эрээд охиноо гадаа гаргах гэж зэхэж гарав. 

	Гадаа гараад хоёулхнаа үлдмэгц Федор шуугьтал амьсгаа авав. Ленаг явган тэрэгтэй нь байшингийн цонхон тушаа тагтааны байшингийн дэргэд аваачиж тавьсан байв. Ленагийн аав ээж хааяа цонхоор шагайх авч тэд ямар ч гэсэн хоёулхнаа байв. 

	Ленагийн хөлийг зузаан хөнжлөөр хучиж, гадаа хэдий нартай дулаан байвч зузаан ноосон цамц өмсгөсөн байв. Ленагийн эцэг эх охиноо хэрхэн дулаалсныг Федор хараад их л зэмлэнгүйгээр хэлсэн нь, 

	— Чи өчигдрийн бороонд дан дээлтэй гараад явж байсан шүү. Эцэг эх чинь харсан бол, гэв. 

	Нар хиртэх цаг хараахан болоогүй байхад Федор тагтаа шувуудаа гаргав. Тагтаа шувууд агаарт нисэн одоход Лена гэдийж нүдээ онийлгоод тэрхүү баярлан хөөрөн нисэх жигүүртнийг сонирхон харж, 

	— Яасан сайхан юм бэ, Федя? гэв. 

	— Би эдэнд их хайртай шүү. 

	— Үгүй ээ, би шувуу яриагүй байна. Ер нь амьд явах гэдэг сайхан юм. Хөлгүй ч гэсэн сайхан юм. 

	Федор тэр охиныг ширүүхэн харж, 

	— Юунд энэ тухай ярина вэ? гэв. 

	— Юун тухай тэр вэ Федя? гэж Лена инээж, — Намайг үнс! Аль вэ! Би харж байя гэв. 

	Лена цонх өөд хялайн харахад Федор чихний нь хажууд үнсээд, 

	— Одоо болно оо гэв. 

	— Яаж байгаа нь тэр вэ? гэж Лена гайхав. 

	— Өчигдрийнх шиг байвал дээр. 

	
Лена Федорын эвэр ургасан ширүүн гарыг барьж инээмсэглэн, 

	— Пээ Федька! шал балай юм. Өчигдөр чамайг яваад өгөхөөр би их саналаа. Сүүлд нь бодлоо, нэгэнт ийм явдал болсноос хойш яавал яаг. Гэсэн ч үнсэлдэх гэдэг хэдий гунигтай боловч сайхан юм аа! гэв. 

	— Яагаад гунигтай гэж? хэмээн Федор инээв. 

	— Яагаад гэвэл нэг л утгагүй юм. Энэ бол энэ хэдэн өдөр л амьдрал намайг харж инээмсэглэж байгаа хэрэг. Хожим... чи ямар нэг эрүүл бүсгүйтэй тааралдах болно, тэгээд л намайг мартаж орхино шүү дээ. 

	Федор хариу хэлсэнгүй агаарт дүүлэн нисэх тагтаа шувуудаа даган харж байв. 

	— Чи миний хэлснийг дуулж байна уу? гэж Лена аяархан асууна. 

	— Би тэр тухай юм бодоогүй. 

	— Чи бодож үзээрэй гэж Лена зөвлөв. 

	— Би тийм юм бодохыг хүсэхгүй байна. 

	Лена Федорын нүүр өөд сүрхий харж, “Уухай чи ийм хүн үү? Хүсэхгүй ч гэсэн бодох цаг ирнэ дээ” гэж хэлэх гэснээ больж, — Чиний минь зөв шүү. Нээрэн тэгж бодохыг хүсэхгүй байгаа бол би ч хүсэхгүй байна» гэж бодов. 

	Хязгааргүй огторгуйд тагтаа шувууд эргэлдэн нисэж байснаа нэг л жигтэйхэн доошлон ирэв. Тэд ямар нэгнээс мэгдэж сандарсан мэт газраар Лена Федор хоёрыг тойрон эргэлдэн байснаа байрандаа шурган шурган орж их л тайван бус хүд хүд хэмээн дуугарч байв. 

	— Май одоо хар! гэж Федор мөнөөхөн тортог суулгасан шилээ Ленад өгөв. Нэлээд өргөн том шилээр харах мөртөө Лена нүдээ жигтэй онийлгоод харна. Нар сайтар зүлгэсэн тавтын зэс мөнгө адил тун ойрхон харагдана. Нарны илч гар халааж байвч шилээр харахад хүйтэн юм шиг санагдана. Федор цагаа хараад, 

	— Одоо боллоо. Сайн хар гэв. 

	Лена анхандаа юу ч ажигласангүй. Гэтэл нар хүрээнээсээ эмтрэн харлаж ирэв. Сүүлдээ тал сар адил болов. 

	Салхи ч намдав. Гэтэл Лена даарч эхлэв. Тэр охины шүд тачигнаж байхыг үзээд Федор гайхаж, шилээ орхиж гарыг нь барив. Гар нь мөс шиг хөрчихжээ. 

	— Чи даарч байна уу? Чи ер яагаад байна? гэж сэтгэл түгшив. 

	Гэвч Лена өнөө шилнээс нүд салгасангүй. Нар хачин бүдгэрэхэд Лена улам ч шуналтайяа ширтэнэ. 

	— Би даараагүй. Харин чи нар хараач, одоо өнгөрөх нь байна! гэв. 

	Гадаа бүр харанхуй бүрэнхий болов. Айсан хэрээ улиас дээр суугаад цөхрөн гуаглана. Нар бүр алга болов. Нарны оронд гүн хөх огторгуйд нэгэн пад хар дугариг толбо харагдаж байв. Тагтаа шувууд учиргүй чанга чанга гүвтнэнэ. 

	— Федя! Ямар аймаар юм бэ? гэж Лена шивгэнэв. 

	— Зүгээр! Тэсэж үз. Одоо нар тавигдана... 

	Нар бүтэн хиртэж тэнгэрт нэгэн пад хар дугуй юм дүүжилж орхисон шиг харагдаж байв. Гэтэл түдэлгүй өрөөсөн захаасаа мөнгө адил цайран туяарч эхлэв. Салхи хүртэл баярласан шиг дахин үлээж эхлэв. Гадаа яльгүй гэгээтэй болж ирэв. Тэрхүү аймшигт пад хар сүүдрээс нар агшин агшнаар тавигдаж, дахин зэсийн өнгөтэй улайран ирэв. Лена шилээ чулуудаж саруул тунгалаг нар өөд эгцлэн хартал нарны хурц туяанд нүд яргаж, нулимс урсав. Тагтаа шувуу ч тайван гүвтнэж, мөнөөхөн хэрээнүүд гуаглахыг болив. Лена ч дулаацаж эхлэв. Ленаг эргэн харахад цаадах нь сандарч, 

	— Чи сая яасан бэ? гэв. Лена дал мөрөө хавчиж

	— Мэдэхгүй нэг л хачин болсон гэв. 

	— Би тэнэг золиг, чамд нар хиртэхийг харуулдаггүй байж, дэмий л харуулав гэв. 

	— Үгүй ээ дэмий биш гэж Лена санаа амарсан мэт санаа алдаж, — Ямар ч гэсэн амьд явна гэдэг сайхан юм. Нар харах гэдэг сайхан юм. Нар хиртэх гэж юу байдгийг хүн болгон үзэж ойлгох ёстой... Чи миний хэлж буй үгийг ойлгож байна уу? гэв. 

	Тэд их л удаан дуугүй сууцгаав. Салхинд хатсан өвс хөдлөн, бут сөөг шуугьж, улиангарын навчис сэрчигнэнэ. 

	— Нар хиртэх гэдэг бол нэг ёсны гай юм. Тэгвэл амьдрал гэдэг чинь нар юм шүү дээ гэж Лена хэлэв. 

	Энэхэн үед Ленагийн эцэг гарч ирээд хажууд нь сууж тагтаагаа үзүүлээч гэв. 

	Федор тагтааны байшин өөд гүйж гараад нэг шаргал зүстэй тагтаа авчирч Ленад бэлэглэв. Гэтэл тэр тагтаа шинэ эзнийгээ хялайн, намайг битгий бусдад өгөөч гэсэн шиг Федорыг харж, амаа ангалзуулан хурц нарийхан улаан хэл гарган, нүдээ жигтэй анивчиж байв. 

	Федор тагтаа шувууны тухай эцэгт нь ярьж байхыг Лена чагнаж байвч юу ч дуулахгүй байв. Федор ч гэсэн өөрийн ярьсныг өөрөө боловч дуулахгүй үргэлж Ленаг харна. Лена үргэлж Федорыг харж байв. 

	Федор өөрийгөө ичих нүүртээ илэг наасан амьтан гэж зэмлэн, эхийгээ гай зовлонд учраад байхад огт бодохгүй дон шүглэсэн юм шиг Лена охин руу гүйдэг болов гэж өөрийгөө хараана. Гэр оронд нь гай тотгор тохиолдоод байгааг оюун ухаанаараа тог мэдэж байвч бас өөрийн нь аз жаргалд гай тохиолдов гэж бодно. Тэр аз жаргал гэдэг нь Лена охинтой уулзахын нэр юм. Лена охин, Ленагийн нүүр царай үргэлж сэтгэлд нь буугаад гэр оронд нь гай тохиолдов гэж огтхон ч бодох завгүй байв. Федор өөрийгөө тийнхүү зэмлэх боловч Ленаг харахтай зэрэг эх нь сангийн мөнгө дутаасан явдал санаанд орох бөгөөд гэтэл тэр явдлыг нүд ирмэхийн төдий умартаж, гагцхүү Лена охиныг бодно. Харин эцгийн талаар бүр ч юм бодохгүй. Эцгийн нүглийг огтхон ч тоосонгүй. Уг нь тэгж аж төрнө гэдэг бол тусгүйгээр үл барам ичгэвтэр юм. Гэвч Федор ганцаар яаж ч чадахгүй байлаа. Гагцхүү гэртээ харихад нь гэр орны явдал сая санаанд нь ордог байв. 

	Тав дахь өдөр эцэг нь зүв зүгээр харив. Харин бороонд цохиулж шалба норсноос биш эв эрүүл байв. Хагас сайн өдөр гэрээс гарсангүй. Ээж нь хагас сайн өдөр дансаа шалгуулж дуусгахаар ажилдаа явахад эцэг нь аадрын үүл адил баргар царайтай юм гэртээ үлджээ. 

	Гэтэл Федор гэртээ хариад нүдээ орой дээрээ гаргав. Эцэг нь хөл нүцгэн шалны алчуур базаж, тэр алчуурыг үзэн ядаж байсан шиг нужигнатал тас мушгиж байв. Царай нь яг л үхсэн хүний царай шиг харагдана. Гэвч гэрийн шалыг жигтэйхэн сайхан угааж байв. Хачин юм?

	Федя тэр өдөр гэр цэвэрлэх ажлыг эцэгтээ даатгаад явсан билээ. Энэ нь эхийн нүдэн дээр эцгийн нэрийг өргөх гэсэн хэрэг. Өчигдөр эцэг гэр цэвэрлэсэн гэж хэлэхэд эх нь инээж, үнэмшээгүй билээ. Эцгийн биеэ тоодог занг торгоогоод авдаг нь хачин юм. Согтуу юм уу шартсан байсан бол энэ хорвоог мартчихсан байх байсан биз. Эрүүл болохоороо юм хийе гэж боджээ. Эрүүл хүн шиг шал угааж суухаас ондоо юу хийж суух вэ дээ. Федор эцгийгээ магтав. Гэтэл эцэг нь хөмсөг зангидан, — Та нар намайг юу ч чадахгүй амьтан гэж бодож байсан биз дээ? гэнэ. 

	Федор үүдэнд зогсож байв. Шал угааж байхад орж болохгүй. Буцаад тагтааныхаа байранд очих гэдэг эвгүй. Юу гэвэл дөнгөж саяхан Ленагаас салаад ирж байгаа юм чинь. Очвол ч Лена дуртай л байна л даа, гагцхүү эцэг эх нь юу гэж бодох юм?

	Федор ээжийнхээ ажлын газар очихоор явав. 

	Ногооны бааз бол том үйлдвэрийн газартай тун адилхан санагдана. Гулдан хаалгатай нэгэн жигдийн бор байшингууд байна. Ачааны машинууд хүнгэнэн, ачигчид бие биеэ дуудан бархиралдана. Ээжийн ажлын газар тун ч чимээ шуугиантай газар байв. Гагцхүү зооринууд нь хөндий хоосон, үүд хаалга нь онгойгоод мангасын ам адил харагдах бөгөөд тэндээс хүйтэн чийг сэнгэнэж, ялзарсан ногооны муухай үнэр ханхална. 

	Федор ногооны зоорь луу их л гунигтай оров. Зоорины дотор бараг харанхуй агаад будаггүй цагаан мухар сандал дээр ээж нь хар өнгийн халаад өмсөөд савхин гуталтайгаа сууж байв. Харанхуйд гагцхүү нүүр, гар нь цайран харагдана. Тэр харанхуйн дотор цагаан сандал, эхийн нь цайвар нүүр, гарыг харахад аймаар санагдаж байв. Ээж нь нүүрээ дараад сууж байв. 

	Федор анхандаа сэмхэн очиж гэнэт хашхирч айлгах гэж бодтол шүдээ сугалуулсан юм шиг мухар сандал дээрээс ойчих болов уу гэж бодоод болив. Зүгээр урд нь очиж явган суугаад, 

	— Та юм болоогүй юмны төлөө битгий гаслаад бай л даа гэв. 

	Ээж нь нүүрээ дарж сууснаа гараа авч Федорыг харсан боловч нэг их гайхсангүй. Харин нүдний нулимс бөмбөрүүлэн, 

	— Болоогүй биш болчхоод байна. Одоо өнгөрсөн. Федя минь. Данс бодоод долоон зуун рубль дутсан. Нэг долоо хоногийн дотор төлөхгүй бол шүүхэд шилжүүлнэ гэсэн гэв.

	— За яамай даа!

	— Чи юунд нь баярлав?

	— Тэгэхгүй яах вэ! Долоон зуухан рубль! Тэр зэргийн мөнгө бид олно шүү дээ. Зээлж болно. Та зөвшөөрвөл би тагтаануудаа худалдаж орхино. 

	Ээж нь хүүгийн толгойг тэвэрч нүдийг эгцлэн ширтэж байснаа бас л нулимс бөмбөрүүлэн, биедээ наалдуулав. Эхийн хар халааднаас дарагшсан хөгцийн үнэр ханхална. 

	— Ая, хонгор хүү минь, би чамгүй бол яаж амьдрах байсан бол!? Боож үхэх байсан биз!

	Федор эхийн гарыг тавиулж нэлээн дурамжхан толгой хаялан, 

	— Бас л үлгэр домог шиг юм ярих нь уу! Эцгийг хар л даа! Гурван өдөр арчсан толь шиг л гялалзаж байна. Өнөөдөр шалаа угаасан гэв. 

	— Арай үгүй байлгүй. Чи тоглоом хийж байна уу? гэж эх нь инээв. 

	— Юуны тоглоом! Ийш тийш ус үсэртэл шал зүлгэж байна билээ. 

	Эх нь тийнхүү инээснээ бас л уйлав. Федор толгойг нь илж аргадан, эндээс, энэ муу ногооны газраас гарвал таарна. Ер ингэхэд, та очиж очиж ногоо манах ажил хийж байх ч гэж дээ! гэв. 

	— Федя минь, долоон зуун рубль шүү дээ! Энэ чинь тоглоом биш! Тийм их мөнгөөр дандаа алим жимс, усан үзэм авбал хэчнээн ихийг авах вэ! Тэр комиссынхон муухай хялайж, энэ өөрөө хулуусан байлгүй яах вэ гэсэн шүү. Харин сайн санаатай улс «Хаанаас даа» гэж намайг өмөөрч авсан шүү. 

	Федор эхийн ярихыг чагнан толгой дохиж байвч манай эх өөрт тохиолдсон гай зовлонгоо ярьж байхад би Лена охиныг бодож суудаг мөн таарав аа гэж өөрийгөө зэмлэн суув. Энэхэн үес Федор үнэхээр Ленагийн нүдийг, үс гэзгийг, уруулыг санаж суув. Энэхэн үес эхэд учирсан гайтай, золгүй явдлыг даруй умартаад түүний үгийг хэдий анхааралтай чагнаж байвч огтхон ч сэтгэл зовсон янзгүй байв. Гэвч гэнэт санамсаргүйгээр, 

	— Ээж ээ! Та битгий гуньхраад бай. Өнөөдөр нар хиртсэн шүү дээ гэв. 

	— Тэгээд юу гэж?

	— Нар алга болж, нэг хэсэг харанхуй, аймаар болсон

	— Тэгээд юу гэж?

	— Танд учирсан гай бол нар хиртэхтэй чанар адил юм... гэхдээ Федор Ленагийн хэлснийг санаж инээгээд, — Нар хиртэх бол түр зуурын юм. Нар удахгүй дахиад л гараад ирнэ. Гараад ч ирсэн. Гагцхүү та л анзаарсангүй дээ гэв. 

	Эх нь санаа алдаж, алчуур гарган нулимсаа арчаад зоорины хаалгыг хааж, том гэгчийн цоож зүүж орхиод, 

	— Чи нар хиртсэн энэ тэр гэж яриад... яасан сүрхий ухаантан болчхов? гэв. Федя инээж, 

	— Хүн зааж өгсөн юм! гэв. 

	— Хэн тэр вэ?

	— Сайн улс!

	— Тийм сайн улс бий юу?

	— Сайн улс намайг өмөөрөв гэж та сая ярьсан шүү дээ. 

	Ээж нь гилжийж, толгой дохиод

	— Тийм ээ, муу улс намайг ашиглаж, сайн улс хамгаалж авсан ч үнэн! Харин тэгэхдээ сайн ч улс бай, муу ч улс бай адилхан юм биш үү дээ? гэв. 

	Федор тэр үгний учрыг төдийлөн ойлгосонгүй авч ухааныг олох гэж бодсонгүй. Бас л Лена бодогдож, нар бүтэн хиртэх үед гар нь мөс шиг хөрчихсөн байсныг санав. 

	Гэртээ харивал хамаг юм цэвэрхэн жин тан болчихсон байв. Эцэг нь ширээнээ суугаад сахлаа зулга хусаж байв. Цагаан цамцтай, үс зүсээ самнан засчихсан их гоё сууж байв. Тэр бүхнийг хараад баярлаж магтмаар авч өнөө багын нь найз Иван Степанович гэгч буурал толгойтой хүн нэг жижиг шилтэй архи тавьчихсан урдаас хараад сууж байхад яаж баярлах билээ. Федор, Федорын эх хоёр түүнийг нэг зэрэг хараад хөмсөг атируулав. Гэтэл өнөө буурал хүн тэднийг харж, 

	— Тоня чи Жоныг маань яаж орхив оо?! Хагас сайн өдрийг тэмдэглэе гэж бүтэн цаг гуйгаад бардаггүй шүү. Ер нь л нэг жавхлантай болчхож гэв. 

	— Жавхлантай ч юу байх вэ, манайх ч уйтгартайхан л байна шүү! гэж Федорын эцэг уруу харснаа толгой хаялан, — Тоня чиний явдал юу болов? гэв

	Федорын эх уйлж, долоон зуун рублийн дутагдал гарсныг ярив. Иван Степанович өнөө шилтэй архиа ханзалж шилэн аяганд хийж нэг хөнтөрч орхиод янцаглан үлээж, өөрийгөө буюу бусдыг тайтгаруулж байгаа алин болохыг бүү мэд, 

	— Их барьсан ч өмхий, бага барьсан ч өмхий гэдэг юм даа гэв. 

	Чингээд өнөө ханзалсан архиа ч гүйцэд уусангүй, баяртай маяртай гэсэнгүй шууд гарч одоход Федорын эцэг хойноос нь харж дал мөрөө хавчив. 

	— За аль вэ Тоня, манайд чинь зарчмаар юу юу байна даа, юм хумаа үзье. Чи одоо гаслахаа боль. Долоон зуун рубль гэдэг тийм ч дуу алдмаар юм биш, бид ямар ч гэсэн төлж дөнгөнө гэж хэлээд жижиг шүүгээгээ чахруулан нээж, дотроос нь бараг өмсөөгүй шинэхэн костюмаа гаргаж ирээд, 

	— За энэ лав зуу хүрнэ! гэв. 

	Ээж нь сандлын өнцөг дээр сандайлан, хүү ард нь нуугдаад жаргалтай инээвхийлж байв. Ингэж байхад эцэг нь дуртай байдаг билээ. Федор бол ер ийм л нэг эцэгтэй байх юм сан гэж мөрөөддөг байв. Эцгийг нь Жон ч гэж бай, америк ч гэж бай, Сэм гуай ч гэж бай Федор огтхон ч тоохгүй нулимж орхино. Багын найз нь ятгаад байхад архи амссангүй. Гэтэл одоо эцэг нь нэг л итгэл дүүрэн агаад үг ярихдаа хүртэл татанхай юм аятай дэгдгэнэхгүй, маш тайван ярьж байв. 

	— Бас энэ пянз тавигч байна. Федя бид үүнгүйгээр болно биз дээ? гэхэд Федор, 

	— Бололгүй яах вэ, бололгүй яах вэ гэж инээв. 

	— Тэгвэл бас тавин рубль! Тоня чи миний бууг хаана нууж орхисон бэ? Нуудаг чинь зөв л дөө. Түүнийг аль хэдийн зарах ёстой байсан юм. Миний анчин болдог ч гайгүй биз. Тэр буу зуун тавь даа. 

	Эцгийгээ тэгж ярьж байхад Федя сэтгэл хөдлөн ээжийнхээ ард нуугдаж байснаа босож өлгүүрээс өөрийнхөө шинэ өмд, цамц бас нейлон хүрмээ авч эцгийн костюм дээр тавиад, 

	— Эд хэд хүрэх бол? гэв. 

	Эх нь бас босож өлгөөтэй байсан хувцаснаасаа шилж гарахад Федорын эцэг босож очоод болиулж, Тоняг сугадан байранд суулгаад Федя хүүгийнхээ хувцас хунарыг ч буцааж шүүгээнд хийв. Түүний царай байдал тун ч төв төвшин, тун ч ихэмсэг янзтай харагдана. 

	— Энэ явдал бол миний л буруугаас хойш би л учрыг бодъё. Та нар зүгээр амраад сууж бай гэв.

	Федорын эх бас л уйлж унжиж гарсанд эцэг нь хажууд нь очиж суугаад их л болхи янзтай, 

	— Тоня чи бас яав? гэж аргадав

	— Гера! Чамайг дандаа иймэрхүү байхад юу саад болоод байна аа? Чиний архи уугаад байхаар миний зүрх хагарах шахах юм. Харин хүү чинь л чамайг хайрладаг шүү! гэж Тоня дуу алдан өгүүлэв. 

	Эцэг нь тамхиа асаахад яагаад ч юм гар нь жигтэй салганаж байв. 

	— Та нартаа ам тангараг өгье. Одоо яасан ч архи уухгүй, гүйцээ! гэж эцэг инээж, — Үнэндээ би бусдаас юугаараа дор юм? Одоо кинонд явж байя, гадуур салхинд зугаалж байя. Театрт очсон ч болно шүү дээ гэв. 

	Чингээд гэнэт эхнэрээ тэврэн ухасхийн босож гар дээрээ өргөөд тасалгааны дотуур бүжиглэн эргэлдэж яваад ширээн дээр байсан өнөө ваарыг дайран унагаж хагалж орхив. 

	Федор хүү их л жаргалтай инээж, сав хагарах сайн гэдэг, одоо л нэг юм болох нь дээ гэж саймсран бодов. Наран баригдсанаа тавигдаж дахин гэрэлтэй гэгээтэй болов. Эднийх урьд иймэрхүү амьдарч байсан нь бий. Гэхдээ хэдийд иймэрхүү байсныг Федор бодоод бодоод санасангүй. 

	Амьдрал гэдэг хачин шүү. Урьд юм бүхэн хэвийн байхад эднийх их л барагтайхан амьдардаг байв. Одоо тэднийд гай тотгор учраад ирэхээр эцэг нь хүртэл ухаан орсон шиг болов. 

	Федорын эх ч инээд алдав. Эцэг нь бүр чанга пар пар инээж байхад Федор мөн инээмсэглэн суув. Гэтэл энэхэн үес тэднийд хүн орж ирснийг даруй мэдсэнгүй. Нэг харвал эцгийн нь багын найз Иван Степанович, Платонов, өнөө халзан Егор гурав орж ирээд зогсож байв. 

	Федорын царай дороо нурмайгаад явчхав. Тэд эцгийг нь аваачих гэж ирж байгаа нь мэдээж хэрэг. Сайхан дулаахан байсан гэрт архины үнэр ханхлаад явчхав. Тэдгээр зочид орж ирснийг аав ээж хоёр нь Федороос сүүлд харжээ. Федорын эцэг ээжийг нь өргөөд эргэлдэж байснаа сая нэг юм аяархан буулгаад өнөө багынхаа найз нарт хандаж, 

	— Одоо намайг хүлээх хэрэггүй шүү. Өрөнд ороод байна гэв. 

	Гэвч цаадуул нь огт хариу дуугарсангүй шуудхан явж ширээнээ суув. Гэтэл буурал хүн, 

	— За аль вэ, нүглээ наманчлаад үүнийгээ хуваагаад балгаж орхиё гэж өнөө жижиг шилтэйгээ шилэн аяганд хийж жороолон балгацгаав. Федорын эцэг эх хоёр ширээний дэргэд зогсоод сайх уригдаагүй зочдыг ширтэн харавч учрыг нь олсонгүй. Ганц Федор учрыг мэдэж, эд эцгийг нь уруу татаж замыг алдуулах нь гэж бодож байв. Эл учир тэр гурван эрд та нар манайхаас зайл, дахин үүгээр бүү үзэгд, аав ээж, бид гурвыг амар тайван байлгаж үз, өнөө сонинд бичдэгээр бусдын хэрэгт битгий хошуу дүрээд бай гэж хэлэх гэж бүр зэхээд байв. Ер нь ч хэлье гэж завдтал Иван Степанович гэдэг нь буурал үсээ илж Платоновт толгой дохиж

	— Аль вэ гаргаад ир! гэв. 

	Цаадах нь өврөө уудлан баахан үнгэгдсэн мөнгө цаас гаргаж ирээд, 

	— Зуугаад л юм байна даа! гэв. 

	— Авдраа аваад ир гэж Егор хэлэхэд Федорын эх, 

	— Юун авдар вэ? гэв

	— Түүнийг чинь юу гэдэг билээ дээ... 

	— За за чи дуугүй бай гэж Иван Степанович дундуур нь орж, 

	— Гера минь, унаган найз нар чинь үүнийг л өгье дөө. Байгаа нь энэ шүү битгий чамлаарай гэж их л баясгалантай өгүүлэв. 

	Тэр гурван эр маадайтал инээмсэглэн, бие биеийгээ сэтгэл дүүрэн харж байхад Федорын хоолойд юм тээглэх шиг болов. Тэр бээр тэр муу сайн архичдыг гэрээсээ хөөж гаргая гэж завдаж байтал тэд тийм юм бодож иржээ. Бас цөм гаслан шогширч байхыг яана!

	Федорын эцэг баярласандаа тэднийг тэврэн авч дал нурууг нь пад пад алгадаж байхад цаадуул нь мөн эцгийнх нь нурууг пад пад алгадаж байв. Федорын эх бас л цурхиртал уйлж гарав. Нулимсаа арчсаар хамаг алчуур нь шал нойтон болсон тул тэр нулимсаа алгаараа шувтарч байв. 

	Нулимсаа алгаараа шувтран шувтран уйлж байснаа гэнэт инээв. 

	Гэтэл хүн хаалга тогшив. 

	Цөм шуугилдахаа намдаж, үүд тийш инээмсэглэсэн хэвээр харцгаав. 

	Гэтэл Ленагийн эцэг Петр Силычийг орж ирсэнд Федорын хоолой хатах шиг болов. Ленагийн эцэг толгой дохин мэндлээд нэлээд санаа зовсон янзтай нударга дотроо ханиалгаж, 

	— Би бас хэдэн юм авчирлаа гэв... 

	— Бид таныг танихгүй шүү дээ гэж Жон Ивановичийн хэлэхэд Федор

	— Танина аа! гэж хэлчхээд нүүр нь час улайв. 

	Энэхэн үес Федорын өмнө Ленагийн том дүрэлгэр нүд, хонгор шар гэзэг илхэн харагдаж байв. 

	Эцгийн нь найз нар Федяг анх удаа үзэж байсан шиг цөм айхавтар харцгаав. Аав нь бүр ч гайхсан шиг харав. Ээж нь бас сүрхий харахыг үзвэл, ямар нэг шаналал зовлон эдлэн буй байдал царайд тод илэрч байв. Ямар нэгэн явдал санаанд нь орж сэтгэлийг шаналгаж байх шиг санагдаж авай. 

	 

	* * *

	 

	Өнөө архичид архиа уухаар цуглаж байна даа гэж Лена анхандаа бодож байв. Цонхны дэргэд очиж хөшгийг сэмхэн сөхөж харвал, 

	— Хэрэв Жоны Тоня шоронд орвол бид бүхэн түүнийг гаран гартал сэтгэлийн нүгэл эдлэх болно! гэж буурал толгойтой хүн ярьж байв. Тэд Федорын тагтааны байшингийн ёроолд бөөгнөөд зогсож байв. 

	— Тоня энд хэдийд анх ирсэн билээ? Иван чи санаж байна уу? Тэдний анх гэрлэхийг санаж байна уу? Тэгэхэд Тоня нарийхан шилбэтэй годгор охин байж билээ. Гэтэл одоо... 

	— Бид цөм одоо... гэж нөгөө нэг хүн нь халзны толгойг тогшино. 

	Тэд тийнхүү үг ярилцан инээлдэж байхад Лена сая учрыг олов. Хэн нэгэн Тонягийн тухай яриа болж байгаа байх нь. Федор надад яагаад дуулгасангүй вэ? гэж Лена бухимдан бодов. 

	Федор дуулгаагүй гэж үү? Дуулгасан гэж Лена өөрөө өөрийн амыг таглав. Өнөө усан бороотой өдөр Федортой уулзан, энэ тэрийг ярьж байхад тэр нэг юм цухуйлгасан билээ. Түүний ярьсан нь, чи бол хэдий өвчтэй ч гэсэн хэвийн ёсоор суудаг байна, би бол чамаас дор байдалд суудаг гэсэн билээ. Федорын эх нь байх нь. Федорын эх ямар ажилтай юм бол? Дэлгүүрийн худалдагч юм болов уу?

	Ямар ч ажилтай байсан ялгаагүй. Гадаа архичин улс түүнд тус болох гэж мөнгө цуглуулж байхад би санаа амар сууж болдог юм уу?

	Лена цонхноос холдож аавыгаа дуудав. Аав нь нүднийхээ шилийг хамар дээрээ тогтоогоод сонин барьсаар гарч ирээд юу гээ вэ, гэсэн шиг охиноо харав. 

	— Аав аа, Федорынд нэг гачигдал зовлон тохиолдсон шиг байна. Ээж нь мөнгөний дутагдалд орсон байна... Тэднийд мөнгө өгөх хэрэгтэй боллоо гэв

	— Хэдий хэрийн мөнгө?

	— Мэдэхгүй

	Ленагийн аав бол гойд сайн хүн юм. Өрөөндөө ороод хувцсаа сольж зангиагаа зассаар гарч ирээд Федорынх чинь аль байранд суудаг юм гэж асуув. Лена бол тэдний зөвхөн орцыг мэддэг байв. Эх нь ч нүдээ анивчсаар орж ирэв. Юун тухай яриа болж буйг мэдээд толгой дохиж, 

	— Тийм явдал болсон бол тус бололгүй яах вэ. Харин тэд чинь ямар улс юм бэ? Бид тэднийг танихгүй шүү дээ! гэв. 

	— Пээ, ээж минь дээ! Ленагийн нүдний гал буурав. Эцэг нь охиныхоо сэтгэлийг илбэн засаж, эхнэрээ харж, 

	— Чи Федорыг үзсэн шүү! гээд гарч одов. 

	Ээж нь охиныгоо буйдангийн хажууд түрж аваачаад өөрөө суув. Лена бол аавтайгаа үргэлж юм ярьж суудгаас биш ээжтэйгээ нэг их тэгж суудаггүй билээ. Ээж нь голдуу л гал тогооны өрөөнд л шигдэн суудаг билээ. Тэр нь бас ч аргагүй, хоол унд хийх хэрэгтэй. Тэгсэн ч гэсэн дээ... Ээж нь охиныхоо гарыг илж, 

	— Лена охин минь ээ, чи намайг лав аашилна биз ээ. Би аавтай чинь яриад аав чинь зөвшөөрөхгүй байгаа юм. Гэвч чи дуулж бай... Хэрэггүй биш үү дээ? гэв. 

	— Юу?

	— Чи тэр хөвүүнтэй, Федятай найзлаад хэрэггүй биш үү дээ?

	Лена ямар нэг сүрхий хатуу үг хэлэх гэсэн боловч биеэ барьж, 

	— Яагаад? гэж асуув. 

	— Тэр хүү бол чамтай огт нийлмээргүй хүүхэд юм. Тэр ондоо хувь зохиолтой байлгүй яах вэ. Дандаа л тагтаа шувуу хөөцөлдөж байх юм. 

	— Та намайг тагтаа шувуу хөөцөлдөж чадахгүй гэж хэлэх гээд байна уу! За яах вэ, чадахгүй гэж бодъё, тэгээд юу гэж?

	Лена эхийн үгний учрыг ойлгов. Эл учир хорсож, гомдох сэтгэл төрсөнгүй, харин эхийгээ өрөвдөөд явчхав. Ээж нь бас л охиноо хайрлаж хожим хойчийн өдөр ямар нэг гашуудал уйтгарт оруулахгүй юм сан гэж бас л хичээж байгаа ажээ. Лена эхийгээ тэвэрч, жаахан хүүхэд эрхлүүлэх адил толгойг нь илж, 

	— Та бүү ай, бүү ай. Би юм болгоныг мэднэ шүү гэв.

	— Чи юу мэдэх юм бэ?

	— Сэтгэл гуних, гомдох, гарз тохиолдох явдал надад ирэх нь ирнэ л дээ. 

	— Үгүй, үгүй. Би шал ондоо юм ярьж байна гэж ээж нь шал хуурмагаар дуу алдав. 

	— Тэгвэл ондоо юу байх билээ? гэж Лена инээв. 

	— За яах вэ, чи нэгэнт өөрийнхөөрөө зүтгэж байгаагаас хойш яах вэ. Харин чамайг өвчтэй гэж тэр чинь мэдэхгүй. Чамтай эрх тэгш эн чацуу биш гэдгээ тэр чинь мэдэхгүй шүү дээ. 

	Лена харин сая унтууцаж,

	— Боль доо ээж минь! Та олон янзаар хэлээд байгаа болохоос нэг л юм яриад байна шүү дээ гэв. 

	Үүдний хонх дуугарав. Ээж нь хаалгаа тайлж өгөхөөр үүд тийш гүйв. Уг нь эцэг нь ирэх ёстой байтал үүдний өрөөнд бөөн дуу шуу болж, жигтэйхэн танил ондоо нэг эмэгтэй хүний дуу гарав. 

	— Ээж ээ! гэж Лена хашхиран тосов. 

	Вера Ильичнина багш нь нэг гартаа цэцэг, нөгөө гартаа хайрцагтай хотол бялуу барьсаар өрөөнд орж ирэв. Лена тэрхүү цэцэг, хотол бялуу хоёрыг буйдан дээр чулуудаж, баярлахдаа хачин жигтэй чарлан багшийнхаа хүзүүнээс зүүгдэв. Вера Ильичнина багш нь Ленагийн урдаас харж суухад цаадах нь багшийгаа эгцлэн ширтэж, 

	— Аль вэ таныг нэг сайн харъя. Та ямар болчхож вэ? Үс гэзгээ яасан сайхан янзлуулаа вэ! Үсчний газар лав хоёр цагаас доошгүй суусан биз. Нүдний тань дор хүрээ татаад та их л санаа зовж явдаг шиг байна. Манай ангийн охид ямар шуу сууж байна даа? гэв. 

	Дотуур байрны охид! Лена тэднийхээ тухай огт боддоггүй болсноо ангийнхаа ээжийн орж ирэхтэй зэрэг сая санав. Уг нь тэднийгээ дурсан санаж, тэднийгээ бодож, тэднийгээ санаж уйтгарладаг байсан авч Федортой танилцсанаас хойш нэг их санаанд орохгүй болж тэр ч байтугай дотуур байраа түр мартагнасан ажээ. 

	— Ээж ээ, би харихыг хүсэж байна. Дотуур байрандаа очиж, үеийнхээ охидтой нэг дор байхыг хүсэж байна, гэж Лена хэлэв. Тэгж хэлэхдээ нүдээрээ инээвхийлж байхыг үзвэл гэртээ уйдаж байгаа биш, дотуур байрандаа очих сон гэж хүсэж байгаа ч биш бололтой. Тэнд аадар бороо байхгүй, тагтаа шувуу, Федор хүү байхгүй, үнсэлцэх хүн байхгүй, нар хиртэх гэж байхгүй, модны зоргодосны сайхан үнэр байхгүй. Тоня авгайд тус болдог сайхан дотортой архичид байхгүй шүү дээ. 

	— Энэ худлаа! Урьд би та нарын талаар олон юм ойлгож мэддэггүй байлаа. Одоо үзвэл, чи энд их сонинтой байгаа бололтой. Би чиний нүдийг хараад л мэдэж байна гэж Вера Ильичнина хэлэв. 

	— Хайрцаг дүүрэн сонинтой гэж Ленаг дуу алдахад ээж нь үнэн гэж баталж байсан шиг толгой дохиж, уртаар амьсгаа авч мөнөөхөн буйдан дээр тараан хаясан цэцэг, хайрцагтай хотол бялууг хураан авав. Ээжийн өгүүлэх нь, 

	— Би явж энэ цэцгийг ваарт хийе. Гал дээр цай тавья. Харин нэг юм асууя. Танай ээж, танай ангийн ээж хоёр ямар ялгаа байна? гэв. 

	Ингэж асуухад үгэнд нь баахан гуних аялгуу илрэв. Энэ бол аргагүй юм гэж Лена бодов. Лена бол өөрийн эхийг ажаа гэх бөгөөд тэгэхдээ заримдаа нэлээн ёжтой дуугаравч, тийнхүү ёжтой хэлдгээ нуудаггүй билээ. 

	Саяхан ээжтэйгээ үг ярихдаа баахан хүйтэн, цэцэн үг хэлж ээжийнхээ амыг таглаж байснаа сая, ердөө энэхэн мөчид гэнэт санав. Тэгж хэлдэг нь тун ч аймаар жигшмээр муухай юм болжээ. Элдвийн дэмий балай ухаан гаргах гэдэг юутай балай юм бэ! Лена бол бусад зарим нэгний адил өөрт туссан өвчнөөр түрээ барьж бусдын дээр гарахыг огтхон ч боддоггүйдээ бахдаж явдаг билээ. Ээжтэйгээ үг ярилцахдаа ямар ч хэрэггүй ёжлох, егөөдөх аялгуу оруулах, дэмий балай үг хэлэх, нялуурах гэдэг бол уг нь даанч муухай шүү. Тэгж байхад ээж нь юу ч хэлж үл чадна. Аргагүй шүү дээ. Лена бол түүний төрүүлсэн охин, түүний дээр бас эдгэршгүй өвчтэй хүүхэд шүү дээ. 

	Энэхэн мөчөөс хойш гагцхүү сайхан ааштай байя гэдэг хүсэл Ленад төрөв. Хаана ч, хэзээ ч, хэнтэй ч дандаа сайхан зантай байя гэдэг хүсэл төрөв. Ээжтэйгээ ч ялгаагүй! Эрэмдэг зэрэмдэг, хэнз дорой охин төрүүлсэн ч гэсэн ээж нь Ленагийн хувьд хорвоод хамгийн сайхан ээж юм. Ингэж ямагт сайхан ааштай байх гэдэг санаа Ленагийн тархинд агшин зуур, ердөө ганц секундийн дотор харван орж ирэв. 

	Түүний амьд явах олон сая секундийн дотроос ердөө ганцхан секундийн дотор орж ирсэн хэрэг. 

	— Ээж минь, наашаа тонгойгооч! гэхдээ Лена нүдний нулимс бөмбөрүүлэв. Эх нь дуртайяа бөхийсөнд нэг гараараа ээжийгээ хүзүүдэн, нөгөө гараараа Вера Ильичнинаг тэврэн

	— Би та хоёрт хоёуланд чинь адилхан хайртай учраас аль алиныг тань ээж гэдэг юм. Би бол та нарыг ойлгодог. Та нар намайг ойлгодог, бид бие биеэ ойлгодог шүү. Бид чинь адилхан эмэгтэй улс шүү дээ, тийм биз дээ? гэв. 

	Охин юу болох нь энэ вэ? Үүнийг хэн мэдэх билээ?

	Лена урьд нь иймэрхүү нялуун зан гаргахыг тэвчиж чаддаггүй байтал одоо бол ээжийнхээ адил Вера Ильичнинагийн адил хамраа шов шовхийтэл чимхэж байв. Тэгснээ инээв. Үнэндээ хамраа шог шогхийтэл чимхэлдэг гурвын гурван хүн нэгэн дор цуглана гэдэг үнэндээ инээдэмтэй байлаа. Лена учиргүй инээсэнд том багагүй инээлдэн, Лена сүүлийн үес ямар үдэшлэг явагдсан, сургуульд нь онцын гойд сонин юм юу болсон, өнөө төгөлдөр баян хуур дардаг Женя сайн уу, ангийнхан сайн уу, өрөөнийхөн нь сайн уу гэж Вера Ильичнинагийн хэл амыг таталж гарав. 

	— Валя юу хийж байна?

	— Валя нэг шинэ хивс нэхсэн. 

	— Сайн байна! Дуся эгч юу хийж байна?

	— Зүүрмэглэдгээрээ зүүрмэглээд л номоо уншиж суудаг даа. 

	— Эмэгтэй захирал юу хийж байна?

	— Шинэ жилээр хэрэглэх гэж зуун лааз гүзээлзгэнийн компот олж ирсэн. Том найр болно доо. 

	— Миний Зина сайн уу?

	 — Сайн

	— Шүлэг цээжилж байна уу?

	— Цээжилж байгаа. 

	Вера Ильичнинаг харвал урдаас нь нэг л жигтэй ширтээд байв. Гэвч даруй хуучин байдалдаа орж, Ленагийн бие хэр байна, ямар ямар ном уншив гэх зэргээр асууж гарав. 

	— За, зөндөө ном уншлаа. Ээж та ярьж өг дөө. Оскар Уайльдыг уншлаа. «Дориан Грейн хөрөг намтрыг» уншив. Тэр номын дотор «Сэтгэлийн өвчнийг сэрлээр эмчлэх хэрэгтэй. Сэрэл л сэтгэлийн оёгийг эдгэрүүлэн чадах буюу» гэсэн нэг аймаар үг байх юм. 

	Вера Ильичнина инээмсэглэн, 

	«Зоргоор аашлах залуу нас минь» гэдэг шиг юм уу? Пушкин өөрийгөө тэгж хэлсэн шүү дээ гэв. 

	— Өчигдөр нар хиртсэн шүү дээ, та мэдсэн үү? гэхэд Вера Ильичнинагийн царай бас л ондоо болов. Гэвч Лена түүнээс хариу шаардсангүй. Харин Федорын тухай яримаар санагдаад ирэв. Тэгэхээр нь Лена. 

	— Нэг хөвүүн нар хиртэхийг надад харуулсан. Нэрийг нь Федор гэдэг юм. Бид, нар хиртэхийг тортог суулгасан шилээр харсан... гэж багшийнхаа гарыг чанга атгаж, — Би даараад, сүүлдээ бүүр бээрчихсэн шүү гэж бараг шивгэнэн ярив. 

	— Чи бас уу? гэж багш нь дуу алдав. 

	— Тэгсэн шүү! Та даарсан биз дээ?! гэхэд багш нь хариу дуугарсангүй тул Лена, 

	— Манай аав Федорынд очихоор явсан. Эхэд нь тус бололгүй горьгүй. Эх нь сангийн мөнгө үрэгдүүлчихсэн юм байх аа гэж ярив. 

	Вера Ильичнина босож Ленаг холоос их л сонирхсон шиг харж байснаа тэврэн авч, 

	— Сайхан Елена минь ээ! Ингэхэд чи хүнд амраг сэтгэлтэй болчихлоо гэж үү? гэв. 

	Ленагийн дотор палхийсэн боловч бушуухан толгой дохиж, 

	— Тийм, тийм, тийм! гэж их л халуухан хэлэв. 

	Эцэг нь ирж, тэд ширээнээ сууцгаан цай ууж, хотол бялуу идэж байхад Вера Ильичнина Ленаг их л сонирхон харж байхыг Лена мэдэж байв. Харвал харж л байг, үүнд аюултай юм ер алга. Гэтэл багш руугаа харахтай зэрэг багшийн нүд халтираад байдаг нь ямар учиртай юм бол?

	Нэг л биш дээ. Ээжийн нь адил Ленаг буруушааж байна уу? Гэвч Ленаг их л халуун шуналтай харж ил тод инээвхийлж байхад багш маань намайг буруушааж байгаа биш, харин сайшааж байгаа ажээ гэж Лена бодов. Багш нь харин ямар нэг ондоо юманд харцаа буруулаад байв. 

	Ээж нь багшийг гаргаж өгөхөөр гарав. Лена эцэгтэйгээ хоёулхнаа үлдэв. Эцэг нь айлд мөнгө аваачиж өгөөд сэтгэл дүүрэн үргэлж инээвхийлэн байв. Харин ээж нь Федорын тагтааны байшингийн ёроолд улсын үг ярилцах нь тэдний гэрт дуулддаг гэдгийг мэдэхгүй байжээ. Ээж багш хоёр нь зориуд тэнд очиж зогссон юм шиг үг ярилцахыг чагнавал ээж нь

	— Заримдаа манай Лена надаас л ахмад юм шиг санагдах юм гэхэд багш нь, 

	— Надад ч тэгж санагддаг юм. Ер тийм юм биш дээ? Би анх эдний сургуульд багшаар ирээд сандардаг байж билээ. Жирийн сургуультай адил юм огтхон ч үгүй. Жирийн сургуулийн хүүхэд бол үнэнч биш, дандаа засдаг хуурмаг зан гаргана. Эдний сургуулийнхан ердөө чин үнэнч хүүхэд байдаг. Ямар ч хүнд өвчинтэй бай худал хэлэх гэж огт үгүй, дандаа үнэнийг хэлдэг юм гэв. 

	— Тийм үнэнч болохоор нь заримдаа би айх юм гэж ээж нь хэлэхэд

	Багш нь, 

	— Айж болохгүй. Өвчтэй хүүхдийн сургуульд худал хэлэх ёс огт байдаггүй гэдгийг л санаж явах хэрэгтэй гэв. 

	— Уухай даа, сүрхий гүн ухаандаж байна шүү. Энд ярьж болоогүй юм байх даа. Аав аа, цонхоо хааж орхи гэж Лена хэлэв. 

	Аав нь яаралгүй босож цонхон тийш очих зуур гаднаас дуулдах нь, 

	— Лена ч Ульяна Громова, Любовь Шевцова шиг хүн болж чадах л байсан даа. Ёстой нэг хүний сор доо! Оюун ухааныг нь яана? гэж багш нь яриад бас дуу алдаж, — Энэ хорвоогийн шударга нь хаана байдаг вэ? Хүний аль шилдэг сайн нь өвчинд баригдаж, хүний аль адаг нь зүв зүгээр явах юм гэв. 

	Эцэг нь цонхоо сайтар хаагаад инээж, Ленад хандан

	— Харин энэ үгийг ч би л бол зөвшөөрөхгүй юм байна гэв. 

	 

	* * *

	 

	Федор даваа гарагийн өглөө яагаад ч юм сэтгэл түгшин сэрэв. 

	Эцэг эх хоёр нь ажилдаа яваад өгөв. Тэд хэрэг бүтэв, мөнгө олов гэж их л баяртай байв. 

	Уг нь Федорыг сэрэхэд аав ээж хоёр нь ажилдаа явахаар завдан буйг үзвэл эх нь их л баяртай, аав нь их л сэргэлэн цовоо байсан атал харин Федорын дотор нэг л аягүй, сэтгэл нэг л түгшүүртэй байв. 

	Эцэг эх хоёр гарсны хойно гэрийн дотор чив чимээгүй болж, харин гадаа нэгтээ ямар нэг машин шаварт суучхаад байсан шиг янгинасан дуу хадаж байв. 

	Федор босож, гар нүүрээ угаагаад гадаа гарав. 

	Дөнгөж зуны адаг сар гарч намар болох яагаа ч үгүй байтал хатсан өвс ногоо, тоост замын дээгүүр улиангарын шар навч хийсэн унаж, битүү бүрхжээ. Зэвхий хөх тэнгэрт намрын илчгүй нар аялан, хотын шуугиант гудамжнаас тэр хэсэгхэн газрыг тусгаарлан ургасан мөнөөхөн хуайс моддын навч найлзуур нь унжаад тоосонд дарагдан зэвхий цагаан юм шиг харагдана. Гэвч тэрүүхэн хэсэгтээ хөдөөгийн тосгон адил агаар сайхан, жинхэнэ өвс ногооны үнэр анхилан, цэцэрлэгийн тэндээс баг цэцгийн эхүүн үнэр анхилмуй.

	Чимээ аниргүй байтал өнөө тачигнасан дуу дахин хадаж, Федорын сэтгэл бас л тавгүй болов. Тэр чимээ хотын шуугиант гудамжны тэндээс биш, зэргэлдээ орших модон байшингуудын цаанаас дуу хадна. Федор очиж үзэхээр тийш алхав. Хоёр гурван байшин тойртол өөрийн нь суудаг шиг хуучин хоёр давхар модон байшингуудын гадаа баахан ачааны машин зогсож байна. Тэр байшинд оршин суугчид хамаг юмаа зөөж бөөн бужигнаан. 

	Тэдгээр байшингийн хажууд шороо түрдэг машин тачигнаж байна. Цааш сайтар лавлан харвал эрээн шугам, өнцөг хэмжигч аппарат барьсан улс энд тэндгүй харагдана. Тэдний нэг нь эрээн шугам мод бариад зогсож байхад нөгөө техникч нь өнцөг хэмжигчээр шагайн харж байна. Тэд хос хосоороо ажиллах агаад тийм хос бол нэлээд олон харагдаж байв. Тэд хэдийгээр аажуухан хөдлөх боловч нэг л итгэл дүүрэн, шаргуу хичээнгүй ажиллаж байв. 

	Мөнөөхөн байшингийн гадаа бужигнан буй олны дотор эцгийн нь унаган найз өнөө халзан Егор харагдсанд Федор айлын авдар сав, ширээ сандал, шүүгээ тэргүүтний дундуур сүлжин явсаар очиж учрыг лавлаваас. 

	— Бид шинэ байранд нүүцгээж байна аа! гэж Егор нойтон алчуураар халзан толгойгоо арчиж байв. 

	— Цөмөөрөө нэгэн зэрэг үү? гэж Федор гайхан асуув. 

	— Тэгж л таарч дээ! Энэ байшинг маань буулгах гэнэ. Танайхыг ч буулгана. Бүгдийг буулгана гэнэ. Оронд нь өндөр цамхаг, зочид буудлын байшин барих гэж байгаа юм байх аа. 

	Федор толгой дохиж тэндээс зайлан харвал хүмүүс гэр орныхоо новшийг үүрч, чирч гүйлдэх нь үүрийг хөндсөн шоргоолж лугаа адилхан харагдах агаад сэтгэл яагаад түгшсэн учраа Федор ч сая ухаарав. 

	Өнцөг хэмжигч нэгэн хүний хажууд очиж үзвэл, тэр сахалтай хархүү өрөөсөн гараа дээр гэгч өргөн даллаж, нөгөө гараар дэвтэрт ямар нэгэн тоо тэмдэглэн бичиж байв. Федорыг их л сүрхий хялайн харав. 

	— Энд юу барих гэж байгаа юм бэ? гэж Федор асуув. 

	— Энд талбай, усан оргилуур, голланд газрын улаан тэргүүлэгч цэцгийн мандал байгуулна даа. Та нарын суудаг энэ муусайн урцны оронд зочдын буудал, кинотеатр, дэлгүүр барина. Их гоё болно оо... гэж нөгөө сахалтай залуу их л хөхиүн яриад ингэхэд хүн бүхэн баярлаж байхад чи ганцаар яагаад уруу царайтай явна? гэж гайхан асуув. 

	Федор тэндээс холдохдоо миний сэтгэл тавгүй байдал миний царайд илхэн харагдаж байгаа ажээ гэж бодов. Үнэндээ энэ газар насаараа суусан өнөө халзан Егор хүртэл хуучин муу байшингаа нураах нь гэж баярлаж байв. Халуун устай, тусгай гал тогооны өрөөтэй шинэ байшинд орно гэж баярлаж байв. Гэвч шинэ байшинд орно гэдэг нэг нэгнийгээ л мэдэхээ байчихдаг нэг гэм бий дээ. Нэг хаалганд суудаг байж мэндлэх барихаа ч больчихдог ёс бий дээ. Жишээ нь Федягийн ангид суралцдаг хоёр хүүхэд нэг байранд суудгаа бүр жилийн хойно мэдэлцсэн явдал ч бий юм. Бүтэн жил болоход ганц удаа ч тааралдаагүй байгаа юм шүү. Үнэндээ арван зургаан давхар байшин гэдэг бол наадам биш!

	Федор хуучин хорооныхоо гудамжаар орж явахад энд тэндгүй экскаватор, бульдозер ачсан урт машин, өмхий хөх утаа олгойдуулсан МАЗ хэмээх машинууд сүлжилдэх агаад гадаа гудамжнаа хачин жигтэй нүргэлэх их чимээ гарч Федорын сэтгэлийг улам ч тавгүй болгож байв. 

	Федор тагтааныхаа байшин тийш гүйв. 

	Тагтаанууд нь их л амарлингуй, баяртай угтав. Федор энэ өглөө хожимдсонгүй, яг цагтаа ирэв. Харин гагцхүү тавьж өгөх идээ юм авсангүй ажээ. Тагтаанууд нь хүзүүгээ гилжийлгээд юу болов гэсэн шиг харж байхад Федор одоо хагацах, салах цаг болов гэж шийдсэн шиг харж байв. 

	Одоо юу болно? Тагтаа яах вэ? Лена яах вэ? Федор өөрөө яах вэ?

	Ленагийн цонхны хөшиг ярагдан, цонх нээгдэж дотроос нь нэгэн цаасан шувуу нисэж, доош шумбан хошуугаараа газарт шаав. Гэтэл хойноос нь зөндөө олон цаасан тагтаа бууж ирэв. 

	Лена цаасан тагтаа урлах гэж өглөөнөөс хойш сууж дээ гэж Федор өрөвдөн бодов. 

	Федор инээв. Лена ч мөн учиргүй чанга тас тас хөхөрч, цонхоо бүр дэлгээд цаасан шувуу нисгэсээр байв. Тэдгээрийн зарим нь Федорын тагтааны байшингийн төмөр торонд цаасан хошуугаараа шааж тогтоход Федор шүүрэн авч буцаан цонхоор нисгэн оруулна. 

	— Одоо мөд удахгүй бүх юм эцэс төгсгөл болох нь ээ, гэж Федор гунигтай хэлэв. 

	— Мэдэж байна аа гэж Лена тун ч хайхрамжгүй, бодлогогүй хэлэхэд Федорын сэтгэл урагдах шиг болно. 

	— Манай хорооны энэ хуучин байшингууд мөд буух нь. Цаана чинь зөндөө машин техник ирчихсэн байна гэж Федорыг учрыг ярив. 

	— Тэгээд яах вэ? гэж Лена цочсон мэт асуув. 

	— Яах ч үгүй. Миний тагтааны байшин ч байхгүй болно. Танай байшин, манай байшин, энэ гудамж, энэ хуайс мод цөм байхгүй болно. 

	— Тэгээд юу болох вэ? Бид яах билээ? гэж Лена бүдэг сулхан дуугарав. 

	Энэ үг Федорыг дэлсээд авах шиг болов. Гагцхүү үүнд түүний сэтгэл түгшиж байлаа. Энэ явдал анхандаа тодгүй, зөвхөн сэтгэлийн үзүүрт торж байсан бол одоо хамаг юм ив илэрхий болов. Федор хуучин хороо, тагтааныхаа байшинг учиргүй харамсаж байвч энэ бол бас хамгийн гол нь биш юм. Хамгийн гол нь Лена байв. Одоо тэд яах вэ, юу болох вэ? гэдэг бол гол асуудал байв. 

	Федор тагтааныхаа байшингийн торыг нээж тагтаа шувуудаа нисгэв. Тагтаанууд нь өндөрт хөөрч заримдаа нарны туяанд бараа тасран, заримдаа тунгалаг хөх тэнгэрт цагаан, улаан цэг адил харагдана. 

	Федор Лена хоёр хоёулхнаа үлдээд зүй нь их л хөхиүн инээлдэн байж үг ярилцах ёстой байтал хоёул таг дуугүй байв. Тэр ч байтугай бие биедээ гомдсон мэт жишүү харцгаана. 

	— Би очиж хармаар байна гэж Лена сая дуу гарав. Федор тагтааны байшин дээрээс даруй бууж очив. Ленаг гар дээрээ өргөөд явахад бас л үс гэзэг нь хацрыг нь гижигдэх боловч Федор энэ удаа түүнийг үнсэж озсон ч үгүй. Тэд дув дуугүй явав. 

	Явган тэрэгний дугуйг тоос дарж, гудамжаар явсан улс тэднийг өрөвдсөн мэт харж байв. Гэвч тэд гаднын улс адил огт дуугүй явцгаав. 

	Ачаагаа өөрөө буулгагч машинууд хүнгэнэн, Егорийн байрынхан эд хогшлоо зөөж ачаална. Тэнд байдал ондоо болсон юмгүй атал юм бүхэн өөр болжээ. 

	Лена охин Федорыг ярихад үнэмшээгүй атал одоо нүдээр үзээд үнэмшиж байх шиг түүнд санагдав. 

	Тэд хагас цаг хэртэй болоод буцаж их л хүйтнээр салав. Федор тагтааны байшин дээр гарч шувуудаа хашиж орхив. 

	Федор гэртээ харьж явахдаа Лена охиныг дахин нэг удаа харах гэж хэдэнтээ эргэн харсан боловч Лена үзэгдсэнгүй, тэдний цонхны хөшиг завсаргүй татаатай байлаа. 

	 

	* * *

	 

	Гадуур юу болж буйг Лена анхандаа мэдсэнгүй. 

	Федорыг нэг сайн инээлгэх гэж өглөөжин цаасан тагтаа урлаж, түрүүчийг хийсгэтэл Федор энэ сониныг ярьжээ. 

	Лена дуугарч чадахгүй болон мэнэрч, бараг үхсэн юм шиг болов. 

	Одоо бид хоёр юу болох вэ?

	Лена бол ер нь тэр байшин хашааг нураагаагүй байсан ч, тэр олон шороо түрдэг машин техник ирээгүй байсан ч тэр хоёрын хооронд ямар нэг юм болно гэж тод мэдэж байв. Лена ямар нэг золгүй явдал болно гэж мэдсэн юм шиг биеэ бэлдээд байсан мэт өөрт нь санагдаж байв. Ер ямар ч гашуун зовлон тохиолдсон ч бие бэлэн байлаа. 

	Гэвч ямар ч золгүй явдал тохиолдсон ч бэлхэн байна гэдэг нь зөвхөн дотроо бодож байсан хэрэг. Ямарваа золгүй явдал тохиолдоход бэлэн байна гэдэг бол болшгүй юм. Ямар нэг золгүй явдал тохиолдож болно гэж мэдэж, тухайлж, тааварлаж болно. Түүнээс биш урьдаас биеэ бэлдээд байна гэдэг болшгүй хэрэг. 

	Лена бодохдоо аливаа золгүй явдал ганц мөсөн хүрээд ирэхгүй аажим аажмаар дасгаж ирнэ гэж бодож байв. Нэг үгээр хэлбэл түүнд ямар гай зовлон, яаж ирэхийг өчүүхэн төдий ч мэдэхгүй байлаа. Ер нь юмыг урьдаас тухайлж болно, түүнээс биш ямарваа юм болно гэдэг бол тохиолдлын чанартай юм. Түүнээс гадна хүн хэдий жаргалтай суувал юмыг бодохдоо цаанатай наанатай бодно. Тэр бодсондоо өөрөө итгэх нь ч бий, үгүй ч бий. Лена бол үүнийг эс мэдэх бөгөөд юмыг зөвхөн тааварлаж байсан хэрэг. Тэр явдлыг Федорын адил урьдаас зөгнөсөн ч үгүй, сэтгэл түгшсэн ч үгүй. 

	Лена цаасан шувуу хийж суухдаа жинхэнэ амьд тагтаа хүд хүд дуугарч байхыг чагнан, Федор хэдийд хүрээд ирдэг бол гэж бодохоос ганцаар инээмсэглэн суув. Федорыг хүрээд ирэхээр мөнөөхөн урласан олон цаасан шувуугаа бөөнөөр нь нисгэж орхивол Федор хараад яах бол гэж бодохоос инээд нь хүрч байв... Гэтэл түдэлгүй цаасан шувуугаа ч нисгэхийг болив. Ер хад мөргөсөн мэт болов. Федорыг орж ирээд тэрэгтэй нь өргөөд гарахад цөхрөнгөө барахдаа байдгаараа уйлмаар, хашхирч бархирмаар санагдаж байжээ. Бид хоёрын нэгэн дор хамт байх хоногийн тоо тоотойхон үлджээ гэж Лена тодорхой мэдэж байв. 

	Гэвч Лена уйлсан ч үгүй, дуу гарсан ч үгүй. Зүрх нь жигд, гунигтай цохилж байв. «Федор тийнхүү өргөөд явахдаа үнсэх гэсэн бол би лав буруу харчих байсан биз» гэж Лена бодно. 

	Түүнд юм бүхэн ой гутмаар муухай санагдаж байв. 

	Ер энэ хорвоо, өөрөө, Федор ч ялгаагүй нэг л ой гутам аягүй санагдана. 

	Федор тэр хоёр хуучин хороогоор явж үзээд харьсан билээ. Лена хүний урамд Федорыг эргэж харсангүй. Цонхныхоо хөшгийг сайтар таглаад нүдээ аниад явган тэрэгнийхээ түшлэгийг налж хэвтэв. 

	Ийм хайр найргүй юм байж болдог юм уу?

	Тэр хавийн орон сууц, тагтааны байр, хуучин хороог цөмийг буулгаж нураана. Оронд нь шал дэмий зочдын буудал, усан оргилуур, цэцгийн мандал барих болно!

	Тэр шинээр барих байгуулах юм ямар янзын юм байх вэ гэж Лена сэтгэлдээ ургуулан бодов. Гэтэл хахь ондоо чулуун бетон дундуур ус урсаж байна. Тэр ус эргээд бетон хашлага дотор шүршихийг үзвэл ямар ч амьд, амьдралтайн шинжгүй хоосон бүдэг чимээ гарна. Амьтай юм бол юмыг мэдэрнэ, бас зовж шаналж чадна. Амьгүй юм бол урьд энд хэчнээн сайхан байлаа гэж гуньж гутрах ч юмгүй санаа амар урсаж л байна. Ямар ч чимээ имээгүй эл хуль усан оргилуур, үлгэрт гардаг шиг ямар ч амьгүй улаан тэргүүлэгч цэцэг тодоос тод харагдана. 

	Тэнгэр огторгуйд өнөө олон тагтаа шувуу ч эс үзэгдэх бөгөөд оронд нь тэнгэр тулам байшингууд харагдана. Өнөө улиангар мод ч байхгүй, үхмэл өтгөн өвс ногоо харагдана. Өнөө Лена, Федор хоёр ч байхгүй Ер урьд ч байгаагүй юм шиг санагдана. 

	Урьд байсан юм ер үгүй, дандаа цоо шинэ юм! Тэгвэл тэртэй тэргүй бий болохгүй юмыг Лена одоо бодож суухын хэрэг юу байна?

	Лена явган тэрэгтэйгээ эргэн эргэлдэн байхдаа, «Энэ бүхэн бол цэцэрхэл, хоосон цэцэрхэл мөн» гэж бодовч ондоо яах билээ? Лена гэнэт зогтусаж, «Би өвчинтэй, хөлгүй, эрүүл бус учраас л ийм юм бодогдож байна гэж үү? Би хүн, гэж тоогдохгүй хаягдаад түүнийгээ зөвшөөрөн хүлээдэггүй, хүлээхээс айдаг учраас тийм хүний ухаан тойнд оромгүй санаа төрж байна гэж үү? гэж бодов. 

	Иймэрхүү зан байдал орж байх нь өвчний оёг хөдөлж байх шиг түүнд санагдана. Лена энэ хэдэн хоногт юу юу болсон билээ гэж дэс дараагаар дурсан санахыг оролдов. Тэгвэл модны зоргодосны хурц сайхан үнэр үнэртэж үзэв. Хүлээн авагчаар дагшаа хөгжим хангинаж, зурагт радиогоор хөл бөмбөгний хорхойтнууд шуугилдаж байхад Уайльдын номыг уншиж байв. Бас уйлж, озолдож, нар хиртэхийг харав. Нар хиртэхийг харахад зүрхний цохилт зогсох шахаж байсан билээ. Гэтэл өнөөдөр шал мэнэрч, үхсэн юм шиг болов. 

	Гэтэл урьд нь хэзээ ч ингэж байгаагүй билээ!

	Сургуулийн дотуур байранд хатуужил эдлэхийн хатуу дүрэмтэй байв. Өвчтэй зовлонтой гэж гуньж гутрахгүйг эрхэм болгодог байв. Тэр зуршил болсон дүрэм журамдаа хүн болгон итгэл төгөлдөр байв. Лена бол тэр дүрмийг хамгийн гол биелүүлэгч нь байв... 

	Хэдий тийм боловч Лена дур зоргоор аашилж буй хэрэг үү? Тэгвэл Ленагийн эрх дураар аашилдаг, хурал дээр өгүүлдэгчлэн хамт олонгүй ганцаар суудгийн нь буруу болох нь дээ. Лена бол биеийн хувьд эрүүл бус ч бай, сэтгэлийн хувьд эрүүл хүн шүү дээ. 

	Зарим охид уг зуршлыг зөрчих нь бий. Гэхдээ тэр бүр үгүй. Бусад нь цөм уг зуршлыг хатуу баримталж байх шиг байдаг билээ. Тэдэнтэй нэг дор байхад бүдрэв гэхэд уначих байх гэж айх аюулгүй байдаг байлаа. 

	Гэтэл одоо бол Лена ганцаар байна. Цорын ганцаар гэсэн үг. Хэрэг явдал болох юм гэлээ гэхэд Федор тэр хоёр л өртөнө. Ингэж бодохоос Ленагийн хамаг тэнхээ алдарч байв. 

	Лена ганцаар инээв. Лена бол Ульяна Громова юм уу Любовь Шевцова шиг л хүн болох байсандаа гэж багш нь хэлснийг яана!

	Тэр бол шал худал хуурмаг үг юм. Лена тийм хүн болж чадахгүй. Лена явган тэргээрээ холхисоор алжаагаад нугдайн нүдээ аньтал гэнэт таг унтжээ. 

	Нэг их ангал хар нүх рүү унаж байгаа юм шиг болов... 

	Энэ өдөр их л ганьхралтай өдөр болов. 

	Сайх хуучин хороонд хөдөөгийн тосгон шиг аниргүй, зам харгуй тоостой, өвс ногоо анхилуун, улиас мод шуугьсан тийм өдөр хэзээ ч байгаагүй шиг санагдана. Ер нэг үгээр хэлбэл шоргоолжны том гэгчийн үүр хөндөж орхижээ. Гэвч тэр үүрэнд тийм олон хүн суудаг гэж хэн ч мэдээгүй байв. Хүмүүс хотын дүүргийн ямар нэг шинэ байранд нүүсээр авч ер хорогдсон шинжгүй байв. Тэдгээр хүмүүсийг үзвэл яарч тэвдэж байгаа гэдэг жигтэйхэн! Ямар нэг хөлөг онгоц усанд живж бөөн хөл үймээн болж байсан шиг санагдана. 

	Нэг өдөр Федорын эцэг ч шинэ байранд орох бичиг авчрав. Энэ шинэ сониныг дуулаад эцгийн их л баяртай байгааг эх, хүү хоёрын аль аль нь анзаарахгүй байв. 

	Манайх шинэ байранд орох ч өдий биз дээ гэж Федор боддог байсан атал гэнэт орох болжээ. 

	Аав ээж хоёр нь тэр шинэ байраа очиж үзэхээр шийдэж Федорыг хамт явъя гэв. 

	Автобусанд суусан хойноо ээж нь. 

	— Чи бүү гуньхар. Тэртэй тэргүй тагтаа шувуугаа худалдъя гэж чи өөрөө хэлсэн шүү дээ. Тэр огцорсон хурандаадаа худалдаж орхи гэв. 

	Федор шүүрс алдаж толгой дохив. Түүний дотор элдэв өнгийн юм бодогдож байв. Хамгийн аймшигтай нь Лена огт тоомсоргүй, их хуурай хөндий хандах болов. 

	Федор энэ өдөр тэднийд хоёр ч удаа, нэг ганцаарыг байхад нь бас орой эцэг эхийг нь ирсэн хойно орсон билээ. Тэгэхэд Лена сая дөнгөж танилцаж байсан шиг их л хүйтнээр хүлээн авсан бөгөөд их л хөндий хийсвэр үг ярьж байв. Чингээд Федорыг түүнд ойртохын төдий зугтааж явган тэргээрээ туурга мөргөж, туйлын хуурай харж байж билээ... ончгүй цийлгэр нүдээр харж билээ. 

	Федорын шинэ байр бол хотын захад арван давхар байшин байв. Гэтэл тэр арван давхраас алсын ой мод ч эс харагдана. Юу гэвэл тэдний байшинг тойроод дандаа арван зургаа, хорин давхар байшин байна. Эл учир дээш харвал зөвхөн тэнгэр харагдах ба доош харвал худгийн ёроол адил тэгшхэн барагшин зам харагдах ажгуу. 

	Гэтэл Федорын эх жаахан охид адил учиргүй хөөрч баярлаж байв. Усны цоргыг нэг онгойлгож, нэг хааж үзнэ. Халуун усны хөшүүргийг хөдөлгөн, цахилгаан зуухыг сонирхон харна. Тэр ч байтугай байшингийн тагтны ирмэг дээгүүр тонгойн харахад нь Федорын эцэг учиргүй сандарч бүснээс нь шүүрэн барьж байв. 

	— Яасан сайхан юм бэ! Хараач! Ганц ч пивоны мухлаг алга! гэв. 

	«Би юу юм?! Огт амсахгүй гээгүй шив лээ!» гэж эцэг нь амандаа үглэнэ. Гэвч их л сэтгэл дүүрэн инээвхийлж өрөө тасалгаа дотуур эзэн хүний ёсоор алхлан, 

	— Шинэ байр өгөхийг бодоход намайг үнэлж л байгаа юм байна даа! гэнэ. 

	— Чамайг аргагүй л үнэлж байна! Үүнээс хойш дур хүрээд байвал хааяа балгахаас биш, дандаа болохгүй шүү. Гагцхүү бага л уухыг хичээгээрэй! гэж Федорын эх баяртай инээж байв. 

	Тэр байр бол хоёр том саруул тасалгаатай, бас тусгай гал тогоо, халуун усны өрөөтэй сайхан байр байв. Тэдний хуучин байранд тэр бүхэн байхгүй, тийм юмыг зөвхөн сэтгэлдээ мөрөөддөг байв. Федор ч гэсэн баярлаж байвч эд юм болохоосоо ондоо юм боддог тийм насан дээрээ байсан хэрэг. 

	Тэдний хуучин хороонд одоо урьд хожид дуулдаагүй тийм чимээ дуу нижигнэн байдаг болсон билээ. Өдөр юм уу үдшидээ элдвийн машин техникийн хүнгэнэх дуу чимээ гарах бүрий Федор сонирхон очиж хардаг байв. Машин цамхгийн сумын үзүүрт төмөр аргамжаар том гэгчийн төмөр бөмбөг бэхлэн хүлээд сайх бөмбөлгийг дээр гэгч өргөж баахан савчуулж байгаад лагхийтэл тавихад хуучин муу модон байшингийн хана туурга ярагдан ирдэг байв. Байшингийн нэг талын хана туурга шажигнан нурахад нөгөө талын хана ил гарч их л гунигтай харагдах бөлгөө. Федорын харж байхад нэг тийм ил гарсан ханын дээр эзэн нь мартсан буюу зориуд орхисон ямар нэг хямдхан үнэтэй тосон будгийн зураг байв. Бас ондоо нэгэн гэрт цэрэг төмөр ор хэвтэх агаад бас нэг айлын цонхны тавиур дээр тас хар хуучин шавар ваартай шимтэглээ цэцэг харагдсан билээ. 

	Федор шөнөдөө аягүй муухай зүүд зүүдлэх болов. Хоосон яндан ёрдойж, онгорхой цонхны салхивч салхинд савлаж байх шиг. Бас өнөө хүнд төмөр бөмбөлөг байшингийн хана туургыг няц цохин нурааж буй бүдэг чимээ гарна. Тэдний сууж байсан хуучин модон байшинг хэзээ тийнхүү нураах бол, тэдний хуучин байшин хэзээ хөгшин морь шиг өвдөг дээрээ сөхрөн унах бол?! гэж сэтгэл түгшин бодно. 

	Гэвч тэдний хуучин байшинг нураахыг харсан нь үгүй. 

	Федор аав ээжийн хамт гэрийнхээ юмыг ачиж шинэ байрандаа нүүтэл эцэг нь машинтайгаа яаран буцсан билээ. Федор ээжтэйгээ шинэ гэр орноо янзлан байгаад үдэш бүрэнхий болсон хойно яагаад ч юм хуучин байшиндаа очиж үзвэл хуучин байшин нь хэдийн нурчихсан байлаа. Хуучин байшингийн нь орон суурин дээр баахан ялзарсан банз, дүнз, үйрмэг шавар шохой овоолоостой байв. Дэргэд нь эцэг нь зогсож байв. Түүний хэлэх нь би энэ өргөгч цамхгийн ажилчныг гуйж хуучин байшингаа өөрөө нураав. Заавал өөрөө өнөө хүнд том балтаар няц цохиж нураамаар санагдан гар загатнаад байв гэнэ. 

	Ээж нь энэ бүхнийг хараад баахан уйлав. Федорын хоолой зангирч манай эцэг хуучин байшингаа өөрөө нурааж орхиод баярлаж байдаг мөн хачин цадиггүй хүн юм даа гэж гайхан бодов. 

	Федор амьтай голтой юмаа алдсан шиг хуучин байшингаа хайрлаж харамсаж байв. Федор тэндээс тагтааныхаа байшин тийш явав. 

	Ленагийн байшингийн цонхоор хурц тод гэгээ тусаж байхыг үзвэл, тэр болж буй үйл явдалд огтоос мэдээгүй юм шиг байх ажгуу. Тэдний байшин бол хуучин хорооны модон байшингуудын дотроос арай дээр, арай овоо нь билээ. Гэвч тэр байшингаа буухгүй мөнхөд байх юм шиг бодсон мэт огт тоохгүй байгаа шиг санагдана. 

	Федор тагтааны байшин өөд гарсангүй. Тагтаа шувуундаа өдөр хоол өгч, нисгээд Ленагийн цонхоор харж зогсож байсан билээ. Гэтэл тэдний цонхны хөшигний цаанаас огт чимээ гарахгүй байв. 

	Тэгэхээр нь Федор их л уруу царайтай буцаж гэр орныхоо юмыг ачаалаад хөдөлсөн билээ. Ачаатай машин тэдний цонхон доогуур гарсан тэрхэн мөчид ч Лена цонхныхоо хөшгийг нээсэн нь үгүй. 

	Федор тагтааны байшин дээр сэмхэн гарч харвал хөшигний цаана Ленагийн сүүдэр тусаж байв. Тэр ном уншиж суугаа бололтой. Федор Ленаг дуудах гэж хүсэвч чадсангүй, аяархан чимээ өгөв. Гэтэл хоолой нь торж золтой л ханиалгачихсангүй. Ленагийн сүүдэр хөдлөхийг үзвэл чимээ авав бололтой. 

	Федорын дотор палхийгээд явчхав. 

	Өнөөдөр хуучин байшингаа алдав. Удахгүй мөн тагтаа шувуугаа алдах болно. Чингээд эцэст Ленагаа алдах болно гэж Федор гуниглан бодов. 

	 

	* * *

	 

	Федорыг тийнхүү тагтааныхаа байранд ирэхийг Лена мэдэж байв. Тэр ч байтугай сэмхэн уйлж байсан мэт хачин бүдэг чимээ өгөхийг нь дуулж байв. Гэвч ил гарсангүй. Түүнээс биш цөмийг харалгүй яах вэ! Федор гэр орныхоо юмыг ачаад ачааны машин дээр сууж тэдний цонхны ёроолоор харан харан гарсан билээ. Тэгэхэд Лена хөшигнийхөө цаана нуугдаад харж байв. Удалгүй эцэг нь эгж ирээд өөрийн сууж байсан байшинг учиргүй ширүүн дориун нурааж хаяхад зөвхөн шил, шавар үсчиж байв. 

	Ленагийн хамаг бие хатах шиг болов. Бүр халуун наранд горхины ус ширгэх адил шалчийж хоцров. Хамаг биеийн чийг, өнөө сайхан сэтгэл, өнөө амьд явахын шунал, өнөө хайр дурлал нь газар дор орчхов. Хүний нүднээс далд нуугдах болов. Нүүр царай нь хүртэл шөвийж, хатангир болов. 

	Лена бүхэл өдөржин өөрийн биеийг яагаад ч юм, догшин ширүүнээр шийтгэв. «Энэ бүх явдлыг эцэс болгох хэрэгтэй. Өөрөө, өөрийн гараар эцэс болгох хэрэгтэй. Тэгвэл амар болно» гэж хатуу бодов. 

	Ингэхийг түүнд хэн зааж сургав? Эх нь үү? Эцэг нь үү? Дотуур байрынхан нь уу?

	Тэгвэл хэн ч биш, өөрийн биед хатуу ширүүн байхыг түүнд тохиолдсон өвчний оёг сургажээ. Лена бол ямар ч зуучгүйгээр, өөрт тохиолдсон өвчинтэй шуудхан ярьж чаддаг байв. Харин орой аав, ээжийгээ ажлаас ирэхтэй зэрэг гоёч хуурмаг зан гарган, инээж алиалж байгаад зурагт радио хараад суучхав. Зурагт радио ширтээд суухад түүгээр юу гарч буйг харахгүй, юу ярьж буйг дуулахгүй ч гэсэн таг дуугүй суух буюу их л анхааралтай үзэж буй хүний дүр үзүүлж болно. 

	«Энэ явдлыг эцэс болгох хэрэгтэй гэж Лена өөртөө хатуу тушаал өгч, тэрхүү эцсийн хугацааг тоолж үзэв. Энэ бол тун ч тоотой хоног үлджээ. Мөд удахгүй эцэг нь шинэ байранд орох ордер аваад ирнэ. Тэгэхлээр л гүйцээ. Юм бүхэн эцэс төгсгөл болно. Лена ч сая чөлөөтэй амьсгалах болно. 

	Ленаг залуу гвардийн эмэгтэй баатруудтай адилхан мэтээр Вера Ильичнинагийн хэлсэн нь учиргүй үг биш. Лена нэг настай нялх үстэйгээсээ тувт өвчтэй байсан болохоор өвчин дааж сурчээ. Өвчин гэдэг бол уй гашуу мөн. Золгүй явдал мөн. Тэгвэл хүн жаргал яагаад даахгүй байх билээ. Энэ бол амархан хэрэг. Эл учир үүдний хонх дуугарахад Лена ухасхийн очсон нь үгүй Федор л биз гэж боджээ. 

	Гэтэл үүдний хонхыг байн байн их л шамдангуй дарахыг үзвэл Федор арай биш шиг. Тэгэхээр нь Лена очиж үүдээ тайлав. 

	Баргар уруу царайтай, шуудан хүргэгч эмэгтэй зогсож байв. Ленаг харж, чи Лена гэдэг охин мөн үү? гээд, 

	— Чамд нэг баталгаатай захидал ирсэн. Их сүрхий битүүмжилсэн захидал. Тэр ч байтугай «Ленагийн гарт нь хүргэнэ үү» гэж дээр нь бичсэн байгаа гэв. 

	Лена шуудан хүргэгчийн дэвтэрт гарын үсгээ таталган зурж, тал өгөөд үүдээ хааж өрөөндөө оров. Захидлын дугтуй дээр үнэхээр «Ленагийн гарт нь хүргэнэ үү?» гэж дармаллан бичсэн байв Лена захидлыг задалмагц Валягийн бичиг мөн гэж даруй танив. Захидлын дотор өгүүлсэн нь:

	«Чи хэдийгээр онц хүнд өвчтэй ч гэсэн чамайг уучлах арга алга. Вера Ильинична багш танайд маргааш нь очсон боловч чи хаалгаа тайлж өгөөгүйг бид мэдсэн. Гэтэл Зина чамд хэчнээн хайртай байсан билээ дээ. Зина маань хагас сайн өдөр, нар хиртэх өдөр нас барсан даа. Энэ өдрийг сайтар тогтоож ав! Энэ өдөр, үүрд чиний биеэ зэмлэх өдөр болог» гэжээ. 

	Лена амьсгаагаа татаад гаргаж чадалгүй таг болчхов. Уушги нь тагларчих шиг болов. Хоёр чих нь учиргүй шуугиад хангинаад ирэв. Арайхийн амьсгаагаа гаргахдаа өнөө захиагаа газар унагав. Хамаг бие нь донслон хатгуулах шиг болов. Албаар уйлах гэтэл нулимс гарсангүй. Ямар ч ёроолгүй, ямар ч хязгаар хярхаггүй нэгэн аймшигт шингэн хар юман дотор хөвөөд явчих шиг болжээ. Тийм юман дотор зөвхөн тийчилж балчигнахаас ондоо арга байхгүй, хөвөх сэлэх гэвэл утгагүй болно. Ер хаашаа сэлэх юм бэ!

	Зина үхэв гэдэг бол байж болшгүй зүйл. Үнэмшмээргүй юм!

	Зина яагаад, яаж, юунд нас барав?

	Өрөөсөн гаргүй, өрөөсөн хөлгүй насаараа тарчилсан хүүхэд! Зина нэг өдөр «Энэ л намайг амархан учрыг олно шүү» гэхэд Лена гайхаж «Хэн?» гэж билээ Тэгэхэд Зина «Миний энэ өрөөл татанхан өвчин л байхгүй юу. Жаахан бөхийх юм уу жаахан гэдийхтэй зэрэг яг энд айхавтар өвдөх юм гэж зүрхээ зааж билээ. Тэгэхэд тэр гадарлаж байсан гэж үү?

	Гэтэл Вера Ильинична даанч яав даа! Зина бид хоёрын үй зайгүй найз гэдгийг хамгийн сайн мэддэг мөртөө ирээд дуугүй явчихдаг байна шүү!

	Яагаад тэгэв? Яагаад тийм хатуу сэтгэл гаргав?

	Вера Ильинична багшийн ирдэг өдөр юу болсон билээ гэж Лена дурдсан санав... Зинагийн биеийг асуухад ганц нэг үгээр хариулж байсан билээ. Дараа нар хиртсэн тухай ярилцсан. Тэгэхэд миний гар хөрж, хамаг бие жигтэй даарсан гэж ярихад багш царайгаа цайвар болгоод «Чи бас уу?!» гэсэн билээ. Тэгэхэд Лена юм бодсон нь үгүй. Тэр өдрүүдэд ертөнцийн юм болгон түүнд сайхан санагдаж байсан. Эл учир юм бодсонгүй. «Чи бас уу?» гэсэн нь юу гэсэн үг болохыг асуусан ч үгүй өнгөрсөн билээ. «Чи бас уу?» гэнэ шүү! Ондоо хэн байх юм бэ? Вера Ильинична өөрөө байх юм уу?

	Гэтэл бас гэдгийн нөгөөх нь Зина байжээ. 

	Лена өөрийн эрхгүй мэлмэртэл уйлав. Валягийн бичсэнийг үзвэл Зина хагас сайн өдөр нас барж, дараа нь Вера Ильинична над дээр ирсэн байх нь ээ. Тэр яах гэж ирсэн хэрэг вэ? Зинаг оршуулаагүй байсан болохоор хэлэх гэж ирсэн хэрэг үү? Оршуулахад нь оч гэж хэлэх гэв үү? Гэтэл дуугарсангүй! Ямар ичгүүргүй юм бэ! Яаж тэгж чадна вэ?!

	Лена яаран хувцсаа сольж гараад шатны бариулаас хоёр гараар зуурч явган тэргээр гулсан буув. 

	Ленагийн явган тэрэг бол гадаа явахад зориулагдсан биш, зөвхөн өрөө тасалгааны дотуур урагшаа хойшоо явах, тойрох төдийхөнд зориулагдсан хөнгөхөн тэрэг байв. Гадаа явдаг тэрэг бол шал ондоо, хөшүүрэгтэй, тэр ч байтугай тоормостой байдаг. Гэвч Лена тэр талаар юу ч бодсон юмгүй, байшингийн орцын хаалгыг тасхийтэл хааж, мөнөөхөн хуайс моддын хажуугаар гарч, хотын сайх шуугиант гудамжны тийш бөмбөрүүлж гарав. 

	Лена өмнө нь юу буйг харсан ч үгүй, харахыг хүссэн ч үгүй. 

	Федор тааралдаж, «Хүүе чи хаачих нь вэ?!» гэж тэвдэн хашхирсан авч хүний урамд харсан ч үгүй, хариу дуугарсангүй. Федор замын хажууд гайхан хоцров. 

	Лена гудамжаар орж барагшин замаар жирийлгэж гарав. Уг нь явган хүний замаар явах учиртай атал тэнд хүн олон саад хийгээд байв. Машины замаар явахад хөнгөн, саадгүйг яана. Уг очих газар хэд хэдэн километр газар болохыг Лена өчүүхэн ч бодохгүй, ердөө чив чигээрээ туусаар байв. Замын машинууд Ленатай зөрөхдөө хурдаа сааж, туйлын болгоомжтой өнгөрөх агаад зарим жолооч бүр өнгөрсөн хойноо эргэн эргэн харна. Лена мөнгө авч гарсангүй тоогүй юм болов гэж сая санав. Ачааны «Волга» машин зогсоож арын нь ачааны зайд ачуулаад явж болох байжээ. 

	Лена голын хийтэй юм шиг ганцаар чанга инээв. 

	Арын ачаа тавьдаг хайрцагт ачуулах шүү! Тэнд л ачуулж таарна даа. Зина ч ялгаагүй тийм л байв. Бид бараг амьгүй, эд юмтай адилхан улс! Биднийг ачааны «Волгын» арын хайрцагт ачиж болно гэж Лена бодов. Засмал зам хэвгий хөнтрүү болж ирэв. Лена үүнийг ч анзаарсангүй. Явган тэрэгнийхээ дугуйг гараараа эргүүлэн туусаар байв. Тэрэгний хатуу дугуйд гараа хэдэнтээ өвдтөл цохисон боловч огт тоосонгүй, явган тэрэг газрын уруу хурдыг олж жирэлзмэгц сая сэхээ оржээ. Явган тэрэгний дугуйны хигээс хангинан, салхинд нүдний нулимс гоожно. Лена гэтэл харвал хурдандаа замын зүүн гар талд гарчээ. Урьдаас нь машин айсуй. 

	Ленагийн инээд хүрэв. 

	Лена явган тэргээ залах жолоодох ч гэсэнгүй, өвдгөө тэврэн суугаад өмнөөс нь ирж яваа машин секунд тутам ойртон айсуйг харж явав. Троллейбусны жолооч сая харж, нүдээ том болгоод машинаа тоормослон гэнэт зогсоов. Ленагийн нүдэнд троллейбусны цэнхэр бөөр харагдав. Тэр бээр ар тийш налж нүдээ анив. 

	— Хэрэггүй гэж хашхирав. 

	Хэн нэгний түг түг гүйх хөлийн чимээ сонсогдон, явган тэргийг даруй тогтоон авч замын хажуу тийш эргүүлэн явган зам дээр гаргаж зогсоов. 

	Харвал Федор их л ядарсан шаналсан царайтай зогсож байв. 

	— Чи юу гэж шивгэнэ ээд байгаа юм бэ? гэнэ. 

	Лена шивгэнэж байсан биш, «Би буцахгүй! Хэрэггүй!» гэж хашхирна. 

	Федор ондоо юм асуусангүй, нэг минут хэртэй ширтэж байснаа тэргийг түрээд, 

	— Чигээрээ явах уу? гэв. 

	— Чигээрээ гэж Лена хэлээд цааш, — Одоо баруун тийшээ, зүүн тийшээ чигээрээ... гэж зааж залж явав. 

	Федор их л дуулгавартай түрж явсаар оршуулах газар хүрч ирээд сая зогсож, 

	— Энд ирэх ямар хэрэг байна? гэв. 

	— Хэрэг байна?

	— Чиний энд ирэх хэрэг байхгүй!

	— Намайг орхи!

	— Үгүй, орхихгүй гэж Федор эрс хэлэхэд Лена эргэж нүүр өөд нь харахыг үзвэл нүд нь час улайжээ. 

	— Чи намайг буцаах эрх байхгүй. Зина нас барсан! гэв. 

	Лена гараар нүүрээ таглав. Явган тэрэг ч дуулгавартай хөдлөв. Хуучин оршуулах газрын угалзтай ширмэн хашааны цаана гуулин хөгжим намуухан эгшиглэхэд Лена давхийн цочив. 

	Хөгжимд гашуудлын марш эгшиглэж байв. 

	 

	* * *

	 

	Федор дахин зогсов. 

	Хэрэв Зина саяхан нас барсан бол хамгийн захын шинэхэн булшнуудаас холгүй байх ёстой гэж тэр бодов. Тэр шинэ булшны тэнд гуулин хөгжим хангинаж байв. Гэвч Лена түүнийг очиж үзэх хэрэггүй, жаахан хүлээх хэрэгтэй. 

	Яах аргагүй намар болж, мөнөөхөн угалзтай ширмэн хашааны ёроолоор модны шар улаан навчис дүүрэн хийсэн унажээ. Модны навч сүрчигнэн, намрын илч муутай цагаан нар шарна. Ленад гомдоод цаашаа яваад өгсөн бол айхавтар юм болох байж гэж бодохоос Федорын дотор зарсхийв. 

	Мөнөөхөн хуайс модны тэнд Ленатай тааралдаад түүнийг огт харахгүй юм шиг байхад нь гомдоод цаашаа явчихсан бол Лена өдийд нэг бол байхгүй, нэг бол эмнэлэгт хэвтэж байх байжээ. Тэгвэл Федор өөрийгөө насан туршид уучилшгүй алдаанд орох байжээ. 

	Уг нь Лена түүнийг огт харахгүй мэт байлаа. «Хүүе, чи хаачих нь вэ!» гэхэд огт дуугарсангүй билээ. Тэгэхлээр нь Федор баахан гомдоод цаашаа алхсанаа зогссон нь тэр. Ленагийн байдал нэг л биш, ямар нэг тусгүй, эвгүй юм болж дээ! Лена бараг ухаангүй шахам явав. 

	Федор буцаж хойноос нь хөөв. Гэвч түүнийг гүйцэхэд амаргүй байлаа. Юу гэвэл Лена машины замаар орж аймшигтай хурдан жирэлзүүлж байв. Федор явган замаар олон хүний дундуур сүлжин гүйв. Чингээд хэдийгээр гүйцсэн авч Ленад харагдахгүй гэж ард нь хэдхэн алхмын зайтай гүйсээр байв. 

	Гэтэл явган зам дээр ямар нэг саарал даавуу цувтай хүнийг дайрч, хөл дээр нь гишгэж орхижээ. Цаадах нь Федорын ханцуйнаас шүүрэн авч учиргүй загнаж харааж гарав. Бас жаахан зогссон бол тэр саарал даавуу цувтай хүнээс болж бөөн гай дайрах байлаа. 

	Федор нэг харвал Ленагийн явган тэрэг ямар ч жолоодлогогүй болж замын нөгөө талд гарахад урдаас нь нэг троллейбус айсуй! Тэгэхээр нь мөнөөхөн саарал даавуу цувтай хүнээс гараа шувт татан авч машины зам руу ухасхийн гүйв. 

	Ард нь машин чахран тоормослох их чимээ гарав. Гэвч Федор түүнийг огтхон ч тоосонгүй хамаг чадлаар, хамаг хурдаар Лена руу ухасхийв. Нүдний булангаар харвал гудамжаар явсан улс цөм зогсоод Федорыг, мөнөөхөн явган тэрэгтэй охиныг харцгаах боловч сандарч алмайрцгаасан юм уу, Федорыг амжина гэж бодоцгоосон юм уу нэг ч хүн хөдөлсөнгүй. Ленагийн явган тэрэг өнөө троллейбусны тав хадаас нь ирийсэн бөөр лүү хариугүй нялдгийн даваан дээр Федор амжин тогтоож явган зам дээр гаргах нь тэр. 

	Дахиад л хоёр нэг секунд болсон бол... 

	Гуулин хөгжим зогсов Федор Ленаг аажуухан түрсээр булшны газрын хаалган дээр очив. Гялгар гялгар гуулин хөгжим үүрсэн хөгжимчид их л хөхиүн зугаатай үг ярилцан инээлдсээр тэдний дэргэдүүр өнгөрөв. Хойноос нь уй гашуудалд дарагдсан хүмүүс дув дуугүй газар шагайж явна. Тэд хаалгаар гараад эргэн харж Федор Лена хоёрыг их л анхааралтай ширтэж байв. Зарим нь хэд алхаад бас л эргэн харж зогсоно. Тэр булшны газраас ондоотой тэднийг хаана ч тэгж айхавтар ширтэж байсан нь үгүй. 

	Федор Ленаг жагсаан тарьсан модон дундуур түрээд явав. Модны мөчир найлзуур дээр болжмор шувуу зугаатай жиргэнэ. Нарны туяа моддын салаа мөчрийг нэвтлэн дурсгалын хөшөө дээр театрын гэрэлтүүлэгч адил тусна... 

	Тэд Зинагийн булшийг даруй олов. Тэр бол шороо нь дагширч амжаагүй шинэхэн булш байлаа. Хажуугийн нь булшнууд янз янзын онд ондоо өнгөтэй харагдана. Сүүлийн үеийн булшнууд нь шинэхэн хүрэн шороогоор хучаастай харагдах бөгөөд Зинагийн булш бол нягт нойтон шороогоор булагдсан байв. Лена явган тэрэг дотроо байдгаараа хорчийж атийгаад хоёр гараараа нүүрээ дараад хамаг биеэ чичрүүлэн чимээгүй уйлж суув. Ленагийн тэр сул дорой, арчаагүй байдлыг хараад Федорын дотор шаналах, өрөвдөх сэтгэл зэрэг төрөв. Тийнхүү шаналах өрөвдөх сэтгэл төрөхийн хамт Федор нэг л итгэл төгс, зоригтой болов. Урьд нэгэн удаа чингэсэн билээ. 

	Федор Ленагийн өмнө очиж суугаад, 

	— Лена! Чи үүний урьд ярьснаа санаач! Нар хиртэхэд ярьснаа санаж үзээч! Бидний хамаг гай бол нар хиртэхтэй адил юм. Гэтэл нар хиртэхгүй гэж байж болохгүй. Нар хиртэх гэж байдаггүй сэн бол бид чинь нарыг хүртэл мартчих байсан шүү дээ гэж чи хэлсэн дээ гэв. 

	Лена анхандаа Федорыг юу хэлж байна вэ гэсэн шиг харснаа их л бодлого тавьж хэлсэн нь, 

	— Федор оо, Зина нэг удаа ном уншиж байгаад ийм нэгэн мэргэн үг ном дотроос олж уншсан юм сан гэж Лена туйлын яруу тунгалаг хэлэхдээ Зинагийн булш тийш хальт харж ямар нэг хүнд ачаанаас суларсан мэт урт гэгчээр санаа алдаж, мөн Федорыг их л анхааралтай ширтэн, «Хүн хүний хувь зохиол бол эмгэнэлтэй юм. Бид бүхэн цөм гань ганцаар юм. Хайрлан дурлах, ижилдэн дасах, уран бүтээлийн түр зуурын оргилуурын эрхээр бид бүхэн тэр ганцаардмал байдлаа түр зуур мартах боловч тэдгээр ялгуусан баяр бол бид бүхний өөрсдийн гараар бүтээсэн зөвхөн жаргалын гэрэлт ордон юм. Аливаа замын төгсгөл эцэстээ харанхуй манан будан дотор орж замхардаг. Хүн болгон ялгаагүй заавал үхэлтэй тулгардаг» гэж тэр номын дотор бичсэн байжээ гэв. 

	— Библийн сударт тэр үү? гэж Федор асуув. 

	— Биш ээ. Чарльз Перси Сноугийн номд. Тийм зохиолчийг дуулсан уу? гэхэд Федор толгой сэгсрэв. 

	— Хөөрхий Зина түүнтэй яг л адилхан болж дээ!

	— За тийм юм ярихаа боль! гэж Федор тушаасан мэт өгүүлэв. Лена үгэнд нь орж дуугүй болов. Федор явган тэргийг эргүүлж хашааны хаалга тийш хөдлөв. Өнөө том гэгчийн хаалгаар гарч одсон хойно Федорын дотор сая онгойв. Хамгийн хүнд, хамгийн гашуудалтай явдал ард хоцорч, гадаа гудамжнаа улс амьтан бужигнаж, троллейбус, машин дуу хадан хангинуулна. Федор бол тэр булшны газар Ленаг захиран дийлж байв. Гэвч энэ бол хэдхэн минутын хэрэг. Лена ямар нэг Перси бил үү Сноугийн үгээс эш татаж ярьсан. Тэр хүн нь бодвол англи хүн биз... Федор Ленад ямар нэг ончтой үг олж хэлэх юм сан гэж шаналан бодож явав. Тэр англи хүний хэлсэн хэдий мэргэн цэцэн боловч хүйтэн үгийг яаж эсэргүүцэх билээ?

	Түүний үгийг юу гэж эш татсан билээ? «Өөрсдийн гараар бүтээсэн баян бүрд» гэсэн шүү!

	— Тэр Чарльз чинь өөрөө өөртэйгөө зөрөөд байна шүү дээ гэж Федор дуу гарав. 

	Лена үг дуугарсангүй. 

	— Тэгвэл тэр хүн чинь «Хайрлах дурлах, ижилдэн дасах юу юу гэсэн билээ? Жаргалын ордыг өөрийн гараар бий болгох хэрэгтэй» гэсэн биз дээ... 

	Лена бас л дуугарсангүй. Федор дотроо унтууцав. Энэ мэтээр хүнийг тоохгүй байвал солиорч ч болно, галзуурч ч болно! Федор явган тэргийг шийдэмгий эргүүлэн өөрийн тийш харуулаад, 

	— Тэр англи хүн чинь жаргалын ордны тухай маш зөв хэлжээ. Гэвч хүн гэдэг чинь сэтгэдэг юм. Хүн зайлшгүй ганцаардахыгаа мэдвэл аж амьдралдаа тийм жаргалын ордон байгуулж чадна шүү дээ гэв.

	— Зина чадаагүй л юм даа. Би ч гэсэн чадахгүй дээ. 

	— Хүн бүхэн чадахгүй гэвэл хэзээ үхэх бол гээд хэвтээд байх уу?

	— Үгүй тийм биш. Федя! Баян хүн бол ядуу хоосныгоо мэддэггүй юм. Манай сургуулийн дотуур байранд юуны жаргалын ордон бодох гээд Федорыг их л өрөвдөж байсан шиг харж, — Тийм жаргалын орд гэдгийг бий болгох бол бидний хувьд нүгэл юм гэв. 

	— Чамд ийм дэмий юм хэн хэлэв. Чи хэлсэн амнаасаа няцаж байна шүү. Чи бол сэтгэлийн их чадалтай хүн болохыг би үзсэн! Та нараас дор золгүй явдалд орсон эрүүл хүнийг алийг тэр гэх вэ. Тэгвэл хүн болгон гасалж гангинах болно. Дандаа булш бодох болно шүү дээ. 

	Гудамжаар явсан хүмүүс тэднийг эргэн эргэн харах боловч Федор огтхон ч анзаарахгүй гагцхүү Ленаг бодож, Ленаг туйлаас хайрлан явав. Ленаг хайрлах бүрий зүрх нь базлан, Лена хэчнээн арчаагүй санагдах тусам төдий чинээ хайрлах сэтгэл төрнө. 

	— Өнөөдрийн хувьд нар хиртэх бол юу ч биш. Нар хиртэв л гэж бод, тэгээд л гүйцээ! Чиний гар чинь тэр нэгэн өдрийнх шиг хөрчихсөн байна шүү дээ. Одоо сэргэж үз. Орчин тойрныг хар л даа! Ядахдаа, золиг гэж, Островскийн хэлсэн үгийг санаач! Хүн зөвхөн ганцхан удаа насална гэсэн юм шүү! Тэгэхлээр амьд л явах хэрэгтэй! гэв. 

	Федор тэсэлгүй нулимс асгахын даваан дээр явган тэргийг эргүүлж түрээд гүйчхэв. Федор хорондоо дуу гарахгүй гэж уруулаа тас зуугаад чимээгүй дотроо уйлж, явган тэрэг түрж хар хурдаараа гүйхэд зөвхөн дугуйны хигээс хангинах чимээ гарна. Федор Ленад итгүүлж чадахгүйдээ, Ленагийн зовлонг баллаж чадахгүйдээ цөхрөн уйлсан хэрэг. Гэтэл өөрт нь бас яагаад ч зайлж боломгүй гаслан тохиолдох гэж буйг мэдэж байв. Тэр гай хаанаас гарч ирэх юм бэ?

	Хаанаас болохыг Федор тог мэдэж байв. 

	Мөнөөхөн нягт жагссан хуайс моддын цаана тэдний хуучин хороонд шороо түрдэг машин нижигнэн, өргөгч цамхгийн бөөрөнхий балт луг луг бууж байх нь сонстоно. Тэнд шинийг барихын тулд хуучныг буулгаж буй. 

	Хуучныг, ялангуяа сэтгэлд маш дассан хуучныг орхих гэдэг тийм ч амаргүй авай. 

	Тэднийг Ленагийн гэрт ойртон явтал урдаас нь аав нь, ээж нь, Вера Ильинична гурав даллан тосон гүйж явав. 

	Лена өнөө Валягийн захиаг газар унагаснаа санав. Эцэг эх нь Ленаг эрж өнөө зурвасыг олж үзээд Вера Ильинична руу утасдсан ажээ. Вера Ильинична ч дороо хүрээд ирж. Тэд учир бүхнийг мэдэж, бие биедээ дуулгаж амжсан билээ. Одоо бол тэд айсандаа нүдээ том болгоод байв. Тэд цөм ойр дотнын улс атал цөм онд ондоо зан ааштай ажээ. Ленагийн эх ойртон ирмэгц, 

	— Чи чинь охиныг яагаад аваад явчихсан юм бэ? гэж Федорыг загнав. 

	Гэтэл аав нь шал ондоогоор

	— Охиныг минь орхиогүйд чинь баярлалаа! гэв. 

	Федя огт дуу гарсангүй. Лена бол түүний царайг харахгүй байв. Эргэж харсан ч үгүй. Харин Вера Ильиничнаг ширтэн өнөө ганц асуултаа тавьчихмаар санагдана. Гэвч жигтэй юм. Вера Ильиничнаг ширтэх тусам өнөө асуултаа тавих хүсэл нь буурч байв. 

	Лена бүр зургаадугаар ангид байхдаа хүнийг өрөвдөж болохгүй, гагцхүү үнэнийг хэлж байх хэрэгтэй гэж Вера Ильиничнад сургасан билээ. Гэтэл Вера Ильинична хүнийг өрөвдөн хайрладаг хэвээр явдаг ажээ. Үнэн хэрэг дээрээ юмыг ухаантайгаар авч үзвэл багш нь хожиж байгаа юм. Вера Ильинична юу гэж? Лена эрт орой боловч Зинагийн тухай тэртэй тэргүй дуулах байв. Багш нь Ленаг өрөвдөж, хайрлаад хожим дуулгахаар шийдсэн ажээ. 

	Лена үүний урьд Федорын тухай багшдаа шивгэнэж, «Тийм ээ, сэтгэлтэй болсон, тийм тийм!» гэж билээ. Тэгэхэд Лена нар харж нүдэн гялбаад хорвоогийн юм бүхэн сайхан санагдаж байсан билээ. Ер Вера Ильиничнаг юу гэж буруушаах билээ? Сайн сэтгэл гаргав гэж үү. Тэр хүнд юу гэж асуулт тавих билээ?

	Тэд байшингийнхаа үүдэнд хүртэл Федор, 

	— Баяртай гэв. 

	Лена явган тэргээ эргүүлж харвал хархан үстэй Федор нь арваад алхам хол зогсож байв. Тэр цагаан цамц, элэгдсэн шуумаг өмд өмсжээ. Нүдийг үзвэл их л алжаасан янз илэрхий агаад гар нь сул унжжээ. 

	Лена гэнэт «Өнөөдөр Зинагаа алдав. Гэтэл одоо бас...» гэж бодтол хулхи руугаа ташуурдуулсан мэт хамаг бие зарсхийн цочив. Лена аргаа барсан мэт өөрийн бодол санаагаа итгүүлэх гэсэн авч юу ч бүтсэнгүй, тэр санаанаас зохиосон бодол нь гарын алгаар утгасан ус хурууны завсраар гоожих лугаа адил гоожиж юу ч үлдсэнгүй. Гэтэл Федор хээвнэг ухарсаар цааш одов. 

	— Федя гэж Лена аяархан дуудаж, — Федя бид хоёр одоо яах вэ? гэв. 

	— Би ирнэ. Чи бүү санаа зов, би ирнэ!

	Федор ингэж хэлээд цааш эргэн гүйгээд явчхав. Эцэг нь охиноо сэвхийтэл хийд өргөөд мөн аваад орчхов. Эцгийн нь сахалтай хацар хацарт нь хүрч тамхины үнэр ханхална. Эцгийн бат чийрэг гар дээр өргүүлээд явахад Лена тун ч жаахан хүүхэд адил санагдаж байв. Лена сэтгэл уяран гэнэт уйлмаар санагдаж уйлсан боловч жаахан хүүхэд учиргүй чарлаж байснаа уур гомдлоо гарсан хойно энгүүн шогшрон уйлдаг шиг нэн ч хоргүй нулимс аяндаа бөмбөрүүлж байв. Тийнхүү уйлж байсан хүүхэд, үүлний завсраар гэнэт нар шагайх адил гэнэт инээвхийлэх нь бий. Чингээд нулимсаа унагаад харахад газар шороо хав хар, өвс ногоо нов ногоон, горхины ус цэв цэнхэр харагддаг болой. Хамгийн гол нь дотор жигтэйхэн уужирсан байх нь бий. 

	Лена бол ганцаар биш! Нэгэнт ганцаар биш болохоор санаснаас сэтгэл хөнгөн болов. Тэд гэртээ орж буйдан дээр сууцгаав. Вера Ильинична газар шагайгаад сууна. 

	— Би таныг нэг үнсье! гэж Ленаг гэнэт хэлэхэд ангийн нь ээж давхийн цочих шиг болж, 

	— Баярлалаа! гэв. 

	Ингэж хэлдэг нь дэмий юм. Өөрөөр хэлбэл Ленагийн хэлсэн үгийг баахан ойлгосонгүй. 

	— Би таныг нэг үнсье! гэж Лена ээждээ хэлээд өөрийн бяр чадлыг дамжуулах гэсэн шиг ээжийгээ чанга гэгч тэврэв. 

	Ээж нь нусаа татав. Лена хариуд нь шовхийтэл үнсэв. Ээж нь охиныгоо яалгах гээд байгааг бас л ойлгосонгүй. 

	— Би таныг нэг үнсье гэж аавынхаа хатуу шулуун занг биедээ шингээж авах гэсэн шиг чанга гэгч тэврэв. Аав нь урдаас нь охиноо чанга гэгч тэврээд, «За бид ингээд нүүнэ шүү дээ!» гэв. Аав нь ойлгожээ. Охиныгоо юу шаардаж буйг аав нь ойлгожээ. 

	Лена биеэ цэх болгоод инээж, 

	— Намайг харав уу, би их ондоо болсон байгаа биз! Би бол нялуун, уйламтгай болсон шүү дээ. Тийм зан хэрэггүй гэж санагдаж болно. Гэвч би одоо есдүгээр ангид орлоо шүү дээ гэв. 

	Чингээд Лена өөрийн дотнын гурван том хүнийг их л чанга ширтэж, нэн ч энгүүн өгүүлсэн нь, 

	— Маргааш есөн сар гарна. Би дотуур байрандаа очиж сууна даа гэв. 

	Эх нь нүдээ учиргүй цавчирч, харин эцэг нь учрыг мэдэж толгой дохив. 

	— Би тэнд л байвал ганц таарах хүн юм гэж Вера Ильиничнаг харав. 

	Ленаг бүр зургаадугаар ангид байхад Вера Ильинична юм л бол хамраа чимхлэн нусаа татдаг байсан бол одоо тиймэрхүү үгийг дуулаад огт ажиггүй туйлын тайван сууж байв. Ленагийн урдаас харахыг үзвэл огт уйлж, унжих янз алга. Лена чухам ямар хүн болж буйг тэд цөм ойлгож буй бололтой байна. 

	Лена бол хэдий бага охин ч гэсэн том улсаас л ахмад юм шиг санагдах ажгуу. 

	 

	* * *

	 

	Федор хоёр өнжөөд очив. 

	Есөн сар гарч сургууль хичээл эхлэв. Федя ондоо сургуульд орсон тул ангийнхаа танихгүй хүүхдүүдийг их л итгэл муутай гэтэн харна. Харин одоо эцгийг нь Жон Иванович, «америк» Сэм гуай гэж хэлдгийг хэн ч мэдэхгүйн дээр эцэг нь ч шал ондоо хүн болсон болохоор хүүхдээс дөлж дайжих явдал огт үгүй болсон бөгөөд Федор ч тэднийг хэдий болгоомжтой ч гэсэн сонирхон харах ажгуу. 

	Федорыг хичээлээс тарж харихад эх нь гал тогооны өрөөнд тавиур, хэрдэг хийгээд орхи гэжээ. Тэр ч юухан байх вэ гэж бодтол хамгийн бэрх ажил ажээ. Хэчнээн бат сайн өрөмтэй ч гэсэн цул бетон хана туургыг арайхийн нүхлэв. Эцэгтэйгээ хамжиж байж шөнө орой болтол ноцолдож сая дуусав. Маргааш өглөө нь сургуульдаа явж ирээд бас хичээлээ давтав. 

	Ингэж чингэсээр хоёр өнжөөд оройхон хуучин хороогоороо ирэх нь тэр... 

	Эхлээд тагтааныхаа байшин дээр гарч шувуудаа хооллон, агаарт нисгэв. Тэгээд Ленагийн байшингийн цонхоор харвал эзгүй хоосон харагдах агаад цонхны хөшгийг хүртэл авчихжээ. Хоёр удаа ч дуудаж чимээ өгтөл хариу алга. 

	Федор доош бууж, үүдэнд нь очиж хонхыг дарав. Тэдний хаалганы хонх урьдынхаасаа улам чанга хангинаж байх шиг санагдана. Хонхны товчийг дахин дахин даравч огт хүн гарч ирсэнгүй. Хажуугийн айлын хонхыг дарав. Бас л хариу алга. 

	Федор доош бууж гадаа гараад бодож, дээврийн усан хоолой өөд авиран гарч цонхоор нь харав. Федорын толгой руу татаад авсан шиг болов. Хана туурга нь нүцгэрээд шал нь мебель тавьж байсан газраа тод будагтай, тасалгааны голд бүдэгхэн будагтай харагдана. Нүүхдээ шалаа шүүрдсэн буюу тэр ч байтугай угааж орхисон бололтой бүдэгхэн гялалзаж байна. Шингэж буй нарны туяа ханын цаасны жижигхэн тав хадаасан дээр тусна. 

	Федор тэр өрөө тасалгааны дотор юу юу байсныг нэгд нэгэнгүй нарийн санах гэж оролдож байсан шиг мөнөөхөн хоосон тасалгааг дахин дахин шагайн харав. Федор тэр өрөөнд хэдий цөөхөн орсон боловч бүгдийг мэднэ. Хамгийн гол нь тэр өрөөнд Лена ямагт сууж байдаг билээ. Түүнээс биш шүүгээ нь хаана тавиастай байсан, буйдан, зурагт радио нь хаана байсан нь ямар ч ач холбогдол алга. Хамгийн гол нь Лена! Ленаг байхад нэг л гэгээ гэрэлтэй. Тэрхүү баярын юм уу гунигийн гэрэл гэгээнд тасалгааны бусад юмс өнгө дарагдаад тийм чухал ач холбогдолтой харагддаггүй байв. Өрөөний үүд тийш харвал үүдний харанхуй буланд жижигхэн хүүхдийн тоглоом, нүцгэн ягаан хүүхэлдэй хэвтэнэ. Тэр хүүхэлдэйг үзвэл нүүрээр газар шааж, гараа өргөөд цөхрөнгөө барахдаа газар нүүрээр шааж унасан юм шиг нэн ч аягүй харагдана. 

	Федя тэр азгүй хоосон өрөөг дахин нэг шагайж доош буув. 

	Газар буугаад дээврийн усны хоолой түшин зогсоод агаарт нисэж яваа тагтаануудаа харав. Нар мөнөөхөн хуайс модны цаагуур далд орсон авч гадаа тэнгэр гэгээрэн тунгалаг агаад тагтаа шувуунууд нь тунгалаг агаарт элэн халин годройтон нисэж байв. 

	Федорын дотор нэг л түгжээтэй юм шиг болов. Гэртээ байвал дув дуугүй сууна. Юу ч эс бодож санана. Толгой тархи нь хов хоосон байлаа. 

	Нэг өдөр хичээл дээр багш нь дуудаж босгосонд Федор юу гэж хариулахаа мэдэхгүй баахан сандарч тэвдсэнд бусад хүүхдүүд өвөр хоорондоо жиг жугхийснээр үл барам «Дүнсгэр Бурчеев» гэж хоч өгцгөөжээ. Гэвч Федор тэр үгийг дуулсан ч үгүй. Федорын бие хүрэлцэх мэдрэлээ алдсан мэт атал сэтгэх бодох нь зүв зүгээр ажээ. Хичээлээ тараад автобусанд сууж хуучин хороондоо ирнэ. Тагтаа шувуугаа тэжээж нисгээд өдөр болгон дээврийн ус гоожуурын хоолойгоор дамжин хоёр давхрын цонхоор хардаг байв. Федорын нүд бүрхэж бүрэлзэвч мөнөөхөн усны хоолойноос тэврээд эзгүй хоосон тасалгааны цонхоор ширтэн огт хөдлөлгүй, баахан хийд дүүжлэгдэн байдаг билээ. 

	Гэтэл нэг өдөр дээш авирах юмгүй болжээ. Өнөө усны хоолойг буулгаж хог дээр хаяжээ. Хоолойн нүхээр салхи хүнгэнэн, нэгэн жигд гунигтай чимээ гарна. Өнөө Ленагийн хардаг цонх сөнөсөн юм шиг хэрзийн ёрдойж харагдана. 

	Машин дээр хайрга ачиж байсан нэг экскаваторчин, 

	— Хүүе, жаалаа! Наад тагтааныхаа байшинг буулгаарай. Наана чинь маргааш байшингийн суурь малтана гэв. 

	Ингээд өнгөрчээ. Одоо бүр тагтаа ч үгүй болох нь. Шувуунуудаа гаргаж тавив. Тэгэхдээ урьдын адил нэгэн зэрэг хөөсөнгүй. Нэг нэгээр нь толгойг нь илэн илэн тавьж байв. Тагтаанууд нь урьдын адил нэгэн зэрэг нисэхийг яарч далавчаа дэлгээд байвч Федор тэднийг нэг нэгээр нь барьж салах ёс гүйцэтгэн тавьж хөөргөж байв. 

	Зэргэлдээ хороонд цэргээс халагдсан нэг хурандаа хүн байдаг. Тэр хүн Федорын тагтааг худалдан авахад бэлхэн байж. Гэвч тэр хүнийг Федя санасангүй. 

	Тагтаанууд намрын тунгалаг огторгуйд нисэж байхад Федор харуулын зоргодос бөөгнүүлж байв. Саяын хэдэн өдрийн наранд харуулын зоргодос тас хатаад хуурай модны үл мэдэг үнэр ханхална. 

	Өнөө экскаваторчид ээлжээс бууж, навтсаар гараа арчин яралзтал инээвхийлэн явна. 

	— Чүдэнз байна уу? гэж Федор асуув

	— Эрхлэх нь үү? Ээж чинь тас ороолгоно доо! гэж тэр хүн чүдэнзээ хаяж өгөөд буцааж авсангүй автобусны буудал тийш одов. 

	Федор тагтааны байшингийн ёроолд суугаад бас л тэнгэр өөд харав. Сүүлийн удаа их л шуналтай харав. 

	Тагтаа шувууд эргэлдэн нисэж, нэгэн үе холдон салж, нэгэн үе гэгээн сиймхий үүлэн дунд нийлэн нисэж байв. 

	Үдэш бүрэнхий болов. Тагтаа шувуу харанхуй болмогц өөрсдөө буцаж ирдэг билээ. Гэтэл энэ удаа эргэж ирээд ирээд орох оронгүй болно. 

	Федор дээшээ гарав. Тагтааны байшингийн хаалгыг хааж яагаад ч юм цоожийг зүүв. Чингээд чүдэнз зурж харав. Сүүмгэр хөх гал гялалзан, цэнхэр утаа хажуу тийш хийсэв. Федор тагтааны байшин дээр зогсоод хуучин хороогоо тойруулан харав. Хуучин суурин нь хэдийн алга болжээ. Харлан харагдах их талбайн захаар хэдэн модон байшин майжийн харагдана. Тэнд хүмүүс сууж байв. Түүгээр тоост зам гарсан байв. Одоо бол зөвхөн Федорын тагтааны байшин үлджээ. Бас хоёр улиангар үлджээ. 

	Федор чүдэнз зурж, бөөн хуурай зоргодсонд гал тавиад доошоо буув. 

	Галын дөл өндөрт өрвөлзөн, хуурай банз дүнз шажигнан асав. 

	Федор өөдөө харав. Тагтаанууд нь юу ч болоогүй юм шиг эргэлдэн нисэж байв. 

	Федор эргээд гүйчхэв. 

	Троллейбусны буудалд хэдийгээр цөөхөн хүн байсан боловч Федор бусдын урдуур дайран оров. Хүмүүс түүнийг харааж зэмлэх боловч машин хөдлөн явав. Федор троллейбусны арын зайд зогсоод арын шилэнд духаа наагаад өөдөө харахгүй зөвхөн доошоо бор барагшин зам ширтээд явахыг хичээв. 

	Гэвч тэссэнгүй. Өөдөө харахгүй гэж бодовч хараа нь өөрийн эрхгүй өндөр огторгуй өөд хандав. Тагтаанууд нь орон гэргүй болсон гэж огтхон ч мэдэхгүй агаарт дүүлэн ниснэ. Федор троллейбусны хаалган дээр очиж учиргүй нүдэв. 

	— Хүүе жолооч оо! Энэ жаал хүүхэд буудлаасаа өнгөрчихжээ! гэж хэн нэгэн хэлэв. 

	Троллейбус ч дороо зогсож, хаалга нь шийгэж дэлгэгдэв. Федор үсрэн буухдаа эвгүй гишгэж, зам дээр өвдгөөрөө харуулдан унав. Хөл айхавтар өвдөж Федор сая сэхээ авав. 

	Ер тэр хэдэн өдөр Федор үргэлж унтаа юм шиг явдаг байв. Ленагийн хоосон эзгүй цонхоор харж зүүрмэглэн унтсан шиг атал сая сэрэх шиг болов. 

	Тагтаа шувуу! Тагтаа шувуудаа хаяж болдог юм уу? Тийм эрх хаана байна? Хэн нэгэн цэцэн мэргэн хүний сургасан нь, бид юм зааж сургасан бүхнийгээ хариуцах ёстой гэжээ. Ингэхлээр Федор тэр тагтаануудаа хариуцах ёстой. 

	Ондоо юу билээ? Бас Ленаг хариуцах ёстой!

	Федор тагтааныхаа байшингийн тийш гүйсээр очив. Галын дөл өндөрт өрвөлзөн тагтааны байшинг ороож шатаж байв. Гадаа харанхуй болжээ. Харанхуйн дунд хэл адил өрвөлзөх галын дөлийг тойроод ухаангүй мэгдсэн тагтаанууд галын гэрэлд хар хар сүүдэр тусган эргэлдэж байв. 

	Федор гараа алдлаад зогсов. Газарт асар том сэгсгэр хар сүүдэр тусахыг олж хараад бяр чадал орох шиг болов. Федор их л том, их л бяртай болсон шиг санагдав. 

	Федор гараа алдлаад зогстол тагтаа шувууд таньж толгойн дээр сар сар эргэлдэн дал мөрөн дээр нь шавав. Федор түрүүчээс нь авч өвөртлөөд байв. Гэвч бүгдийг өвөртөлж багтсангүй. Үлдсэн хоёрыг барьсаар ойрын нэг цагдаагийн хэсэг дээр очив. 

	Өвчтэй хүүхдийн дотуур байртай сургууль хаана байдгийг сурагласанд цагдаагийн дүрэмт хувцастай ширүүхэн эр Федорыг сүрхий харснаа учрыг мэдэв бололтой тэр сургуулийг дуртайяа зааж өгөв. Чингээд Федорын авч яваа тагтаа шувууг харж, энэ сайхан дотортой хөвүүн тэрхүү өвчтэй зовлонтой хүүхдүүдэд тагтаа аваачиж өгөх гэж яваа ажээ гэж боджээ. 

	Сайх цагдаа Федорыг мотоциклынхоо шаахайд суулган хүргэж өгөв. Федор нэг явган хаалга татаж ороод, намрын нүцгэн моддын дундуур амьсгаа даран гэтэн явав. Том гэгчийн цэцэрлэгийн мухарт хэд хэдэн байшин байх авч гагцхүү ягаан тоосгон дан байшин гэгээтэй байв. Тэр байшинд хүүхэд шуугилдан, нир хийтэл инээлдэх нь дуулдана. Федор тэр газар агшин зуур илүү юм шиг санагдав. Гэвч Ленаг дуудав. Анхандаа их л итгэл муутай аяархан дуудав. Гэвч түүний дууг хэн ч дуулсангүй. Тэгэхлээр нь

	— Лена! Лена! Лена! гэж чанга дуудав. 

	Цонхны цаана нэг сүүдэр бөртөлзөн, салхивч нээгдэж, нэгэн эмгэн толгойгоо цухуйлгаад, 

	— Хэнтэй уулзах вэ? гэв. 

	— Ленатай уулзъя! гэж Федор хэлэв

	Өнөө эмгэн цааш далд ороод хэн нэгэнд, 

	— Тагтаа барьсан хөвүүн ирээд уулзъя гэж байна! гэж хэлж байх нь сонстов. 

	 

	* * *

	 

	Лена охин Дуся гуайгаар яаран хувцаслуулаад явган тэргээрээ гудмаар жирийлгэн, гадаа гараад модны шар навч дэвсмэл зөрөг замаар орж хурдлав. Ленагийн зүрх оволзоно. 

	Харанхуйд харалгүй Федорыг золтой дайрсангүй. Уртаар амьсгаа авч, 

	— Чи хүрээд ирэв үү? гэв. 

	Федор нэг тагтаа өгсөнд Лена цувныхаа энгэрт элгэндээ өвөртлөв... Хөөрхий тэр тагтаа нялх хүүхэд адил хачин сулхан дуугарч байв. 

	Ленагийн сэтгэл жигтэй булгилан хөдлөхийн хамт бас нэгэн учир үл мэдэгдэх сэрэл үүсэж, дал мөр тэнэгэр болоод цээж бие түхийж ариун тунгалаг агаар уушги дүүрэн амьсгалав. 

	Федор дув дуугүй зогсоод Ленаг их л халуунаар харж байхад цаадах нь бас л, 

	— Чи ирэв үү? гэж ухран, — Яах гэж ирэв? гэв. 

	Лена нэг юм бодох атал шал ондоо юм асууж байв. 

	— Чи яагаад намайг олоод ирэв? Энэ чинь огт дэмий ажил гэж чи ойлгож байна уу? Чи бид хоёрын явдал эрт орой боловч хэзээ нэгэн цагт эцэс төгсгөл болно. Аяндаа зүгээр болчихвол сэтгэл амар шүү дээ... 

	— Одоо миний тагтааны байшин байхгүй болсон. Танай байшин ч байхгүй болсон гэж Федор хэлэв. 

	Лена давхийн цочив. 

	Лена гэртээ хариад айлд байсан юм шиг санагддаг байсан болов ч төрсөн байшин, хуучин хороогоо дурсан санав. Өвөрт нь тагтаа шувуу хүрчигнэн, бор өвсний үнэр анхилна. 

	Тэр орон байшин ч байхгүй болно, Лена Федор хоёрын харилцаа ч тасарна гэж Лена тог мэдэж байв. Лена бол хорвоогийн юм болгоныг мэддэг, ойлгодог их ухаантай охин билээ. Гэтэл одоо үзвэл, Федор өмнө нь ирээд зогсож байна. Тагтаа шувуугаа бариад хамаг биеэ агдгануулаад зогсож байв. Ленагийн зүрх хэдий оволзон байвч, 

	— Федя минь, хэрэггүй дээ. Энэ явдал одоо ч гэсэн аяндаа намхарвал дээр шүү дээ гэв. 

	— Би мэдэж байна. Гэвч болж өгөхгүй байна шүү дээ. Нас бие гүйцсэн улсад лав ийм явдал болдог байх гэж би зөвшөөрч байна. Гэтэл бид бол нас бие гүйцсэн улс биш. Нас бие гүйцээгүй байгаа цагт бид заавал... гэж Федор эрс яриа эхэлсэн боловч гүйцээлгүй таг дуугүй болов. Гэвч Федорын хэлэх гэсэн үгний санааг Лена ойлгож байв. 

	«Бид нас бие гүйцээгүй байгаа цагтаа томчуулын бодол ухаанд автах ёсгүй! Хэрхэвч тэгэх ёсгүй». 

	— Тийм ёс байхгүй гэж Лена хэдий аяархан шивгэнэсэн боловч Федор учрыг ухаж мэдээд батлах мэт толгой дохив. 

	Гэтэл хүний хөлийн чимээ гарч Дуся гуай хүрч ирээд, 

	— Ая, хонгор охин минь ээ, чи даарахгүй байна гэж үү? гэв. 

	Чингээд Федор Лена хоёрын дундуур орж, хэн хэнийг ээлжлэн харж байхад Федор нэг тагтаа өгч, хойноос нь хэд хэдийг авч өгөөд, 

	— Энэ тагтаануудыг торонд хийх хэрэгтэй. Би ирж тагтааны байшин барьж өгнө гэв. 

	Дуся эмгэн дуу алдаж, өнөө тагтаануудыг халаадныхаа өвөрт чихэж байхад тагтаанууд их л дургүй гүвтнэн дуугарах авч яаж ч чадахгүй байв. Ер тэд хаачих юм бэ! Асрагч эмгэн гутлаа чирсээр одов. 

	Федор Лена хоёр бас л хоёулхнаа үлдмэгц Федор, 

	— Би ирж тагтааны байр барьж өгнө. Бид чинь... нэгэнт нас бие гүйцээгүй цагт... гээд хоёр гараараа Ленагийн хацрыг их л итгэл дүүрэн таалан барив. 

	Лена нүдээ анив. 

	Ойрхон нэг цонхны салхивч тасхийтэл савах чимээ гарав... 

	 

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

